
2 “ К ”  і н ф а р м у е

Нацыянальны
банк Рэспублікі
Беларусь увёў
у абарачэнне
памятныя ма-
неты “Грунва-
льдская бітва. 600 год”:
залатыя — наміналамі
20 і 50 рублёў, сярэбра-
ную — наміналам 20 руб-
лёў і медна-нікелевую —
наміналам 1 рубель.

Манеты маюць форму круга, з
пярэдняга і адваротнага бакоў — вы-
ступаючы кант па акружнасці. Бакавая
паверхня манет — рыфлёная.

На пярэднім баку залатой манеты
наміналам 50 рублёў, сярэбранай і
медна-нікелевай манет размешчаны:
уверсе — рэльефная выява Дзяржаў-
нага герба Рэспублікі Беларусь; у цэн-
тры — стылізаваны відарыс мяча, які
па абрысе нагадвае чалавека: на зала-
той манеце — на фоне патрэсканай
зямлі, на сярэбранай і медна-нікеле-
вай манетах — на фоне кальчугі; па
крузе — надпісы: у верхняй частцы —
“Рэспубліка Беларусь”, у ніжняй — на-

міналы, проба сплаву і год вы-
пуску.

На адваротным баку гэтых
манет размешчана стылізаваная
пячатка ў выглядзе адбітка вялі-
кага пальца, у структуры якога

бачны надпісы: “Грунвальдская бітва”
і дата бітвы — “15.07.1410”.

На пярэднім баку залатой манеты
наміналам 20 рублёў размешчаны:
уверсе — рэльефная выява Дзяржаўна-
га герба Рэспублікі Беларусь; у цэнтры ў
абрамленні вянка з дубовых лістоў —
выявы двух гатычных мячоў; надпісы: у
верхняй частцы па крузе — “Рэспубліка
Беларусь”, у ніжняй — намінал, год вы-
пуску манеты і проба сплаву.

На адваротным баку гэтай манеты
размешчаны: у цэнтральнай частцы —
выява чашы, увянчанай дубовымі ліста-
мі, — як умяшчальні пакуты ад перажы-
тай вайны —  і дзесяць крыжападобных
пірамідальных выступаў; па крузе —
надпісы: у верхняй частцы — “Грунва-
льдская бітва”, у ніжняй — “600 год”.

Паводле паведамлення 
ўпраўлення інфармацыі  

Нацыянальнага банка 
Рэспублікі Беларусь

Ён прапанаваў правесці ў Гродне Дні
культуры Венесуэлы і іншых лацінааме-
рыканскіх краін у рамках святкавання
200-годдзя абвяшчэння незалежнасці Ве-
несуэлы. У сталіцы фестывалю будуць ла-
дзіцца мастацкія выстаўкі, канцэрты ве-
несуэльскіх калектываў, мерапрыемствы
ў сферы адукацыі…

А Гродна, між тым, рыхтуецца да VIIІ
Рэспубліканскага фестывалю нацыяналь-

ных культур. Як распавяла
“К” дырэктар Гродзенскага
гарадскога метадычнага
цэнтра народнай творчасці
Валянціна Цыганец, доў-
жыцца рэалізацыя праекта
“Покрыў міру”, пра які наша газета пісала
ўжо. Нагадаем, што гэтая задума — новая
фестывальная “фішка”: сімвалічнае па-
лотнішча сшываецца з кавалкаў-”блокаў”,

што дасылаюцца ў Гродна з усёй Беларусі.
Валянціна Цыганец паведамляе, што пры
ГМЦНТ створана рабочая група, якая
апрацоўвае і сшывае “блокі” ў адно цэ-
лае. Гатова ўжо 20 квадратных  метраў.

На палотнішчы — адлюстраванні
фестывальнай атрыбутыкі: сяміколер,
выява дзяўчыны-гараднічанкі, бяскон-
цая мазаіка з аўтарскіх твораў (вышыў-

ка, вязанне, ткацтва…), дасла-
ных з Мінска, Віцебска, Магілё-
ва, Стоўбцаў, Паставаў, Наваг-
рудка, Слоніма, Мастоў. Гара-
джане ўжо назвалі гэтае палот-
нішча “кавалкам мірнай Радзі-
мы”. “Покрыў міру” (тэрмін
дасылання ягоных фрагментаў
прадоўжаны да 20 мая) праня-

суць па гродзенскіх вуліцах пад час ад-
крыцця VIIІ Рэспубліканскага фестывалю
нацыянальных культур.

А.С.

Пад “Покрывам міру”
Першы сакратар Пасольства Баліварыянскай Рэспублікі Вене-
суэла ў Беларусі Херарда Эстрада Марцінес, наведаўшы
11 мая Гродна, выказаў  зацікаўленасць на сустрэчы з мэрам
абласнога цэнтра Барысам Казелкавым ва ўдзеле венесу-
эльскай дэлегацыі  ў VIIІ Рэспубліканскім фестыва-
лі нацыянальных культур. 

Заслужаны калектыў Нацы-
янальны канцэртны аркестр
Беларусі пад кіраўніцтвам
народнага артыста Белару-
сі, Ганаровага грамадзяніна
Нясвіжа, прафесара Міхаіла
Фінберга 13 — 14 мая
правёў ХV Свята мастацтваў
“Музы Нясвіжа-2010”. 

Да 15-годдзя музычна-гістарычнага пра-
екта Нацыянальнага канцэртнага аркестра
Беларусі прымеркавана правядзенне наву-
кова-практычнай канферэнцыі “Далягляды
беларускага музыказнаўства” (кіраўнік —
доктар мастацтвазнаўства, прафесар В.Да-
дзіёмава), прэзентацыя кнігі “Музычныя
скарбы беларускай зямлі”, ІV Музычная
асамблея (гэтым разам — харавога мастац-
тва) з удзелам камерных калектываў Нацы-
янальнага канцэртнага аркестра Беларусі.

У гэтым годзе калектыў аркестра
акцэнтаваў увагу ўдзельнікаў ХV Свята
мастацтваў “Музы Нясвіжа-2010” на такіх
знамянальных датах, як 100-годдзе вядо-

мага беларускага кампазітара, заслужана-
га дзеяча мастацтваў БССР Пятра Падка-
вырава і 200-годдзе польскага кампазіта-
ра і геніяльнага піяніста Фрыдэрыка Шапэ-
на. Прэм’ерныя канцэртныя праграмы
аркестра “Майстры беларускага музычна-
га мастацтва. Пётр Падкавыраў” і “Нясвіж
у цэнтры музычнай Еўропы: памяці Ф.Ша-
пэна” аб’ядноўваюць значныя рэспублі-
канскія акцыі Міністэрства культуры
краіны — “Беларусь — гэта мы!” і “Год
Шапэна ў Беларусі”, садзейнічаюць папу-
лярызацыі нацыянальнай культуры ў еўра-
пейскім кантэксце.

Завяршылася юбілейнае свята яскра-
вым гала-канцэртам “Спяваем разам!” з
удзелам лаўрэатаў міжнародных і рэспублі-
канскіх конкурсаў, артыстаў аркестра.

— 15-ы па ліку фестываль, —  пацвер-
дзіла доктар мастацтвазнаўства, прафесар
Вольга Дадзіёмава, нязменная вядучая гэ-
тага і іншых падобных фестываляў камер-
най музыкі, якая, да таго ж, распрацоўвае
іх навуковыя канцэпцыі, —  гэта яшчэ, вядо-
ма, не юбілей, але некаторыя вынікі ўжо ві-

давочныя. Па-першае, штогадовае правя-
дзенне гэтага свята дало магчымасць рэ-
канструяваць увесь шлях развіцця беларус-
кага мастацтва ў розных яго праявах. Па-
другое, Нясвіж даў імпульс іншым малым
гарадам Беларусі, і цяпер такія святы ла-
дзяцца па ўсёй краіне, далучаючы да класіч-
ных вяршыняў нацыянальнай спадчыны са-
мыя шырокія колы насельніцтва, най-
перш — у рэгіёнах. Гэты фестываль пацвер-
дзіў арганічнае адзінства навукі з мастац-
кай практыкай. Да таго ж, у самой навуцы
з’ядналіся гісторыя, тэорыя і, шырэй, куль-
туралогія. Бо Нясвіж збірае не проста музы-
каў, а саміх муз, яднаючы розныя віды мас-
тацтваў.

Дадам, што ініцыятарам усіх гэтых
ідэй, вельмі перспектыўных для далейша-
га ўвасаблення, стаў Нацыянальны кан-
цэртны аркестр Беларусі на чале з ня-
стомным “вечным рухавіком” маэстра
Фінбергам. Гэты калектыў, дарэчы, пер-
шым у нашай краіне адзначае 100-годдзе
з дня нараджэння беларускага кампазіта-
ра Пятра Падкавырава. І тым самым дае
магчымасць па-новаму ацаніць яго твор-
часць, якую часам не маглі зразумець яго
сучаснікі.

Шапэн у Нясвіжы

Гэты тыдзень стаўся запамі-
нальным жыхарам горада
Турава дзвюма падзеямі. 

Першая з іх — знакавая для ўсёй па-
ствы Беларускай Праваслаўнай Царквы.
11 мая, у Дзень памяці свяціцеля Кірылы
Тураўскага, Мітрапалітам Мінскім і Слуц-
кім Філарэтам, Патрыяршым Экзархам
усяе Беларусі быў урачыста закладзены
камень у фундамент будучага кафедра-
льнага сабора ў гонар свяціцеляў Кіры-
лы і Лаўрэнція Тураўскіх у горадзе Тура-
ве.

“Мы перажываем той дабрадатны
час, калі будуюцца храмы”, — адзначыў
Уладыка Філарэт у сваім слове да шматлі-
кіх удзельнікаў набажэнства. На думку
прадстаяцеля Беларускай Праваслаўнай
Царквы, закладка кафедральнага сабора ў
Тураве, дзе доўгі час не ўзводзіліся хра-
мы, — гістарычнае свяшчэннадзейства,
якое здзяйсняецца архіпастырамі Беларус-
кай Праваслаўнай Царквы. Мітрапаліт уз-
нёс малітву, каб яно паслужыла ўмацаван-
ню веры ў Бога, любові да сваёй роднай
зямлі і “ўмудрыла будаваць жыццё па за-
паветах Гасподніх”.

Як распавёў “К” загадчык кансісторыі
Тураўскай епархіі Васіль Чарнякоў, будаўніц-
тва храма ў старажытным палескім горадзе
ў лістападзе мінулага года асабіста бласла-

віў Свяцейшы Патрыярх Маскоўскі і ўсяе Ру-
сі Кірыл. На дадзены момант распрацавана
ўся праектна-каштарысная дакументацыя,
завяршаюцца падрыхтоўчыя работы на
месцы будучай культавай пабудовы. Адна-
купальны храм будзе пабудаваны ў візан-
тыйскім стылі і распісаны па фасадзе ў ні-
шах сабора. 

Другая навіна, безумоўна, парадуе як
жыхароў Турава, так і ўсяго Палесся. Сёння,
15 мая, пачне дзейнічаць водны маршрут па
Прыпяці паміж Туравам і Мазыром. У шлях
выправіцца цеплаход на падводных крылах
“Палессе-05” умяшчальнасцю да 50 паса-
жыраў.

Гэты маршрут не дзейнічаў цягам бо-
льш чым дваццаць гадоў. Рачныя вандроўкі,
як спадзяецца кіраўніцтва Рэспубліканскага
унітарнага прадпрыемства водных шляхоў
“Ніжне-Прыпяцкае”, могуць зацікавіць ту-
рыстаў, і, магчыма, ужо летам перавозка
пасажыраў будзе ўзноўлена ад Мазыра і Ту-
рава да Століна і Пінска Брэсцкай вобласці.
Фота Сяргея ХАЛАДЗІЛІНА, БелТА 

Першы камень
будучага храма

Беларуская дзяржаўная ака-
дэмія мастацтваў была і заста-
ецца галоўнай установай наву-
чання мастацтву ў нашай
краіне. Спектр спецыяльных
дысцыплін пастаянна расце, як
і колькасць ахвотных паступіць
у  гэтую ВНУ.  Адной з прычын

у выпадку няўдачы можа аказацца няведанне патраба-
ванняў да творчых  работ на ўступных іспытах.

Для будучых абітурыентаў часопіс “Мастацтва” па-
чынае друкаваць парады выкладчыкаў і загадчыкаў ка-
федраў Акадэміі мастацтваў, у якіх яны фармулююць
асноўныя патрабаванні да работ на ўступных экзаме-
нах. У № 5 часопіса “Мастацтва” загадчык кафедры
жывапісу Май Данцыг ацэньвае работы, зробленыя
алеем (эцюд галавы і станковая фігуратыўная кампазі-
цыя), а загадчык кафедры малюнка Уладзімір Тоўсцік —
алоўкавыя партрэт і аголеную натуру. У № 6 часопіса
“Мастацтва” будуць разгледжаны патрабаванні да
ўступных работ абітурыентаў, што паступаюць на факу-
льтэт дызайну і дэкаратыўна-прыкладнога мастацтва.

Таму, патэнцыйныя абітурыенты Акадэміі,
спяшайцеся падпісацца на  часопіс “Мастацтва”! 

З 24 па 30 мая ў Мінску
пройдзе Міжнародны фесты-
валь тэатраў лялек, шосты па
ліку, які збярэ творчыя ка-
лектывы з васьмі краін свету.

Фестывальная афіша дасць магчы-
масць пазнаёміцца з тым, чым жывуць сён-
ня літаральна ўсе айчынныя лялечныя ка-

лектывы: у гэтым годзе ніводзін лялечны тэ-
атр краіны не застанецца па-за ўвагай. Бела-
рускае мастацтва прадставяць пастаноўкі Бе-
ларускага дзяржаўнага тэатра лялек,
абласных лялечных труп. 

Міжнародную праграму фестывалю
складуць наступныя спектаклі: “Фасад” Бе-
ластоцкага тэатра лялек і Duda Paiva
Puppetry & Dance (Беласток, Польшча), “Па-
пялушка. Урыўкі з яе дзённіка” ды “Дзюймо-
вачка” “Міні-тэатра” (Любляна, Славенія),
“Яўгеній Анегін” Кемераўскага тэатра лялек
(Кемерава, Расія), “Гульня ў чатыры рукі” Ча-

мадан-дуэта “КВАМ” (Санкт-Пецярбург, Рас-
ія), “Хітрая ліска і дурны воўк” Латвійскага тэ-
атра лялек (Рыга, Латвія), “Спячая прыгажу-
ня” “Тэатра ў чамадане” (Талін, Эстонія),
“Антыгона” Палтаўскага дзяржаўнага тэатра
лялек (Палтава, Украіна), “Жанчына-варо-
на” тэатра “Агора” (Сент Віт, Бельгія), а так-
сама “Лялечны балаганчык “Дон Жуан у Ве-
нецыі” Архангельскага тэатра лялек (Расія). 

Акрамя галоўнага фестывальнага “до-
му” — сталічнага тэатра лялек, — паказы ад-
будуцца і на іншых тэатральных пляцоўках
сталіцы.

“Лялечны  дом”

Меч з Грунвальда Часопіс “Мастацтва” прапануе

Майстар-клас 
для абітурыента

Май — самы, бадай, “еўраба-
чанны” час. Учора позна ўве-
чары сямёра маладых акадэ-
мічных выканаўцаў, высту-
піўшы ў суправаджэнні Вен-
скага сімфанічнага аркестра
на плошчы перад ратушай
аўстрыйскай сталіцы, завяр-
шылі Міжнародны конкурс
маладых музыкантаў “Еўра-
бачанне” і,  адначасова, ад-
крылі Венскі музычны фес-
тываль.  “Пятым” у складзе
“цудоўнай сямёркі” выступіў
наш Іван Карызна, за якога,
зразумела, мы ўсе хварэлі
цягам адборачных тураў і
паўфінала. Калі гэты нумар
газеты здаваўся ў друк,
вынікі фіналу творчага
спаборніцтва яшчэ не былі
вядомыя.
А ўжо праз дзесяць дзён
яшчэ адна наша “еўрака-
манда” выступіць у паўфі-
нале песеннага “дарослага”
“Еўрабачання”.

“Класічнае” Еўрабачанне прахо-
дзіць раз на два гады. У параўнанні з
песенным еўраспаборніцтвам, трапіць
у фінал класічнага —  куды больш скла-
дана, бо за плячыма павінна быць не
адзіная “хітовая” песенька, а гады

прафесійнай падрыхтоўкі, распачатай
яшчэ з дзяцінства. На паўфінале, які
адбыўся 8 — 9 мая, Ваня граў і бела-
рускую музыку, дзівосна ўпісаную ў
еўрапейскую культурную прастору. Вы-
кананы ім цыкл Галіны Гарэлавай “Два
пано Анры Маціса” не толькі ўвасаб-
ляе ў гуках знакамітыя палотны фран-
цузскага імпрэсіяніста, на якіх самі
фарбы заварожваюць песенна-танца-
вальнай рытмікай, — гэты твор быц-
цам ператварае класічную віяланчэль
у старадаўнюю беларускую басэтлю,

шукаючы прыродна-архаічныя перша-
вытокі музычнай энергетыкі. Чым не
партрэт маладой Беларусі з багатай ку-
льтурнай “радаслоўнай”?

Ну, а які “партрэт” атрымаецца ў
нашай групы “3+2” у Нарвегіі, убачым
25 мая. У гэты вечар на сцэне стадыёна
“Тэленор Арэна”, што непадалёк ад
Осла, пройдзе першы паўфінал, у якім
выступяць прадстаўнікі нашай краіны. Іх
першая рэпетыцыя на гэтай пляцоў-
цы —  ужо ў панядзелак. Пажадаем ім
поспеху! 

Н.Б.

І слухала Вена...
Класіка еўракласа!

У час цырымоніі закладкі храма.

Міжнародны дзень музеяў
18 мая і акцыю “Ноч музе-
яў-2010”, што адбудзецца
сёння, беларускія ўстано-
вы-скарбніцы чакаюць як
нагоду для эксперымен-
таў, калі можна звярнуцца
да гледачоў з нечаканымі
праектамі. Сталічныя, шэ-
раг абласных музеяў ужо
не першы год спаборніча-
юць, каб прывабіць новую
аўдыторыю, а раённыя
спрабуюць сябе ў такіх
прома-мерапрыемствах. 

Сёлета дэвіз Міжнароднага дня гучыць
наступным чынам: “Музеі для сацыяльнай
гармоніі”. Да яе імкнуцца  149 дзяржаўных му-
зеяў і 60 іх філіялаў, 15 прыватных устаноў. Ме-
навіта столькі іх існуе сёння ў Беларусі, паведа-
міў на прэс-канферэнцыі ў Нацыянальным
прэс-цэнтры намеснік міністра культуры кра-
іны Тадэуш Стружэцкі. “Больш за 2000 музеяў з
40 краін свету адзначаюць гэтае свята, — дада-
ла галоўны спецыяліст упраўлення ўстаноў ку-
льтуры і народнай творчасці Міністэрства ку-
льтуры Святлана Гаўрылава. — І калі некалькі
гадоў таму музеі некаторых нашых абласных
цэнтраў упершыню далучаліся да гэтай спра-
вы, дык сёння ў кожным з іх і нават у некато-
рых раённых вырашылі падтрыхтаваць спе-
цыяльную праграму: у межах акцыі будзе дэ-
манстравацца адзін экспанат са сховішчаў, які
раней ніколі не выстаўляўся. У Беларусі — 4
мільёны музейных экспанатаў, а наведвальні-
кі могуць назіраць пастаянна толькі каля 10%
з іх. І на гэтым свяце мы ўпершыню ўбачым са-
мыя каштоўныя”. 

Авангард і старадаўняе

Не здзіўляйцеся вялізнай чарзе, калі пад-
ыдзеце да Нацыянальнага мастацкага. Ама-
тараў чакаюць літаграфіі Марка Шагала і
творчасць яго калег з Еўропы. На адкрыццё
выстаўкі “Марк Шагал і мастакі еўрапейскага
авангарда” запрошаны, у прыватнасці, мі-
ністр культуры Беларусі Павел Латушка і мі-
ністр замежных спраў Сяргей Мартынаў. Ад-
будзецца і прэзентацыя кнігі Уладзіміра Шчас-
нага “Мастакі Парыжскай школы з Беларусі”.
Сваю карціну “Віцебскія мроі аб Парыжы”
прадставіць дырэктар музея Уладзімір Пра-
капцоў. Наведвальнікі залаў НММ займеюць
таксама магчымасць папрысутнічаць на вер-
нісажы “Мая Францыя” мастачкі Ілоны Каса-
бука. А ўжо апоўначы прыхільнікі культуры гэ-
тай еўрапейскай краіны змогуць назіраць тэ-
атральна-мастацкую дзею “Французскі са-
лон” пад гукі чароўнай музыкі. 

А вось Нацыянальны гістарычны адзна-
чае хуткае 600-годдзе Грунвальдскай бітвы спе-
цыяльна прымеркаванай да даты выстаўкай.
Палотны сучасных творцаў на гэтую тэму па-
бачаць сёння жыхары і госці горада. Тут свят-
каванне Ночы музеяў не абмяжуецца толькі
заламі, але і выйдзе, як у мінулым годзе, ва
ўнутраны дворык музея. Прэзентацыя лепшых
мадэлей з фестывалю “Млын моды-2010”,
старадаўняя музыка ў выкананні гуртоў “Хор-
ціца”, “Эйрут”, “Тутэйшая шляхта”, інтэрак-
тыўная праграма з удзелам гледачоў — гэта
толькі пачатак свята. Дарэчы, установа святкуе
Дзень музеяў адной з першых на Беларусі і
мае ўжо пэўны досвед, чым прывабіць навед-
вальнікаў. “Разыначка” музея сёння — вялікі
танцавальны марафон з майстар-класамі па
старадаўніх і сучасных замежных танцах.

Беларускі дзяржаўны музей гісторыі Вялі-
кай Айчыннай вайны ладзіць свята ў Цэнтры
экалагічнага турызму “Станькава” на музей-
ных пляцоўках “Старая мяжа” і “Партызанскі
лагер”, што ў Дзяржынскім раёне. Тут можна
паглядзець выстаўку ваеннай тэхнікі,
пакаштаваць “салдацкай” кашы і паслухаць
выступленні этнаграфічных калектываў. А ка-
ля будынка музея на Кастрычніцкай плошчы
адбудзецца канцэрт “Спяваюць хлапчукі” з
удзелам дзіцячых хароў сталіцы.

Прыйсці і запомніць

Непаўторнасць — галоўны прынцып свя-
таў музеяў у абласных цэнрах. Гомель апынец-
ца ў атмасферы сучаснай моды. Пры пад-
трымцы аблвыканкама і Урада Масквы

19 мая ў цэнтральнай частцы Палаца Румянца-
вых і Паскевічаў адбудзецца выстаўка рас-
ійскага мадэльера Валянціна Юдашкіна “Та-
ямніцы высокай моды”. Гамяльчане змогуць
пабачыць некалькі калекцый “ад куцюр”, якія
паказвалі ў Парыжы, Лондане, Маскве. Гледа-
чы атрымаюць кансультацыі мастакоў-мадэ-
льераў Беларусі. Аздобіць паказ шоу-прагра-
ма з удзелам артыстаў айчыннай эстрады.

Галоўны спецыяліст упраўлення культуры
Гродзенскага аблвыканкама Алена Клімовіч
паведамляе, што святочныя мерапрыемствы
рыхтуюць Гродзенскі дзяржаўны гісторыка-
археалагічны музей і Гродзенскі дзяржаўны
музей гісторыі рэлігій. 16 мая першая ўстанова
адзначыць адразу і Дзень, і Ноч музеяў. Вы-
ступленні рыцарскіх клубаў, фаер-шоу, экскур-
сіі па знакамітых мясцінах Гродна, шматлікія
выстаўкі, прадстаўленні, конкурсы, выступлен-
ні мясцовых калектываў пройдуць на шэрагу
пляцовак горада. 

Брэстчына сустрэне Дзень музеяў упершы-
ню акурат 18 мая. “Мы хочам, каб гэты дзень
людзі запомнілі як свята, — кажа загадчык ся-
дзібы “Выратаваныя музейныя каштоўнасці”,
філіяла Брэсцкага абласнога краязнаўчага му-
зея, Ірына Тарыма. — Наша ўстанова прапа-
нуе адпачыць ад мітуслівага рытму гарадскога
жыцця і правесці спакойны душэўны вечар.
Адбудзецца вернісаж нацюрмортаў “Старая
сядзіба”; прыз чакае госця, які вызначыць, што
за экспанат выстаўлены ў пастаяннай экспазі-
цыі ўпершыню. Студэнты і выкладчыкі Брэс-
цкага музычнага каледжа аздобяць вечар му-
зыкай у сваім выкананні”.

Ад Магілёўскага абласнога краязнаўчага
музея і да яго філіяла — Музея этнаграфіі —
цягам  Ночы музеяў можна будзе праехац-
ца… на кані, апранутым у сярэдневечны рыш-
тунак. Тры рыцарскія клубы горада пакажуць
сваё каларытнае прадстаўленне. А “візітоў-
кай” тут стануць выступленні мясцовых фа-
льклорных калектываў. Гулянні на плошчы пе-
рад Абласным мастацкім музеем імя П.Мас-
ленікава працягнуцца да 23 гадзін. Пра гэта
распавёў галоўны спецыяліст упраўлення ку-
льтуры Магілёўскага аблвыканкама Аляк-
сандр Ліпскі.

На Віцебшчыне свята адзначаюць ажно 6
музеяў. Галоўныя падзеі сканцэнтраваны з
18 па 21 мая ў Нацыянальным Полацкім гісто-
рыка-культурным музеі-запаведніку. Усе
ахвотныя могуць запісацца на экскурсіі “Па-
мятныя падзеі Вялікай Айчыннай вайны на
карце Полацка”. У Мастацкай галерэі адбу-
дзецца выстаўка ваеннай фатаграфіі 1943 —
1945 гадоў. А ў Дзіцячым музеі 20 мая — новая
паслуга: турнір па камп’ютэрнай гульні-стратэ-
гіі “Аперацыя “Баграціён”.

Музей і Свята горада

У Вілейцы “Ноч музеяў-2010” будзе адной
з самых шматлюдных. Арганізаваць падзею
вырашыў дырэктар краязнаўчага музея Сяр-
гей Ганчар. Улады горада вырашылі адзна-
чыць таксама і 550-годдзе з дня заснавання Ві-
лейкі. Гэтыя нагоды супалі таксама з 70-год-
дзем Вілейскага радыё, якое далучылася да
арганізацыі, а пасля ў маштабных мерапры-
емствах 15 мая прымуць удзел усе работнікі
культуры горада. Касцюміраванае тэатраль-
нае шоу “Вілейка ад усходу да росквіту”, шоу
байкераў, фаер-шоу, уручэнне музычнай прэ-
міі ад мясцовага радыё, канцэрт эстрадных
спеваў — такі калейдаскоп падзей чакае гара-
джан.

Дырэктар Дома-музея Адама Міцкевіча ў
Навагрудку Мікалай Гайба паведамляе “К”,
што да свята ў галерэі адкрываецца выстаўка
жывапісу “Дарогамі памяці, дарогамі лёсу”. А
найстарэйшы экспанат установы — кніга “Ука-
зы Кацярыны II”, выдадзеная ў XVIII стагод-
дзі, — будзе даступны для гледачоў.

У Ночы музеяў паўдзельнічае і Бабруйскі
краязнаўчы музей, які будзе працаваць
14 мая да 22 гадзін. “Падарожжа ў часе” ад-
будзецца менавіта тут, — адзначае дырэктар
установы Наталля Арцемчык. — Гледачы
змогуць “пазнаёміцца” з жанчынай з племе-
ні дрыгавічоў, паназіраць за жыццём і служ-
бай салдатаў у Бабруйскай крэпасці XIX ста-
годдзя, пабачыць ліцвінскіх рыцараў. Жанчы-
ны змогуць прымерыць язычніцкія ўпрыго-
жанні. А ў фае музея адкрыецца выстаўка з
фондаў установы…”

Алена САБАЛЕЎСКАЯ

Традыцыя — здзіўляць

Напярэдадні Міжнароднага дня му-
зеяў карэспандэнт “К” вырашыў даве-
дацца, чым жыве  самы малады музей
краіны, непасрэдна ў яго дырэктара Галі-
ны ЛАДЗІСАВАЙ. І найперш — высвет-
ліць, чаму першы экспазіцыйны аб’ект
музея звязаны менавіта з мастацтвам.

— Адкрыццё ў Музеі гісторыі Мін-
ска галерэі М.Савіцкага — заканамер-
нае. Справа ў тым, што мастак на сваіх
палотнах адлюстраваў пэўныя гістарыч-
ныя вехі ХХ стагоддзя, у тым ліку і ў
жыцці  сталіцы. Міхаіл Андрэевіч — Гана-
ровы грамадзянін Мінска, з 1950-х гадоў
плённа працуе тут і з’яўляецца адным з
ініцыятараў і нязменных кіраўнікоў
Творчых акадэмічных майстэрняў жыва-
пісу, графікі і скульптуры Міністэрства
культуры нашай краіны. Работы іх вы-
пускнікоў таксама на часовай выстаўцы. 

Экспазіцыя ж твораў М.Савіцкага
складаецца з шасці залаў, першая з якіх
знаёміць з палотнамі, напісанымі на
пачатку творчай дзейнасці аўтара.  Пра-
цягваюць выстаўку залы, дзе дэман-
струюцца  работы цыкла “Лічбы на сэр-

цы”. Нельга не прыгадаць, што ў экспа-
зіцыю ўвайшлі дзесяць твораў цыкла
“Чорная быль”, перададзеных маста-
ком у дар  Мінску. Чатырнаццаць кар-
цін, створаных у 1970-я — 1980-я гг., дэ-
манструюць спадчыну жывапісца з
фондаў Нацыянальнага мастацкага
музея краіны. У нас прадстаўлена і фо-
тахроніка,  якая распавядае пра знач-
ныя падзеі ў творчым жыцці М.Савіц-
кага. 
— І ўсё ж для паказу жыцця і работ
знакамітага творцы трохі не хапае
прасторы... 

— Першапачаткова планавалася
размясціць галерэю М.Савіцкага ў бу-
дынку на плошчы Свабоды — больш
прыдатным для падобных экспазіцый.
Але  пакуль цягам двух гадоў там будзе
праходзіць рэстаўрацыя, прынята ра-
шэнне выставіць работы славутага мас-
така ў экспазіцыйных залах будынка,
дзе цяпер размяшчаецца адміністра-
цыя музея. У выніку ўсяго за некалькі
месяцаў падрыхтавана сённяшняя экс-
пазіцыя. Цяпер мы паралельна працу-
ем над архітэктурным праектам будын-
ка, дзе на пастаяннай аснове і ў адпа-
веднасці з усімі тэхналагічнымі патра-
баваннямі будуць захоўвацца карціны
мастака, а таксама над стварэннем новай,
больш поўнай экспазіцыі, дзе будзе прад-
стаўлена, у тым ліку, партызанская, хрысці-
янская тэматыка работ Савіцкага.  Акрамя
гэтага, патрэбна вырашыць шэраг пытан-
няў адносна атрымання на кароткачасовы
дэпазіт некаторых знакамітых палотнаў
мастака, якія захоўваюцца ў Трацякоўскай
галерэі, фондзе Саюза мастакоў Расіі. Трэба
яшчэ ўлічваць, што рабочая група па ства-
рэнні музея — гэта ўсяго тры чалавекі.  Сё-
лета мы можам разлічваць на штат ужо ў
шэсць навуковых супрацоўнікаў і аднаго рэ-
стаўратара — між іншым, выпускніка Бела-

рускага дзяржаўнага універсітэта культуры і
мастацтваў. 
— Пакуль не ўсе аб’екты музея даступ-
ныя для наведвання турыстамі і жыха-
рамі сталіцы, у тым ліку старажытнае
Мінскае замчышча. Можа, варта ства-
рыць на дадзеным этапе музей у інтэр-
нет-прасторы?

— Сапраўды, праца ў гэтым накірунку
ўжо распачата: знойдзена арганізацыя,
якая зоймецца стварэннем сайта, дзе, ся-
род іншага, прадугледжана віртуальная
прэзентацыя аб’ектаў. І дзейнасць гэтая
мяркуецца як паралельная з апрацоўкай

фондаў. Тым больш, для віртуальнай
прэзентацыі неабходна падрыхтаваць
навуковыя рэканструкцыі асобных
страчаных частак музейных экспана-
таў. 
— Музей у наш час усё часцей выхо-
дзіць за межы будынкаў. Ці
разглядаюцца варыянты ўсталя-
вання ў цэнтры сталіцы  інфакі-
ёскаў з інфармацыяй пра гісторыю
горада? 

— Гэта, безумоўна, добрая ідэя, у
тым ліку для папулярызацыі музея ся-
род турыстаў. І пэўныя задумкі ў нас ужо
ёсць. У гэтым накірунку будзем вельмі
цесна працаваць з Інфармацыйна-ту-
рыстычным цэнтрам “Мінск”, які такса-
ма знаходзіцца ў структуры Мінгарвы-
канкама. Сумесна мы зможам ствараць
такія праграмы як у электронным, так і
ў друкаваным фармаце. Таксама запла-
навана распрацоўка музейна-педага-
гічных заняткаў, разлічаных на розныя
ўзроставыя групы, з улікам пешаходных
экскурсій па гістарычным цэнтры гора-
да. 

Да таго ж, наш цэнтральны буды-
нак мае два ўнутраныя дворыкі, што
дазволіць выкарыстоўваць іх для пра-
вядзення прэзентацый, вечарын, кан-
цэртаў з удзелам сталічных музычных
і мастацкіх школ, вучылішчаў. 
— Некалькі будынкаў музея, раскі-
даных па ўсім горадзе... Наколькі
гэта станоўчы фактар для дзейнасці
ўстановы?

— Мы імкнёмся адлюстраваць цэ-
ласную гісторыю горада, а таму буда-
ваць нейкі адзін штучны аб’ект немэ-
тазгодна — больш карысна размяш-
чаць экспазіцыі ў месцах, гістарычна
абумоўленых. Да таго ж, карты, інфа-
кіёскі, разнастайныя буклеты будуць
дапамагаць знайсці турысту ўсе
аб’екты музея. А каб паказаць, на-
прыклад, культурнае жыццё і побыт
гарадской інтэлігенцыі ХІХ — пачатку
ХХ стст. ці можна знайсці  сядзібу лепш
за тую, што знаходзіцца ў Лошыцы?  Гэ-
та ж можна сказаць і пра Верхні горад.  
— Ці магчыма задзейнічаць
іншыя аб’екты — той жа Парк ка-
мянёў, што ва Уруччы, — у працэ-
се функцыянавання Музея гісто-
рыі Мінска?

— У пэўнай перспектыве гэтага не-
льга выключаць. Цяпер адміністрацыяй
Першамайскага раёна распрацоўваецца
архітэктурны праект афармлення тэрыто-
рыі парку. Магчыма, гэта будзе парк-музей.
Структурна ён можа ўваходзіць у склад му-
зея, мець статус філіяла. 

Нам  хацелася б, каб у музеі абавязко-
ва быў і  палеанталагічны аддзел. Дума-
ецца, жыхарам і гасцям горада будзе ціка-
ва ўбачыць на свае вочы косткі мамантаў,
іншых жывёл, што колісь жылі на тэрыто-
рыі, дзе праз вякі  нарадзіўся Мінск. 

Кастусь АНТАНОВІЧ
Фота Юрыя ІВАНОВА

Пытанне пра стварэнне Музея гісторыі Мінска ўзнімалася шырокай грамадскасцю яшчэ ў 80-я га-
ды мінулага стагоддзя, калі праходзілі маштабныя раскопкі Нямігі ў сувязі з будаўніцтвам мет-
рапалітэна. Аднак спатрэбілася некалькі дзесяцігоддзяў, каб ідэя нарэшце ператварылася ў рэаль-
насць. І першым крокам да гэтага стала ўрачыстае адкрыццё на мінулым тыдні экспазіцыі Гале-
рэі твораў Героя Беларусі, народнага мастака СССР і Беларусі Міхаіла Савіцкага “Мастак. Грама-
дзянін. Герой”.

Музей для Мінска

Галіна Ладзісава.

У адной з залаў экспазіцыі Галерэі твораў Міхаіла Савіцкага.

Плюсы і мінусы

Антон СІДАРЭНКА: — Конкурс
маладых талентаў “Зорка ўзышла над
Беларуссю” стаў значнай падзеяй для
сферы культуры нашай краіны. Ужо
сёння відавочна, што ён пакінуў след
не толькі ў памяці 4200 сваіх удзельні-
каў і арганізатараў. Пэўна, вынікі яго
больш як маштабныя, а карысная
інфармацыя, атрыманая пад час ме-
рапрыемства, будзе апрацоўвацца не
адзін тыдзень. Тым не менш, ужо сён-
ня можна казаць аб пэўных высновах,
істотных пытаннях, што ўзняў кон-
курс, праблемах, якія вывеў на пер-
шы план...

Тадэуш СТРУЖЭЦКІ: — Галоўны
вынік конкурсу — ён спраўдзіў ускла-
дзеныя на яго надзеі. Спаборніцтва
маладых талентаў, якое ўпершыню ў
такім маштабе праходзіла на Белару-
сі, атрымалася цікавым і разнастай-
ным. Безумоўна, яно мае будучыню,
бо дазваляе паглядзець на тых мала-
дых творцаў, якія звычайна застаюцца
па-за ўвагай  шырокай аўдыторыі. Гэта
датычыць такіх намінацый, як “Сацы-
яльная рэклама”, “Рэжысура масавых
святаў, тэатралізаваных прадстаўлен-
няў і шоу-праграм”, “Дызайн”. Па да-
дзеных намінацыях рэспубліканскія
конкурсы ў такім маштабе раней не
праводзіліся. “Зорка…” была вельмі
карыснай для тых, хто не спрабаваў
сябе ў сітуацыі творчага спаборніц-
тва.

Станоўчай адметнасцю конкурсу
стаў яго дэмакратычны характар: у ім
маглі прыняць удзел як аматары, так і
прафесіяналы ў шырокім узроставым
дыяпазоне — ад 16 да 31 года. Свед-
чаннем папулярнасці “Зоркі…” стала
вялікая колькасць ахвотных на адбо-
рачных турах. Яшчэ адзін “плюс” —
конкурс прайшоў паэтапна, закрануў-
шы ўсе, без выключэння, раёны кра-
іны, потым —  абласныя цэнтры і, на-
рэшце, сталіцу. Такая схема творчых
аглядаў выкарыстоўвалася ў часы існа-
вання СССР і мела свой плён. Пад-
обныя спаборніцтвы заклікаюць па-
тэнцыйных удзельнікаў да творчай
актыўнасці. На жаль, большасць сучас-
ных рэспубліканскіх конкурсаў не пры-
трымліваецца гэтага парадку: мясц-
овыя прадстаўнікі арганізатараў самі
праводзяць адбор, у выніку чаго на
фінальныя туры ў сталіцу трапляюць
далёка не ўсе лепшыя і цікавыя прад-
стаўнікі. “Зорка ўзышла над Беларус-
сю” выпраўляе гэтую хібу: на ра-
ённым ўзроўні была праведзена шы-
рокая інфармацыйная работа, у выні-
ку якой усе ахвотныя займелі магчы-
масць паспрабаваць сябе.

Плюсам з’яўляецца і тое, што на
абласным узроўні да працы падклю-
чылася рэспубліканскае журы, куды
пагадзіліся ўвайсці лепшыя прафесі-
яналы і майстры сваёй справы. Уда-
лося наладзіць іх паўнавартасную
працу, выезды на конкурсныя пляцоў-
кі. Мяркую, сама прысутнасць журы
рэспубліканскага ўзроўню на аблас-

ных турах вельмі дысцыплінавала
ўдзельнікаў, а карысныя парады, сво-
еасаблівыя  “майстар-класы” дапама-
галі маладым людзям лепш ацэнь-
ваць свае магчымасці. Зразумела,
ацэнка канкурсанта журы на любым
творчым спаборніцтве ўтрымлівае ў
сабе элемент суб’ектывізму. Аднак,
упэўнены, што на конкурсе “Зорка
ўзышла над Беларуссю” верагоднасць
гэтага, дзякуючы выдатнай арганіза-
цыі і кампетэнцыі членаў рэспублікан-
скага журы, сталася мінімальнай.

Антон СІДАРЭНКА: — Ці можна
ўжо сёння казаць пра маладыя тален-
ты, адкрытыя пад час конкурсных ме-
рапрыемстваў?

Тадэуш СТРУЖЭЦКІ: — Безумоў-
на, упэўнена казаць пра тое было б
занадта саманадзейна, але сцвяр-
джаць, што на ім былі створаны
надзвычай спрыяльная абставіны для
гэтага, — можна. Пераможцы “Зор-
кі…” маюць усе магчымасці для да-
лейшага развіцця і творчага росту.
Няма сумненняў: спаборніцтва за-
ймела права на існаванне і абавязко-
ва будзе праводзіцца ў далейшым.

Трэба сказаць, што любы конкурс,
у тым ліку наш, — як жывая істота,
якая можа значна змяняцца. Відавоч-
на, існуюць пэўныя моманты, у тым
ліку і ў Палажэнні аб правядзенні кон-
курсу, якія падлягаюць карэкціроўцы.
Ёсць пытанні, датычныя непасрэдна
арганізацыі, напрыклад, тэрміны пра-
вядзення. Так, відавочна, гэтым разам
не хапіла часу на правядзенне інфар-
мацыйнай і рэкламнай кампаній.

Нарэшце, трэба адзначыць і тое,
што поспех нашага конкурсу залежаў і
ад настрою, з якім ён праводзіўся не-
пасрэдна на месцах. Калі ў большасці
раёнаў “Зорка ўзышла над Беларус-
сю” стала сапраўднай падзеяй, яркай
і запамінальнай, то ў некаторых кон-
курсныя мерапрыемствы праводзілі-
ся фармальна, без усведамлення сіту-
ацыі, без адчування адказнасці за вы-
нікі. Тое, на жаль, здарылася па нека-
торых намінацыях і ў сталіцы: выбар
сярод удзельнікаў, здавалася, быў вя-
лікі, але надзвычай яркіх сярод іх
знайшлося мала. Вядома, ад паведам-
ленняў у сродках масавай інфарма-
цыі шмат што залежала, але ў шэрагу
рэгіёнаў неабходна было правесці бо-
льш інтэнсіўную працу намаганнямі
саміх арганізатараў па папулярыза-
цыі конкурсу сярод патэнцыйных
удзельнікаў. Аднак, спадзяюся, гэта
ўсё — так званыя “праблемы росту”.

Антон СІДАРЭНКА: — А што да
іншых вынікаў?

Тадэуш СТРУЖЭЦКІ: — Рубам па-
ўстала пытанне рэпертуару ў сцэніч-
ных намінацыях. Высветлілася, што
існуе пэўны дэфіцыт новых якасных
твораў. Таксама адбілася адсутнасць
грунтоўнай падрыхтоўкі ўдзельнікаў.
Найперш гэта датычыць зусім новай
намінацыі — “Сацыяльная рэклама”.
Падрыхтоўка спецыялістаў па гэтым

напрамку творчасці толькі пачалася,
таму чакаць вялікай колькасці канкур-
сантаў і высокага ўзроўню іх работ не
даводзілася.

Галоўны вынік “Зоркі…” — мы
атрымалі вялікі масіў матэрыялу для
абмеркавання, аналізу, усё неабход-
нае, каб ісці і развівацца далей. Падста-
вы для далейшага развіцця і росту Рэ-
спубліканскага конкурсу маладых та-
лентаў — ёсць! Спадзяюся, атрыманая
ў выніку яго інфармацыя пойдзе на ка-
рысць мясцовым аддзелам і ўпраўлен-
ням культуры, навучальным устано-
вам, усім, хто зацікаўлены ў наступных
творчых спаборніцтвах. Упэўнены,
многія з сёлетніх канкурсантаў маглі  б
выступіць нашмат лепш,  калі  адчувалі б
больш мэтанакіраваную падтрымку з
боку сваіх землякоў-спецыялістаў. 

Інфармацыя — 
гэта і ёсць поспех

Святлана ГУТКОЎСКАЯ: — Цал-
кам згодная з тым, што поспех кан-
курсантаў залежаў, у тым ліку, і ад вы-
сілкаў арганізатараў на месцах, ад та-
го, як  праводзілася інфармацыйная
работа. Прадстаўнікі некалькіх калек-
тываў потым казалі, што нават не ве-
далі ўсіх умоў спаборніцтва, таму не
прадэманстравалі лепшую частку сва-
ёй праграмы. З апошняй акалічнасцю
звязана, напрыклад, тое, што мы
амаль не пабачылі харэаграфічных

кампазіцый нацыянальнай тэматыкі.
Між тым, мэтай любога конкурсу рэ-
спубліканскага ўзроўню з’яўляецца
культывацыя айчыннай культуры.

Незразумелым для многіх заста-
лося і тое, што такое разнажанравыя і
рознастылёвыя нумары. У выніку
“інфармацыйных” недапрацовак шэ-
раг моцных калектываў не трапіў у
фінал.

Таму прапаную перад такімі буй-
нымі мерапрыемствамі праводзіць
спецыяльныя выязныя семінары, дзе
мясцовым арганізатарам будуць тлу-
мачыць, як найлепшым чынам фар-
міраваць склад удзельнікаў, іх рэпер-
туар.

Лічу таксама неабходным унесці
некаторыя змяненні ў Палажэнне.
Мэтазгодным будзе стварыць асоб-
ную харэаграфічную намінацыю “ма-
лой формы”, дзе будуць спаборні-
чаць салісты, дуэты і трыо. Бо ў лю-
бым харэаграфічным калектыве ёсць
яркія асобы, якіх таксама трэба вы-
яўляць і заахвочваць.

Фігура балетмайстра-пастаноў-
шчыка вельмі важная ў харэаграфіі.
Таму трэба абавязкова праводзіць
конкурс і сярод прадстаўнікоў гэтай
прафесіі. Тым больш, узрост канкур-
сантаў — ад 16 да 31 года — дазваляе
шукаць таленты хутчэй сярод паста-
ноўшчыкаў, чым сярод танцораў, бо
апошнія праяўляюць свае здольнасці
нашмат раней. На жаль, сёлета про-
звішчы балетмайстраў нават не пазна-
чаліся ў праграмках. Як, дарэчы, і
аўтарства музыкі, на якую ставіліся
кампазіцыі. Гэтую, здавалася б, невялі-
кую акалічнасць мусім абавязкова вы-
правіць наступным разам.

Сярод задач, якія былі заяўлены ў
рэгламенце конкурсу, ці не першай
стаяла папулярызацыя мастацтва. Та-
му тое, што аматары выступалі побач
з прафесіяналамі, — вельмі добра.
Конкурс стаў нагодай ацаніць узро-
вень майстэрства прадстаўнікоў мясц-
овых навучальных устаноў, заахвоціў
выпускнікоў, якія ўжо працуюць, на
далейшае развіццё ў прафесіі. Пад час
спаборніцтва праведзена і вялікая
прафарыентацыйная праца.

Харэаграфічныя калектывы атры-
малі магчымасць яшчэ раз зразумець,
наколькі вялікую ролю адыгрывае
адзінства музыкі, касцюма, макіяжу.
Дарэчы, чаму б не прапанаваць  на-
ступным разам канкурсантам у намі-
нацыі “Фатаграфія” паспрабаваць ся-

бе ў здымках танцавальных нумароў?
Мяркую, гэта было б вельмі ўдалым хо-
дам арганізатараў і добра павысіла б
відовішчнасць конкурсных мерапры-
емстваў.

Цікавым падаецца і стварэнне
своеасаблівых “каманд” з прадстаўні-
коў розных намінацый, перад якімі
ставіліся б задачы падрыхтоўкі асоб-
ных нумароў: малады кампазітар пі-
ша музыку, мастак рыхтуе касцюмы,
харэограф ставіць танец, фатограф
робіць здымкі, рэжысёр манціруе
стужку…

Антон СІДАРЭНКА: — Пад час па-
пярэдніх абмеркаванняў часцей за
іншыя паўставала пытанне аб узросце
ўдзельнікаў. Пагадзіцеся, калі ў 31 год
мастак або танцоўшчык — ужо пры-
знаны майстар, то для прыхільніка
аўтарскіх спеваў, напрыклад, гэта толь-
кі пачатак...

Уладзімір ЗІНКЕВІЧ: — Мяркую,
у “мастацкіх” намінацыях трэба
падзяліць канкурсантаў на дзве ўзрос-
тавыя групы: ад 16 да 21 года і ад

21 да 31. У першай могуць спаборні-
чаць навучэнцы сярэднеспецыяльных
устаноў, заданні для іх будуць пры-
кладна адпавядаць праграме паступ-
лення ў Акадэмію мастацтваў. Што да
другой, дык яна будзе прызначана
для прафесіяналаў з вышэйшай адука-
цыяй — тых самых маладых выклад-
чыкаў, якія скончылі Акадэмію мас-
тацтваў, але павінны займацца далей-
шым удасканальваннем свайго ра-
мяства.

Самым галоўным вынікам кон-
курсу лічу магчымасць для маладых
творцаў “паспрабаваць” сябе на рэ-
спубліканскім узроўні, мець зносіны з
такімі ж, як і яны, пачаткоўцамі з
іншых рэгіёнаў. Надзвычай важным
тут стала стварэнне спрыяльнага твор-
чага асяроддзя, такога неабходнага
для мастакоў з раёнаў. Дзяржава вы-
даткоўвае на падрыхтоўку мастакоў
вялікія грошы, і трэба, каб веды, атры-
маныя пад час навучання, не страчва-
ліся. Лічу, менавіта наш конкурс можа
стаць стымулам для адраджэння твор-
чага асяроддзя па ўсёй краіне.

Вялікім плюсам стала магчы-
масць для журы наведваць абласныя
адборачныя туры. Тым самым была
атрымана карысная інфармацыя аб
узроўні падрыхтоўкі, у тым ліку, на-
шых патэнцыйных абітурыентаў. Цал-
кам падтрымліваю ідэю папярэдніх
кансультацый. Трэба таксама падзя-

Літаральна праз некалькі дзён пасля фіналу Першага Рэспубліканскага конкурсу ма-
ладых талентаў “Зорка ўзышла над Беларуссю” газета “Культура” зыніцыявала
“круглы стол”, за якім прадстаўнікі аргкамітэта конкурсу і члены журы падвялі
першыя вынікі спаборніцтва, агучылі праблемныя моманты і актуальныя пытанні,
што ўзняў конкурс. На старонках “К” Прэс-цэнтр “Зоркі...”, што з кастрычніка мінула-
га года працаваў на базе РВУ “Культура і мастацтва”, неаднойчы аналізаваў ход як
рэгіянальных адбораў, так і ўзровень падрыхтоўкі фіналістаў. Да якіх жа высноў
прыйшлі арганізатары і суддзі конкурсу, пачынаючы ўжо сёння падрыхтоўку да на-
ступнага мерапрыемства такога кшталту?
У гутарцы па гэтых пытаннях прынялі ўдзел намеснік міністра культуры Рэспублікі
Беларусь Тадэуш СТРУЖЭЦКІ, намеснік начальніка аддзела навучальных устаноў і
працы з творчай моладдзю Міністэрства культуры Анатоль МУКАЛАЎ, заслужаная
артыстка Рэспублікі Беларусь, старшыня журы ў намінацыі “Аўтарская песня” Надзея
МІКУЛІЧ, загадчык кафедры харэаграфіі Беларускага дзяржаўнага універсітэта куль-
туры і мастацтваў, кандыдат філалагічных навук, прафесар, старшыня журы ў намі-
нацыі “Сучасны танец” Святлана ГУТКОЎСКАЯ, прафесар кафедры рэжысуры кіно і
тэлебачання Беларускай дзяржаўнай акадэміі мастацтваў, старшыня журы ў наміна-
цыі “Сацыяльная рэклама” Павел ІВАНОЎ, загадчык кафедры манументальна-дэкара-
тыўнага мастацтва Беларускай дзяржаўнай акадэміі мастацтваў, заслужаны дзеяч
мастацтваў краіны, лаўрэат Дзяржаўнай прэміі Рэспублікі Беларусь, прафесар, стар-
шыня журы ў намінацыях “Жывапіс і графіка”, “Скульптура”, “Дэкаратыўна-пры-
кладное мастацтва” Уладзімір ЗіНКЕВІЧ, кіраўнік Рэспубліканскага прэс-цэнтра кон-
курсу Антон СІДАРЭНКА.
Гутарка  за “круглым сталом” газеты   сфарміравалася ў некалькі тэматычных блокаў,
прысвечаных розным аспектам правядзення маштабнага конкурсу маладых талентаў.

Дыскурс у конкурс:
дзеля і

Тадэуш Стружэцкі. Надзея Мікуліч. Анатоль Мукалаў.

“ к р у г л ы  с т о л ”  “ К ”

ліць намінацыю “Жывапіс і графіка”,
бо ў нас дастаткова талентаў як у ад-
ным, так і ў другім відзе выяўленчага
мастацтва, і губляць некага з іх толькі
з-за таго, што не хапіла месца, —  за-
лішняя раскоша.

Антон СІДАРЭНКА: — Многія
адзначалі, што праграма менавіта па
“мастацкіх” дысцыплінах была занад-
та акадэмічнай, нагадвала правілы па-
ступлення ў Акадэмію мастацтваў, што
не лепшым чынам адбівалася на відо-
вішчнасці, самім духу спаборніцтва...

Уладзімір ЗІНКЕВІЧ: — А пра-
грама і павінна быць акадэмічнай!
Прынамсі, тая яе частка, што тычыцца
малодшай узроставай групы, прад-
стаўнікі якой толькі рыхтуюцца да па-
ступлення ў вышэйшыя навучальныя
ўстановы. Абітурыент павінен выкон-
ваць абавязковыя “стандарты”, такія,
напрыклад, як рысунак галавы. Мала-
ды мастак можа вельмі добра пра-
явіць сябе, ствараючы кампазіцыю,
але потым, калі будзе дапушчаны да
навучання, сутыкнецца з вялікімі цяж-

касцямі — менавіта таму, што не ве-
дае элементарных рэчаў, той самай
анатоміі. Таму заданне па стварэнні
кампазіцыі, відавочна, трэба пакінуць
для старэйшай узроставай групы, а
малодшых арыентаваць на тое, што
спатрэбіцца пры акадэмічным наву-
чанні. Падзяляць канкурсантаў па
ўзросце трэба абавязкова: спаборні-
чаць з мастакамі з вышэйшай адука-
цыяй пачаткоўцы не могуць. Таму ся-
род сёлетніх пераможцаў апошніх
амаль што няма.

Што да відовішчнасці, дык выйсце
можна знайсці ў цесным супрацоўніц-
тве з тэлебачаннем. Магчымасцей
тут — багата.

Конкурс павінен
быць відовішчным

Антон СІДАРЭНКА: — Яшчэ на-
конт узросту ўдзельнікаў. Пытанні з
узроставымі межамі ўзнікалі ў членаў
журы розных намінацый. Калі для ад-
наго віду мастацтва 16 — 31 год — час
росквіту, то для іншых гэты ўзрост не-
паказальны. Можа, варта вызначыць
асобныя ўзроставыя межы для кож-
най намінацыі?

Надзея МІКУЛІЧ: — Цалкам пад-
трымліваю. Прыхільнікаў  аўтарскай
песні відавочна больш сярод тых, каму
за трыццаць. А што да інфармацыйнай
папярэдняй падрыхтоўкі, дык яна па-
просту неабходная. Бо ў спаборніцтвах

па нашай намінацыі прынялі ўдзел
шмат выканаўцаў, якія вельмі слаба
ўяўлялі сабе, што такое аўтарская песня
наогул. Асобныя маладыя людзі былі
нават упэўнены, што маюць права на
ўдзел толькі таму, бо самастойна напі-
салі да песні словы і музыку, а потым са-
мі яе  выканалі.  На жаль, і дарослыя,
тыя, хто адбіраў удзельнікаў, відаць, са-
мі элементарна блытаюць жанры: у
прыватнасці, аўтарскую песню — з
эстраднымі спевамі. 

Сярод моладзі, якая прымала
ўдзел у спаборніцтвах, тым больш не
аказалася разумення самога паняцця
аўтарскай, бардаўскай творчасці.
Апошняя патрабуе ад чалавека пэўна-
га жыццёвага досведу, які прыходзіць
толькі з узростам. Можа, наступным
разам трэба будзе арганізаваць спа-
борніцтвы па выканальніцкім май-
стэрстве, што значна аблегчыць зада-
чу маладым людзям?

Але сам конкурс —  вельмі не-
абходны. Давайце ўзгадаем, з якім
поспехам праходзілі колішнія конкур-

сы артыстаў эстрады, колькі сапраў-
дных зорак яны адкрылі! І такія патэн-
цыйныя зоркі ёсць і сёння, іх нават не
трэба шукаць, — дастаткова звярнуц-
ца ў тыя самыя клубы аўтарскай пес-
ні, што існуюць пры ўстановах культу-
ры. На жаль, іх удзельнікі амаль не
звярнулі ўвагі на наша спаборніцтва.

Антон СІДАРЭНКА: — Сярод
“праблемных” намінацый трэба на-
зваць і “Сацыяльную рэкламу”, удзел
у якой прыняла зусім невялікая коль-
касць ахвотных. Наколькі разумею, гэ-
та звязана і з тэхнічнымі цяжкасцямі:
фактычна, канкурсанты павінны былі
прадставіць на абмеркаванне журы
гатовы фільм.

Павел ІВАНОЎ: — З вылучэннем у
праграму рэспубліканскага конкурсу
“экраннай” намінацыі ніякай памылкі
не было. Відэатэхніка на сённяшні
дзень вельмі даступная, здымаць
стужкі, пры вялікім жаданні, можна і
на мабільны тэлефон, не кажучы ўжо
пра надзвычайную папулярнасць кіна-
і тэлеэкрана сярод моладзі. Іншая
справа — была зроблена памылка ў
вызначэнні самога жанру. Сацыяль-
ная рэклама патрабуе высокага пра-
фесіяналізму, ведаў, добрай адукацыі
тых, хто жадае ёй займацца. Значна
лягчэйшым і для канкурсантаў, і для
ацэньвання журы было б заданне
стварыць невялічкі фільм на
адпаведную тэму. Менавіта такія, ве-

льмі простыя, тэсты праходзяць сту-
дэнты Акадэміі мастацтваў у першыя
месяцы свайго навучання. Калі мала-
ды чалавек можа рэалізаваць свае ідэі
праз набор візуальных вобразаў — ён
можа стаць рэжысёрам. Падобнае за-
данне спрыяла б і відовішчнасці спа-
борніцтваў: фінал у такім выпадку вы-
глядаў бы як паказ стужак фіналістаў.

Што да сёлетняга конкурсу, то, на
маю думку, яму бракавала актыўнай
рэкламы. Конкурс трэба прапаганда-
ваць больш энергічна, карыстаючыся
пры гэтым найноўшымі сродкамі. Тады
і эфект ад яго будзе больш выразны.

Хацелася  б таксама пашырыць
працу рэспубліканскага журы і на ра-
ённыя этапы. Мяркую, нават адзін яго
прадстаўнік будзе вельмі садзейні-
чаць таму, каб на абласны ўзровень
траплялі найбольш цікавыя ўдзельні-
кі, тыя самыя “самародкі”, каго мы
шукалі гэтым разам.

Святлана ГУТКОЎСКАЯ: — Цал-
кам падтрымліваю гэтую ініцыятыву!
Не абавязкова, каб гэта быў член рэ-

спубліканскага журы, але прафесі-
янал  павінен прысутнічаць ужо на са-
мым пачатку адбораў.

Анатоль МУКАЛАЎ: — Як прад-
стаўнік арганізатараў магу адразу ска-
заць, што такая схема будзе выклікаць
пэўныя цяжкасці. Нашмат больш
эфектыўнай можа стаць арганізацыя

дадатковых занальных тураў у кож-
най вобласці, дзе і будуць прымаць
удзел прадстаўнікі рэспубліканскага
журы. Трэба адзначыць, што такія ад-
боры былі праведзены ў некалькіх аб-
ласцях ужо  гэтым разам і прынеслі ві-
давочную карысць.

Таленты шукаюць 
у раёнах

Антон СІДАРЭНКА: — Сёння
неаднаразова гучала меркаванне
аб тым, што прафесійная планка,
зададзеная гэтым конкурсам, бы-
ла вельмі высокая. Але “самаро-
дак”, якіх мы і шукалі, ужо па
азначэнні не можа быць прафесі-
яналам, бо не мае належнай ад-
укацыі і вопыту…

Павел ІВАНОЎ: — У выпадку з
экранным мастацтвам галоўнымі мо-
гуць быць ідэі і “незамыленае вока”.
Сваім студэнтам у Акадэміі мастац-
тваў я заўсёды прыводжу за прыклад
аднаго англійскага студэнта, які зняў
стужку з удзелам сябра ў якасці акцё-
ра на звычайную аматарскую відэака-
меру, даслаў яе ў дырэкцыю Канскага
фестывалю і — быў адабраны ў кон-
курсную праграму кароткаметраж-
ных стужак.

Антон СІДАРЭНКА: — Пад час
першага этапа конкурсу прадстаўні-
кі раённых аддзелаў культуры каза-
лі, што знайсці ў сябе маладыя та-

ленты па ўсіх дванаццаці намінацы-
ях было неверагодна цяжка. Магчы-
ма, нізкі ўзровень падрыхтоўкі не-
каторых канкурсантаў можна рас-
тлумачыць гэтымі абставінамі. Тады
паўстае пытанне аб неабходнасці
раённых тураў. Можа, варта адразу
пераходзіць да занальных,
аб’яднаўшы ўдзельнікаў з сямі — ва-
сьмі раёнаў?

Тадэуш СТРУЖЭЦКІ: — “Пазба-
віцца” ад раённых адбораў было б
непрадбачліва, бо менавіта на гэтым
узроўні вядзецца асноўная першапа-
чатковая праца з маладымі талентамі
ў нашай краіне.

Уладзімір ЗІНКЕВІЧ: — Калі ў
ранейшыя часы мастацкімі навучаль-
нымі ўстановамі праводзіўся адбор
патэнцыйных абітурыентаў, то камі-
сіі з ліку выкладчыкаў выязджалі ме-
навіта ў раённыя цэнтры, што прыно-
сіла вельмі добрыя вынікі. Таму ра-
ённыя этапы трэба абавязкова заха-
ваць.

Пад “зорным небам”
маладога мастацтва

Антон СІДАРЭНКА: — Дык ці выка-
наў першы конкурс маладых талентаў
сваё першапачатковае прызначэнне:
адшукаць маладых “зорак” мастацтва?

Надзея МІКУЛІЧ: — Можа, і не
“зорак”, але “зорачак” мы дакладна
знайшлі. Калі мы хочам пабачыць

сапраўдных “зорак” на наступным
конкурсе, напрыклад, праз тры гады,
рыхтавацца да яго трэба ўжо сёння.
Найперш — інфармаваць патэнцый-
ных удзельнікаў і іхніх настаўнікаў аб
патрабаваннях да будучых канкурсан-
таў.

Уладзімір ЗІНКЕВІЧ: — Лічу,  на-
ват калі не ўсе патэнцыйныя “зоркі”
знойдзены, дык годны “небасхіл” для
іх створаны менавіта з дапамогай на-
шага конкурсу. Знайсці таленты —
яшчэ не ўсё: трэба змагацца за іх лёс,
стварыць для іх развіцця ўсе неабход-
ныя ўмовы. Апошняе, бадай, важней-
шае за выяўленне канкрэтных пера-
можцаў.

Анатоль МУКАЛАЎ: — У гэтым
накірунку Міністэрства культуры ро-
біць усё магчымае. Так, тыя лаўрэ-
аты конкурсу, якія не маюць вышэй-
шай адукацыі, пры жаданні, будуць
мець магчымасць вучыцца ў ВНУ.
Прадастаўляць ільготы пры паступ-
ленні ў творчыя ВНУ — наша даўняя
традыцыя, як і тая, што лаўрэаты
разнастайных конкурсаў атрымліва-
юць дапамогу ад спецыяльнага фон-
ду Прэзідэнта Рэспублікі Беларусь па
падтрымцы таленавітай моладзі.

Праўда, пры атрыманні льгот на
паступленне ўзнікае пытанне, бо ёсць
намінацыі, навучанне па якіх не вя-
дзецца. Тое тычыцца, напрыклад,
“Аўтарскай песні”…

Святлана ГУТКОЎСКАЯ: — ...І
намінацыі “Сучасны танец” — так-
сама. Бо, калі чалавек перамог з ну-
марам у стылі брэйк-данс, каб ву-
чыцца па праграме нашай кафед-
ры, ён усё роўна павінен валодаць
праграмай харэаграфічнага кале-
джа.

Вельмі добра, што большасць
фіналістаў такім патрабаванням
адпавядала. Трэба адзначыць высо-
кі ўзровень падрыхтоўкі харэагра-
фічных кадраў менавіта ў рэгіяна-
льных навучальных установах. Але
хацелася б, каб нашы студэнты мелі
яшчэ і магчымасць практыкі ў рэгі-
ёнах, усведамлялі, дзе і ў якіх умо-
вах ім давядзецца потым праца-
ваць. Гэтыя нюансы адкрыліся дзя-
куючы конкурсу “Зорка ўзышла над
Беларуссю”.

Анатоль МУКАЛАЎ: — Што, на
ваш погляд, трэба рабіць з назвай на-
мінацыі? Ці трэба яе скарэкціраваць?

Святлана ГУТКОЎСКАЯ: — Трэба
абавязкова пакінуць самі назвы “Су-

часны танец” або “Сучасная харэагра-
фія”. Эстрадныя і народныя танцы
больш распаўсюджаны, іх добра веда-
юць, а сучасныя, на якія прагназуецца
вялікі попыт, трэба развіваць і пад-
трымліваць з дапамогай такіх мерап-
рыемстваў, як наш конкурс.

Наступны конкурс 
пачнецца 
ўжо вельмі хутка!

Тадэуш СТРУЖЭЦКІ: — Трэба да-
кладна вызначыць мэты і задачы кон-
курсу, каб ён не быў падобны на
іншыя. Перш за ўсё — скіраваць яго
на папулярызацыю айчыннай культу-
ры. Нацыянальная адметнасць можа
стаць галоўнай рысай конкурсу. Не-
абходна больш шырокае выкарыс-
танне пад час спаборніцтва аўтарскіх
задумак у самым шырокім сэнсе. На
конкурсе павінны вылучацца не-
ардынарныя мастацкія задаткі, якія
потым можна было б развіваць, каб
“Зорка ўзышла над Беларуссю”  стала
вельмі важнай прыступкай у прафа-
рыентацыі маладых людзей, каму во-
пытныя прафесіяналы будуць
дапамагаць рэалізоўваць іх творчыя
магчымасці.

Па-другое,  гэтым разам нам віда-
вочна не хапіла часу, каб падысці да
падрыхтоўкі конкурсу сістэмна. На-
ступным разам патрэбна зладзіць шэ-
раг падрыхтоўчых семінараў з удзе-
лам арганізатараў і членаў журы. Гэта
тычыцца адбору на самым першым,
раённым, этапе, дзе магчымасць
суб’ектыўнага падыходу да адбору
канкурсантаў — самая вялікая.

Па-трэцяе, сённяшняя гутарка па-
цвердзіла, што трэба ўдакладняць на-
звы некаторых намінацый, карэкціра-
ваць узроставы цэнз.

Па-чацвёртае, конкурс павінен
быць па магчымасці самадастатко-
вым, самастойна рэалізоўваць сваю
ідэю праз пэўныя намінацыі. Думка
наконт працы фатографаў-канкур-
сантаў пад час сцэнічных праглядаў у
гэтым сэнсе вельмі ўдалая. Можна
пашырыць гэтую ідэю, напрыклад, на
намінацыю “Рэжысура масавых свя-
таў…”, прапанаваўшы яе ўдзельні-
кам стварыць сцэнарый цырымоній
самога конкурсу.

Безумоўна, усе гэтыя высновы
знойдуць месца ў рашэннях аргкамітэта
будучага конкурсу, падрыхтоўку да яко-
га, дарэчы, трэба пачынаць ужо сёння,
каб праз два-тры гады, калі стартуюць
новыя адборачныя этапы, яны право-
дзіліся з улікам сёлетняга досведу.

Фота Юрыя ІВАНОВА

высновы і прапановы

Святлана Гуткоўская. Павел Іваноў. Уладзімір Зінкевіч. Антон Сідарэнка.

для...  



Напэўна, ніводны з ай-
чынных артыстаў не мае
столькі інфармацыйных
нагод  для сустрэчы з
журналістамі, як акцёр
Рэспубліканскага тэатра
беларускай драматургіі
Ігар СІГОЎ. 
Сёння Ігар Аляксеевіч  у
тэатры  працуе над новай
роляй у п’есе Алены Па-
повай “Сонечка”; літа-
ральна на мінулым тыдні
на Першым канале адбы-
лася прэм’ера серыяла
“Замах” Аляксандра Яф-
рэмава з удзелам акцё-
ра... Нельга абысці ўва-
гай  і дакументальна-
мастацкі праект “Гара-
ды… Героі…” на  АНТ, дзе
Ігар Сігоў  задзейнічаны
як вядучы. А яшчэ немаг-
чыма забыцца на славу-
тую паездку беларускага
акцёра на цырымонію
“Оскар”, куды ён быў
запрошаны  як выканаў-
ца галоўнай ролі ў стуж-
цы ірландскага рэжысё-
ра Хуаніты Уілсан “Дзве-
ры”. Між іншым, на гэ-
тым тыдні стужка кінап-
рэміі была прадстаўлена
беларускай публіцы на
сцэне роднага тэатра 
Сігова.

Гэты праект не забуду!
— Ігар Аляксеевіч,   журналісты ма-
юць рацыю, патрабуючы сёння ва-
шай увагі: вы цяпер —  адна з самых
медыйных персон. Прыемна, што
вашу працу можна ўбачыць і ў тэат-
ры, і ў кіно, і на тэлебачанні…

— Так. Сёння я нават займеў   маг-
чымасць  адпачываць,  змяняючы роз-
ныя накірункі працы. Да прыкладу,
вельмі цікавы і напружаны працэс зды-
мак у мяне цяпер на праекце “Гара-
ды… Героі”  тэлеканала АНТ.   Я пабы-
ваў у такіх славутых подзвігам сваіх
жыхароў месцах, як Санкт-Пецярбург,
Керч, Адэса, Севастопаль, Мурманск,
Валгаград, Тула… — усяго ў трынацца-
ці гарадах-героях. У кожнага — свая
гісторыя мужнасці,  подзвіг абаронцаў,
які не можа не ўразіць, пакінуць абыя-
кавым.  Здымкі, падкрэслю, адбываюц-
ца на месцах! Ды прыкладу, прыязджа-
ем у Мурманск, а там — мінус 12. Зды-
маем на ўзбярэжжы: страшэнны вецер,
холад! І, адпаведна сваёй ролі, я мушу
адчуць на сабе ўсе цяжкасці, якія выпа-
лі на долю абаронцаў горада...

На наступны дзень  вяртаюся  ў
Мінск. І — на рэпетыцыю ў тэатр. А тут
ужо зусім іншы клімат. Затым — рушу на
поўдзень, пасля —  зноў  дадому. Так  і
атрымлівалася адпачываць: ад тэатра —
на здымках праграмы, і  наадварот. 
— Калі меркаваць  па першых філь-
мах праекта, “Гарады... Героі” му-
сіць стаць адным з самых рэйтынга-
вых дакументальных цыклаў…

—  Спадзяюся. Але тое, што ства-
ральнікі праекта зрабілі своеасаблівае
вынаходніцтва ў канструкцыі філь-
маў, — гэта сапраўды так. Мяркуйце
самі. У праекце спалучаюцца  розныя
стылі: дакументалістыка, тэлевізійная
пастаноўка,  мастацкае кіно, тэлевізій-
ная графіка.   Ды і мне дасталася няп-
ростая роля — гэткага выпрабавальні-
ка-экстрэмала. Даводзіцца і знаходзіц-
ца ў  акопах, і будаваць снежныя схові-
шчы, і плаваць у вадзе, і падпальваць
розныя прадметы, і лазіць па катаком-
бах…  Усё гэта хоць і складана часам,
але вельмі захапляльна. Ды і галоўнае:
у аснове цыкла —  неверагодныя гісто-
рыі абароны гарадоў, якія застаюцца ў
душы і сэрцы. Калі даведваешся, як лю-
дзі змагаліся, трымалі бой,  як выжы-
валі ў тых жа катакомбах, шахтах, што
дзеля гэтага выкарыстоўвалі, — гэтыя
факты кранаюць неверагодна. 
— Вы адразу пагадзіліся на ўдзел у
праекце?

— Так. Але рэжысёру праекта Іллі
Баранаву і здымачнай групе ў цэлым

прыходзіцца нялёгка, бо ім даводзіцца
весці шмат перамоў, спалучаць графі-
кі мой  і Уладзіміра Гасцюхіна, які  ў
праекце выступае ў якасці  вядучага-
апавядальніка, атрымліваць дазволы
на здымкі на шэрагу ваенных аб’ек-
таў…  Здавалася б, усё проста, але ска-
ардынаваць намаганні ўсіх удзельнікаў
праекта разам,  пазбегнуць недарэч-
насцей — гэта  вельмі складаная і ад-
казная праца. Я з вялікай цікавасцю
прымаю ўдзел у праекце і мяркую, што
гэтыя здымкі дакладна не забуду! 

Адчуваў, што мы —
аднадумцы
— Ігар, літаральна ўчора ў вашым
тэатры адбыўся грамадскі паказ
стужкі “Дзверы” ірландскага рэ-
жысёра Хуаніты Уілсан, дзе вы
сыгралі адну з галоўных роляў.
Карціна прынесла вам заслужа-
ную славу і паездку на цырымо-
нію “Оскар”. Разумею, што  вы ба-
чылі фільм неаднойчы, але ці па-
мятаеце вашы ўражанні ад перша-
га прагляду? 

—  Першы раз я ўбачыў карціну два
гады таму. Хуаніта зманціравала стуж-
ку  і прывезла яе ў Беларусь, каб  пака-
заць невялікаму колу сяброў. Вядома,
усе хваляваліся, і я ў тым ліку.  А як
жа — убачыць сваю працу на экране!
Гэты момант для акцёра заўжды асаблі-
вы.

Што да працы Хуаніты,   дык
зразумеў яшчэ на здымачнай пляцоў-
цы: яна — прафесійны і адметны мас-
так. Узровень стужкі толькі запэўніў
мяне ў маіх  адчуваннях.  
— Гэта прытым, што  “Дзверы” былі
дэбютам рэжысёра?

— Тое, што гэта быў яе першы
фільм, абсалютна не адчувалася. Уіл-
сан ведала, што  хацела сказаць, якую
гісторыю распавесці людзям — на эма-
цыйным узроўні, на духоўным, на  пад-
свядомым, — і  таму, мабыць, усё ў яе
і атрымалася. Нават у працы з акцёра-
мі яна была гранічна канкрэтнай у сва-
іх патрабаваннях. 

У маім выпадку, мы спачатку доў-
га размаўлялі, каб  адчуць адно адна-
го, знайсці творчае паразуменне. А по-
тым  ужо разумеліся без слоў. Да пры-
кладу, яна глядзіць у пэўны момант у
манітор,  і я бачу: нешта яе засмучае.
“Што не так?” — пытаюся.  Яна ў адказ
паціскае плячыма.  “Добра, давай пас-
прабуем па-іншаму”, — кажу.  І спра-
бую сыграць інакш. Вось так, на нейкай
“птушынай мове”, на невербальным
узроўні і дамагаліся вынікаў. І гэта бы-
ло абсалютна натуральна: бо я адчу-
ваў — што мы аднадумцы.

Трэба адзначыць, што ўся каманда
Хуаніты была вельмі прафесійнай.
Асабліва адзначу аператара, які пры-
маў удзел у здымках фільма Мэла Гіб-
сана “Храбрае сэрца”. Ягоны ўнёсак у
стужку быў вельмі істотны. 
— Як, дадам,  і праца акцёраў…

— Так.  Добра сыгралі і Джульета
Казакевіч-Герынг, выпускніца нашай
Беларускай дзяржаўнай акадэміі мас-
тацтваў, якая цяпер працуе ў маскоў-
скім тэатры “Школа сучаснай п’есы”,  і
Ліля — маленькая кіяўлянка, што пра-
яўляла пад час здымак проста цуды ге-
раізму. 

Самае цікавае, што ў Галівудзе
фільм дэманстраваўся на рускай мове
з англійскімі субцітрамі. Хуаніта сказа-
ла, што тыя эмоцыі, якія нараджаюцца

ў нас, тое, як мы гаворым, наша маў-
ленне — усё складаецца ў адзінае цэ-
лае. І калі змяніць штосьці ў  створа-
ным — гэта ўжо не будзе праўдай. 

“Оскар” паказаў мне,
што ўсё магчыма
— Якія асноўныя ўрокі вы атрымалі
пад час здымак карціны? 

— Нягледзячы на тое, што “Оскар”
стужка не атрымала, лічу: той вынік,
якога каманда дасягнула сваёй пра-
цай, — цудоўны. Трапіць з 500 прэтэн-
дэнтаў у пяцёрку лепшых — гэта сап-
раўды пачэсна. Акрамя намінацыі на
згаданую прэмію, “Дзверы” заваявалі
ўзнагароды і прыцягнулі ўвагу публікі
на шматлікіх еўрапейскіх  кінафесты-
валях: у Ірландыі, Шатландыі, Італіі,
Польшчы… Хуаніта, па сутнасці, зрабі-
ла вельмі простую, але геніяльную рэч:
яна — ірландскі рэжысёр, мы — бела-
рускія, расійскія  і ўкраінскія акцёры,  а
ў выніку нарадзілася гісторыя, якая
кранае кожнага жыхара планеты. 

Галоўны ўрок, які я вынес, — гэта
годнае стаўленне да сваёй працы. Калі
мы працавалі над фільмам — усё і ўсе
знаходзіліся на сваіх месцах, і кожны
ведаў, чым ён мусіць займацца. Здым-
кі карціны адбываліся  толькі шэсць
дзён, але гэта былі тыя шэсць дзён, ка-
лі ніводная хвіліна не была згублена.
Ішлі здымкі адной сцэны — у гэты ж час
дэкаратары ціхенька рыхтавалі іншую
пляцоўку...
— Ёсць такая прыкмета, якую рас-
павёў аніматар Аляксандр Пятроў,
оскараўскі лаўрэат:  кажуць, што ка-
лі дакрануцца да “Оскара” — то

прыйдзе поспех.  Вам  пакуль дак-
рануцца да яго не ўдалося, але, маг-
чыма, ён вам штосьці “паабяцаў”? 

— Галоўнае, што ён мне паведаміў:
усе галівудскія акцёры — такія ж людзі,
як і мы. Толькі размаўляюць па-англій-
ску. Мне ўдалося сустрэцца ў неафі-
цыйнай абстаноўцы  з Сандрай Балак,
Мэрыл Стрып, Квенцінам Таранціна,
Кіану Рыўзам… І зблізку адкрываецца
простая ісціна: яны маюць тыя ж са-
мыя паўсядзённыя праблемы, што і
мы. 

Яшчэ “Оскар” зрабіў для мяне
вельмі важную рэч: ён паказаў, што ўсё
магчыма. Здаецца, працуеш днямі і на-
чамі, год за годам, а тут раптам штось-
ці адбываецца — і здзяйсняецца твая
запаветная мара.     

Гэта вельмі важна. Пасля цырымо-
ніі я вярнуўся дадому з жаданнем пра-
цаваць больш аддана, з верай, што ўсё
можна зрабіць яшчэ лепш, толькі трэба
быць больш патрабавальным да сябе.
“Оскар” стаў для мяне  той прызмай,
што дазволіла ўбачыць свет па-іншаму.
— Таму цяпер у вас столькі пра-
ектаў?

— І я не збіраюся спыняцца. Сёння
ў тэатры ідуць рэпетыцыі п’есы “Со-
нечка” Алены Паповай, якую яна напі-
сала па матывах твора  Фёдара Даста-
еўскага “Злачынства і пакаранне”.  У
спектаклі я іграю Свідрыгайлава.
Прэм’ера пастаноўкі чакаецца ў ліпені.
Спрабуюся таксама ў шматлікіх кінап-
раектах. У цэлым, у мяне з’явіўся імпэт
да працы, і я жадаю, каб гэты настрой
не пакідаў мяне.  Бо ёсць яшчэ куды
расці!  

Гутарыла Дар’я АМЯЛЬКОВІЧ
Фота Юрыя ІВАНОВА

Як паведамілі “К” у Мі-
ністэрстве культуры Бе-
ларусі, Рэспубліканскі
фестываль беларускіх
фільмаў пройдзе ў Брэс-
це 20 — 24 чэрвеня 2010
года. 

Ён арганізаваны па рашэнні Мініс-
тэрства культуры і Брэсцкага аблвы-
канкама. Мэтай яго правядзення
з’яўляецца павышэнне ролі нацыяна-
льнай кінематаграфіі ў сацыяльна-ку-
льтурным жыцці грамадства, захаван-
не і развіццё традыцый нацыянальна-
га кінамастацтва.

Насычаная праграма складаецца з
дакументальных, ігравых і анімацый-
ных фільмаў беларускай вытворчасці,
створаных у перыяд з 2007 па 2010 га-
ды. Асаблівая ўвага надаецца
творчасці маладых кінематаграфіс-
таў — выпускнікоў Беларускай дзяр-
жаўнай акадэміі мастацтваў. 

Акрамя конкурснай праграмы,
упершыню ва ўсіх рэгіёнах рэспублікі
пройдуць паказы і творчыя мерапры-
емствы: рэтра-
спектывы, сеансы Памяці, выстаўкі,
сустрэчы кінематаграфістаў і гледачоў
у працоўных калектывах і навучаль-
ных установах. 

На фестываль запрошаны вядо-
мыя беларускія кінематаграфісты, а
таксама госці з іншых краін з мэтай
правядзення майстар-класаў для па-
чынаючых творцаў, студэнтаў адпавед-
ных факультэтаў. 

Прыз фестывалю — “Хрустальныя
Буслы” — будзе ўручацца па наміна-
цыях: “За лепшы фільм фестывалю”
(Гран-пры),  “За лепшую мужчынскую
ролю”, “За лепшую жаночую ролю”,
“За лепшую рэжысуру”, “За лепшы сцэ-
нарый”, “За лепшае музычнае афар-
мленне”, “За лепшае выяўленчае вы-
рашэнне”, а таксама прадугледжаны
спецыяльныя прызы фестывалю, за-
снаваныя разнастайнымі арганізацы-
ямі.

Фестывальныя паказы пройдуць у
найбуйнейшым брэсцкім кінатэатры
“Беларусь”.

“Хрустальныя
буслы”

Ігар СІГОЎ:

“Я не збіраюся
спыняцца!”

10 мая ў нашай краіне
распачаўся Фестываль
еўрапейскага кінамас-
тацтва. Мерапрыемства
праводзіцца пры пад-
трымцы Міністэрства ку-
льтуры Рэспублікі Бела-
русь, 15 пасольстваў кра-
ін Еўрапейскага Саюза. 

Фестывальная праграма ўклю-
чае фільмы розных жанраў: ад казкі
да гістарычнай драмы. Усяго  будзе
паказана 17 фільмаў з 16 краін Еўро-
пы. І першы з іх — беларускі фільм
“Рака жыцця” рэжысёра Ігара Быш-
нёва, які быў прадстаўлены гледа-
чам 10 мая ў сталічным кінатэатры
“Перамога”.

Цягам тыдня — з 10 па 17 мая —
мінчане змогуць убачыць фільмы
“Шэрлак Холмс” (рэжысёр — Гай Рычы,
Велікабрытанія), “Ідыёт” (П’ер Леон,
Францыя), “Аір” (Анджэй Вайда, Поль-
шча), “Слёзы красавіка” (Аку Лоухімі-
ес, Фінляндыя), “Полымя і Цытрон”
(Оле Крысціян Мэдсэн, Данія) і многія
іншыя.

Пасля фестываль перамесціцца на
Магілёўшчыну: у абласным цэнтры з
24 па 30 мая, а потым і ў Бабруйску —
з 1 па 4 чэрвеня — будуць таксама
прадстаўлены фільмы з шэрагу краін
Еўропы.

Наш кар.

Еўрапейскае
кіно

Сваім памкненнем “пра-
явіць беларускі кантэкст су-
часнага культурнага працэсу”
куратары “Дотыку” відавочна
не адкрылі Амерыкі. За апош-
нія пару гадоў мінчане ўбачы-
лі не адзін і не два праекты з
прэтэнзіяй на падобную рэ-
прэзентацыйнасць. Таму асаб-
лівую ўвагу выпадае звярнуць
на адметнасці дадзенага фэс-
ту: менавіта яны абумовілі
тое, што “калектыўны парт-
рэт” сучаснага беларускага
мастацтва гэтым разам сап-

раўды атрымаўся. Вядома,
перадусім — у галаве гледача. 

Галоўная з гэтых адмет-
насцей — без сумневу, пра-
ца куратараў. Паняцце, якое
ў айчынным арт-працэсе па-
ранейшаму здаецца неала-
гізмам, урэшце набыло сэнс.
“Art.Intouch” прадэманстра-
ваў не толькі яго змест, але і
важнасць. Як выявілася, арт-
праект ад так званай “брац-
кай магілы” ў выглядзе вы-
стаўкі адрознівае менавіта
наяўнасць  куратараў — сап-
раўдных, а не намінальных.
У дадзеным выпадку іх спіс
выглядае досыць разнарод-
ным: знаны мастацтвазнаў-
ца, выкладчык Беларускай
дзяржаўнай акадэміі мастац-
тваў Яўген Шунейка, аўтар
ідэі “Дотыку” Зміцер Ладзес
(у мастацкай частцы фэсту
ён, зрэшты, выконваў, перад-
усім, “тэхнічную” функцыю) і
два незнаёмыя прозвішчы,
на якія, аднак, варта звяр-
нуць асаблівую ўвагу, — Ган-
на Родзіна і Вольга Рыбчын-
ская.

Менавіта яны выступілі
аўтарамі эксплікацый, якімі
суправаджаўся кожны выстаў-
лены твор. Гэтая тытанічная
праца адметная не машта-
бам, але якасцю: мастацкія
практыкі папраўдзе вартых
увагі  творцаў былі асэнсава-
ны і прадстаўлены гледачам з
дапамогай адпаведнай іх глы-

біні славеснай метамовы. Ду-
маецца, на Беларусі ёсць не
адзін аўтар, што можа паскар-
дзіцца на брак тых рэфлексій
адносна ўласнай творчасці,
чый узровень быў бы адэкват-
ны яго ўласнай свядомасці.

І нічога страшнага, што
чытаць тыя філасафічныя
тэкстоўкі было трохі склада-
на! Публіка стамілася вы-
ключна ад агульных фраз.
Стамляцца ад глыбіні кура-
тарскай думкі наведвальні-
кам выставак не было калі. 

У адрозненне ад некато-
рых сваіх замежных калег, ку-
ратары “Дотыку” не імкнуліся
стварыць “марыянеткавы тэ-
атр”, “выкарыстоўваючы”
аўтараў дзеля адлюстравання
ўласных ідэй. Яны зрабілі тое,
што і павінны рабіць куратары:
якасна рэпрезентаваць матэ-
рыял. Адабраны, зрэшты, імі
самімі, прычым з усёй адказ-
насцю за гэты асабісты выбар. 

Творам, без якіх можна
было б і абысціся, у экспазіцыі
месца не знайшлося. Ля кож-
нага з іх варта падоўгу затры-
мацца: гэта шматпластавыя
кампазіцыі Наталлі Залознай,

з іх папраўдзе непадуладнай
вербалізацыі метафізікай;
вывераныя фармалістычныя
эксперыменты Сяргея 
Кірушчанкі; своеасаблівы
“трыб’ют” Магрыту ад
Андрэя Бур’яка, які ніяк не
зблытаеш з эпігонствам; свя-
домыя скажэнні ракурсу Тац-
цяны Радзівілкі; вырабы са
шкла Вольгі Сазыкінай, мэта
якіх — быць прызмай для пе-
раўвасаблення святла звы-
чайных музейных лямпаў; ге-
аметрычная выверанасць

“серыйных” вобразаў Аляк-
сея Іванова… Шматкроп’е —
невыпадковае: пералік можа
доўжыць. 

Частка праекта, якая 
прайшла ў прасторным фае
Нацыянальнай школы прыга-
жосці, была арганізавана па-
водле вядомай грузінскай
прымаўкі: каб адчуць смак ві-
на, не трэба выпіваць бочку —
дастаткова некалькіх глыткоў.
Вялізную прастору запоўнілі з
дзесятак аўтараў — і столькі ж
твораў. Затое кожны з іх
з’яўляецца своеасаблівым
акенцам у свет свайго ствара-
льніка. Такая лаканічнасць да-

зволіла сфармуляваць (або
актуалізаваць?) паняцце “ку-
льтура экспазіцыі”. Нічога за-
лішняга, ніякіх “слабых звен-
няў”… Затое — сапраўднае ад-
крыццё: у адну абойму з ужо
вядомымі Алесем Родзіным,
Леанідам Хобатавым і Кан-
станцінам Селіханавым трапіў
і зусім малады мастак — Захар
Кудзін, з яго надзіва зачэпіс-
тым экспрэсіяністычна-бека-
наўскім уменнем класці фар-
бы на палатно. 

Тры сцяны маленькай за-
лы Музея сучаснага выяўлен-
чага мастацтва пароўну
падзялілі тры карыфеі бела-
рускага “канцэптуальнага”
фота: Ігар Саўчанка, Сяргей
Кажамякін і Сяргей Ждановіч.
Іх выказванні былі на адну тэ-
му, якая многім можа пад-
ацца банальнай: родны горад
Мінск. Але ж гэты своеасаблі-
вы міні-праект — у адрознен-
не ад плоймы падобных —
дасягнуў даўгачаканага сацы-
яльнага выніку: мінчане здо-
лелі ўбачыць сталіцу ў іншым
святле. Прычым без дапамогі
абрыдлых “фоташопных” дзі-
восаў. Кожны з трох аўтараў
здолеў па-свойму ўвасобіць
амбівалентную ўласцівасць
фатаграфіі — яе рэалістыч-
насць і, адначасова, іррэаль-
насць. Прастора паміж гэтымі
двума палюсамі — жыццядай-
ная глеба іх натхнення. Цэн-
тральны твор экспазіцыі —
camera obscura, усталяваная
Сяргеем Ждановічам проста
на акно музея, з відам на га-
радскі тлум. Наватарства або
традыцыяналізм? Аўтарская
практыка. 

…Від мастацтва, дзе можа
быць выкананы партрэт суча-
нага арт-працэсу, — гэта, без-
умоўна, мазаіка. Прычым у да-
дзеным выпадку яго належыла
ствараць з разнародных кам-
панентаў, надаваць якім па-
трэбныя для аўтара колер і
форму — катэгарычна забаро-
нена.  Але ў выніку вобраз, зда-
ецца, склаўся. Таму падсумуем:
contemporary-art — гэта не
эпатаж (яго куратары ветліва
абмінулі ўвагай), а глыбокія
аўтарскія практыкі, якім улас-
цівы арыгінальныя ды спецы-
фічныя формы выяўлення. А
таксама — інтэлект і асабістая
культура іх стваральнікаў. Для
многіх такі партрэт атрымаўся
трохі нязвыклы. Але менавіта
за гэты кагнітыўны дысананс
варта асабліва падзякаваць ку-
ратарам. Таму… “Дотык” да су-
часнага мастацтва — адбыўся.
Ніхто не абпаліўся.

Ілля СВІРЫН
На здымках: фрагменты

экспазіцыі 
ў Нацыянальнай школе

прыгажосці.

Ніхто не абпаліўся
“Калектыўны партрэт” у мазаіцы 

Знаны майстар кніжнай
і станковай графікі, Савіч
упершыню ў Мінску прад-
ставіў свае жывапісныя
творы. 

Шматгадовае прытрым-
ліванне графічных трады-
цый адбілася і на жывапіс-

най манеры Савіча: палот-
ны, напісаныя алеем і яшчэ
больш мяккай тэмперай, не
пазбаўлены графічнасці, у
пэўных дэталях нават рэзка-
ватыя. Лінія і колеравая
пляма ў творах мастака не
менш значныя, чым у графі-
цы.

Збліжае з графікай жы-
вапіс Савіча і адыход ад сю-
жэтнасці, апавядальнасці.
Але майстар удала карыста-
ецца і набыткамі жывапісу:
насычаны, “густы” каларыт
робіць палотны вельмі экс-
прэсіўнымі, эмацыянальны-
мі, хвалюючымі.  Колеравыя
плямы з ледзь заўважнымі

постацямі, альбо, наадва-
рот, дэталёва прапісаныя
твары людзей, але — у аб-
рамленні ўсё тых жа дэкара-
тыўных колеравых напласта-
ванняў, — гэта і найвышэй-
шай мастацкай вартасці ме-
тафары, і, у той жа час, рэ-

альныя месцы і людзі. Густы,
насычаны мазок — і пера-
асэнсаванне рэчаіснасці, і
асацыяцыя аўтара. Таму па-
лотны Савіча — нібы ключы
да спасціжэння ўнутранай
сутнасці таго, што мастак ба-
чыў на ўласныя вочы і што
перадаў жывапіснымі мазка-
мі на палатне. “Койданаў-
скія муры” і “Старыя камяні-
цы”, “Святы Казімір” і
“Апрануты ў святло” — усё
гэта ўжо разгаданыя, прачы-
таныя мастаком моманты
жыцця. І сёння ён прадастаў-
ляе унікальную магчымасць
“дакрануцца” да іх і гледачу.  

Дар’я ДАНІЛЕВІЧ

“Апрануцца” ў святло
Фрагменты разгаданага жыцця

Заўсёды цікава сачыць за творчасцю
мастака, які ў развіцці свайго творчага
“Я” не спыняецца на дасягнутым — шукае
новыя формы і зместы. Асабліва
прыемна адкрываць для сябе новыя,
нечаканыя  грані таленту аўтара, што,
здавалася б, ужо канчаткова адбыўся як
творца. Менавіта такім адкрыццём для
многіх сталічных аматараў мастацтва
стала выстаўка жывапісу  Уладзіміра
Савіча “Фрагменты” ў галерэі
“Мастацтва”.

Фестываль “Art.Intouch”, што прайшоў у сценах Музея сучаснага вы-
яўленчага мастацтва і Нацыянальнай школы прыгажосці, рызыкаваў
стаць чарговай бязладнай сумессю “бульдогаў і насарогаў”. Лік удзе-
льнікаў фэсту — нешта каля 30 — ад пачатку ўнушаў перасцярогу.
Але… Яна аказалася дарэмнай. Цікаўны чалавек, які даўно хацеў да-
ведацца, што ўяўляе з сябе сучаснае беларускае мастацтва, урэшце
здолеў атрымаць уцямны ды пераканаўчы адказ. 

“Дотык”
адб

ы
ўся. 

У.Савіч. “Старыя камяніцы”.

У.Савіч. “Апрануты ў святло”.

Вядучы рубрыкі —
Барыс КРЭПАК

“Харошкі”, стваральнікам і
нязменным кіраўніком якіх
з’яўляецца славутая Валянціна
Гаявая, заўсёды пазіцыянаваўся
як самабытны харэаграфічны
калектыў. Невялікая інструмен-
тальная група, якую меў
ансамбль, выконвала сольныя
нумары, але яе прызначэнне
было прыкладное. 

Тры гады таму кампазітар
Марына Марозава зрабілася му-
зычным кіраўніком аркестра.
Дзякуючы яе прапанове склад
яго пашырыўся, фактычна да ка-
мернага. Шырокі розгалас, які
меў дэбютны канцэрт аркестра,
прымусіў і Марозаву, і музыкан-
таў задумацца наконт працягу.
Менавіта так нарадзіўся праект
“Дотык”, які быў паказаны сёле-
та ў красавіку ў межах Міжна-
роднага фестывалю “Мінская
вясна”. Такім чынам аркестр
прадоўжыў цыкл сваіх камерных
вечарын. 

Праграма “Дотык” рыхтава-
лася цягам апошняга паўгоддзя.
Найперш кампазітар зрабіла
для яе шмат но-
вых аркес-
т р о -

вак. Гэта датычыць і нумароў,
якія гучаць у канцэртах “Харо-
шак”, і аўтарскай музыкі. А
ўслед за стварэннем новых
партытур прыйшоў час напру-
жанай рэпетыцыйнай працы
аркестра. І калектыў, і ягоныя
асобныя салісты прадэман-
стравалі чуйнае ансамблевае
гучанне. 

Супадзенне творчых інта-
рэсаў “Харошак”, аркестра і
М.Марозавай — невыпадко-
вае. Марына паспяхова пра-
цуе ў розных жанрах, пра
што сведчыць яе супрацоў-
ніцтва з многімі калектыва-
мі. Але найбольш відавочныя

яе поспехі — у галіне раманса, а
таксама інструментальнай міні-
яцюры.

Ды і інструментальныя ну-
мары, музыка для струннага
квартэта, што прагучалі на кан-
цэрце, пераканалі: і тут М.Маро-
зава — бясспрэчны майстар, які
ўмее “падаць” прыгажосць гу-
чання асобнага інструмента, ад-
метнасць тэмбральных фарбаў.
Пяшчотна і загадкава прагучалі
ў выкананні аркестра п’есы “Ве-
чар у замку”; як пераасэнсаван-
не рытмаў і гармоній С.Пра-
коф’ева ўспрымалася вірту-
ознае сачыненне “У руху”. Та-
ямнічая “Меланхолія” прымусі-

ла шкадаваць, што твор невядо-
мы беларускім кінематаграфіс-
там, інакш мог бы ўспрымацца
як выразная лейттэма кінафіль-
ма. 

Музыка праграмы “Дотык”,
з аднаго боку, вельмі жаноцкая,
прыгожая і вытанчаная, давала
слухачу дзівосную магчымасць
паглыбіцца ў надзвычай гарма-
нічную гукавую прастору. І раз-
ам з тым, у аркестроўках, ва
ўменні з’яднаць у партытуры га-
ласы розных інструментаў, па-
чуць іх шматгалоссе і перазовы,
адчуваецца ўпэўненая, цвёрдая
і, так бы мовіць, мужчынская ру-
ка. Кампазітару цікава эксперы-

ментаваць з тэмбрам розных
інструментаў, супастаўляць іх,
выплятаючы нечаканыя ўзоры. 

Праект відавочна меў нека-
лькі сэнсавых частак. Най-
перш — музыка, наноў аркес-
траваная кампазітарам для
“Полацкага сшытка” і танцава-
льных праграм “Харошак”. А
таксама — аўтарскія інструмен-
тальныя кампазіцыі і мініяцю-
ры (сярод іх своеасаблівай эма-
цыйнай кульмінацыяй успры-
маўся “Жытнёвы раманс”). У
вакальнай музыцы таксама
прысутнічалі розныя накірункі:
творы баладнага гучання (“Кня-
зёўна”, “Балада пра стралу”),
акадэмічны раманс, а яшчэ —
фальклорная плынь, якую ўва-
саблялі вакалісты саміх “Харо-
шак” (тут асабліва цікавымі пад-
аліся Н.Бранцлоўская ў пяшчот-
на-ласкавай калыханцы “Хо-
дзіць сон…” і В.Бычкоўская ў
прачулай акапэльнай песні “Га-
рэла сэрцайка”). І кожны раз
музыка пакідала адчуванне све-
жасці і навізны, дзе адсутніча-
юць меладыйныя і гарманічныя
штампы. 

Сінтэз розных жанраў і накі-
рункаў — прыкмета сучаснай
музыкі. Таму, бясспрэчна, упры-
гожылі праграму артыстычнае
майстэрства і моцны вакал са-
лістаў нашай оперы Таццяны
Траццяк і Уладзіміра Громава.
Яны не ўпершыню супрацоўні-
чаюць з М.Марозавай і аркес-
трам “Харошак”.

Спадзяюся, рэзананс, які ўжо
займеў новы праект аркестра
“Харошак”, падштурхне і кампа-
зітара, і калектыў развіваць тра-
дыцыю, што нараджаецца на на-
шых вачах. Як кажуць у такіх вы-
падках, слухач патрабуе праця-
гу…

Таццяна МІХАЙЛАВА
Фота Андрэя

СПРЫНЧАНА 
і Ігара КУЗНЯЦОВА

* * *

9 мая ў Беларускай дзяр-
жаўнай філармоніі Дзяржаўны
акадэмічны заслужаны харэ-
аграфічны ансамбль “Харош-
кі” прадставіў святочную веча-
рыну. Яна складалася з “ва-
енных” нумароў іх апошняй
праграмы “Беларусы”, а такса-
ма лепшых кампазіцый міну-
лых гадоў. Дадзеным выступ-
леннем знакаміты калектыў не
толькі павіншаваў ветэранаў са
святам, але і прадоўжыў Гра-
мадска-культурную акцыю “Бе-
ларусь —  гэта мы!”

— Я ўжо неаднойчы пад-
крэслівала, —  распавядае Ва-
лянціна Іванаўна Гаявая, —  што
акцыя “Беларусь —  гэта мы!”
папраўдзе наша, родная. Бо
практычна ўсё, што мы ставім і
паказваем, —  пра нас, белару-
саў, і ўсіх, хто жыве ў нашай кра-
іне, а таксама тых, для каго яна
стала другой радзімай.

Н.Б.

Балада пра рух

Рэчаіснасць пераконвае: аднаразовыя акцыі, якімі яркімі яны ні былі
б, даволі часта губляюцца ў разнастайнай плыні музычных уражан-
няў. Год таму аркестр Беларускага харэаграфічнага ансамбля “Ха-
рошкі” прэзентаваў у Белдзяржфілармоніі сваю першую манаграфіч-
ную праграму. Яна мела назву “Прадчуванне кахання”. Праграма
моцна здзівіла — і аматараў, і прафесіяналаў. Чаму?

Шматгалоссе і перазовы “Харошак”

Той канцэрт у Вялікай зале
Белдзяржфілармоніі не
быў пазначаны ў зводных
афішах, на яго не прадава-
ліся білеты. Бо гэта быў да-
брачынны вечар для ветэ-
ранаў, здзейснены са спон-
сарскай дапамогай. І па-
чаўся ён з ушанавання тых,
хто 65 гадоў таму падарыў
нам мір. А галоўнай падзе-
яй сталася канцэртная пра-
грама, падрыхтаваная пад
кіраўніцтвам дырыжора,
дэкана факультэта музыч-
нага мастацтва Беларуска-
га дзяржаўнага універсітэ-
та культуры і мастацтва Вя-
часлава Бартноўскага.

— Мой бацька, —  прызнаўся Вячас-
лаў Віктаравіч ужо пасля канцэрта, —
прайшоў усю вайну. Год таму яго не стала.
Ветэранаў усё менее. І пакуль мы жывыя,
павінны памятаць пра іх, падтрымліваць,
адорваць іх сваёй увагай, клопатам, твор-
часцю —  і не толькі ў святы.

Першае аддзяленне склала кантата
“Аляксандр Неўскі” С.Пракоф’ева. Гэтая
музыка яшчэ з перадваенных гадоў, калі з
ёй выйшаў аднайменны фільм С.Эйзен-
штэйна, сталася сімвалам моцы духу, непе-
раможнасці народа, які адстойвае сваю
незалежнасць. Таму ў святочныя праграмы
дадзены твор трапляе, мабыць, часцей за
іншыя. Але чарговае выкананне не аказа-
лася шараговым. Зводны аркестр, створа-
ны з Дзяржаўнага камернага, да якога да-
даліся лепшыя музыканты з усіх вядучых
калектываў, дэманстраваў багацце сімфа-
нічных фарбаў: ад стрыманай напружа-
насці да абаяльнай празрыстасці, ад па-
грозлівай ваяўнічасці да святочнага бляс-

ку. Далучыце бездакорны прафесіяналізм
Дзяржаўнай акадэмічнай харавой капэлы
імя Р.Шырмы пад кіраўніцтвам народнай
артысткі Беларусі Людмілы Яфімавай —  і
вы зразумееце, што на сцэне сабралася
ледзь не дзвюхсоценная “дружына”. Саліс-
ткай выступіла Вольга Шаўчэнка. Яе гера-
іня, што аплаквае загінуўшых, паўстала
моцнай духам жанчынай-ваяркай, гатовай
узяцца за зброю, каб замяніць мужчын. 

Другое аддзяленне ўтрымлівала не
толькі асобныя вакальныя нумары (з іх
асабліва ўразіў Раманс Жэнькі з оперы
К.Малчанава “А досвіткі тут ціхія” і вель-
мі эмацыйны, з прыхаванай трывожна-
нервовай вібрацыяй, голас выпускніцы
Акадэміі музыкі Юліі Воляк). Тут была і цэ-
ласная літаратурна-музычная кампазі-
цыя, аздобленая кінакадрамі, і, для фіна-
лу, уверцюра “1812 год” П.Чайкоўскага.
Спалучэнне розных твораў, іх прымерка-
ванасць да Вялікай Перамогі накладалі
свой адбітак на інтэрпрэтацыю. Хараль-
ныя гучанні ў сцэне з оперы “Сельскі го-
нар” П.Масканьі нагадвалі павольна-ўра-
чысты марш. Кульмінацыя ж Малітвы
Сантуцы (салістка Беларускай оперы
Алена Золава)  была такой магутнай, што
магла параўнацца са сцэнай з вердзі-
еўскай “Аіды”. 

Ды ўсё ж галоўнай “разыначкай” кан-
цэрта стала літаратурна-музычная кампа-
зіцыя. У цэнтры яе апынуўся фрагмент
“Ленінградскай” сімфоніі Д.Шастакові-
ча —  знакамітая “тэма нашэсця”. Пааба-
пал —  два Рэквіемы: Р.Ражджэсцвенскага
(Валерый Анісенка чытаў яго наўмысна
хрыплаватым, быццам стомленым гола-
сам, без залішняй тэатральнай інтанацыі)
і… Моцарта. У нечаканым суседстве
“Lacrimosa” загучала больш узрушана, на-
ват крыху маршава, дый завяршылася на
амаль пераможных нотах.

Сіла інтэрпрэтацыі
У выкананні лаўрэата міжнарод-

ных конкурсаў і фестываляў, канцэр-
тнага аркестра духавых і ўдарных
інструментаў “Светач” пад кіраўніц-
твам М.Жарко гучалі цікавыя, разна-
стайныя, складаныя творы, якія
сведчылі: за апошнія гады гэты ка-
лектыў дасягнуў высокага прафесій-
нага майстэрства. Дырыжор імкнуўся
як мага ярчэй раскрыць тэмбравыя
фарбы, пашырыць дынамічныя, вы-
разныя і тэхнічныя бакі інструмен-
таў. Асабліва запомнілася музычная
кампазіцыя “Песні нашай Перамогі”
(у апрацоўцы і пад кіраўніцтвам С.Го-
рына).

Брас-квінтэт пад кіраўніцтвам
С.Сітнікавай прадэманстраваў
шматтэмбравае спалучэнне інстру-
ментаў джазавай групы. Арыгіналь-
на і нязвыкла гучалі трамбон І.Стан-
кевіча (клас  С.Працэнкі), саксафон
лаўрэата міжнародных конкурсаў,
стыпендыята спецыяльнага фонду
Прэзідэнта Рэспублікі Беларусь па
падтрымцы таленавітай моладзі
А.Гайкевіча (клас Я.Шыманца). Вы-
лучыўся і ансамбль ударных інстру-
ментаў пад кіраўніцтвам А.Сапегі,
які выканаў яго аўтарскі твор “Сла-
ва героям”. Такі творчы падыход
выкладчыкаў (стварэнне імі перала-
жэнняў, апрацовак і нават арыгіна-
льных твораў) дапамагае пашырыць
рэпертуар.

Аркестравыя духавыя інстру-
менты змяніліся народнымі: сваю
праграму прадставіла лаўрэат між-
народных, рэспубліканскіх конкур-
саў і фестываляў Капэла беларускіх
народных духавых інструментаў
“Гуды”. Калектыў з гонарам носіць
імя заслужанага дзеяча мастацтваў
Беларусі Уладзіміра Грома, які з’яў-
ляўся ініцыятарам стварэння ва
універсітэце не толькі Капэлы, але і
ўсяго аддзялення народных духа-

вых інструментаў. Капэлай кіруе
кампазітар, дацэнт І.Мангушаў, які
падрыхтаваў да канцэрта сваю ча-
тырохчасткавую музычную зама-
лёўку “А ў нашым сяле вяселле…”.
Папраўдзе бісернай тэхнікай уразі-
лі выканаўцы на дудках А.Барыгін,
К.Дранаян-Барбоўскай (клас знака-
мітага дырыжора Нацыянальнага
акадэмічнага народнага аркестра
імя І.Жыновіча, дацэнта А.Крамко).
Уласны ж твор А.Крамко “Ох, без
дудкі, без дуды — ходзяць ногі не

туды” выканала лепшая студэнтка 4
курса, лаўрэат міжнародных кон-
курсаў Я.Гараніна (клас І.Мангуша-
ва), якая грала на дудцы, жалейцы,
акарыне.

Генадзь МІШУРОЎ, 
доктар  мастацтвазнаўства,

прафесар БДУКіМ
На здымку:

ветэраны 
ў атачэнні  маладых

талентаў.
Фота Юрыя ІВАНОВА

Сола на саксафоне
Штогодовыя справаздачныя канцэрты ўсіх мастацкіх ка-
федраў Беларускага дзяржаўнага універсітэта культуры
і мастацтваў ужо сталі звыклымі. Але сёлета кіраўніц-
тва навучальнай установы ўпершыню вырашыла сумяс-
ціць гэтую традыцыю з шанаваннем удзельнікаў Вялікай
Айчыннай: менавіта яны сталі самымі ўважлівымі і
прыдзірлівымі “крытыкамі”. Канцэрт, прысвечаны 65-
годдзю Вялікай Перамогі, невыпадкова быў зладжаны ў
Доме культуры ветэранаў.

Вядучая рубрыкі —
Надзея БУНЦЭВІЧ

Таццяна Траццяк.Наталля Бранцлоўская.

З праграмы “Беларусы”.

к і н о  і  т э а т рВядучая рубрыкі —
Таццяна КОМАНАВА

Шэрагі “цяжкой артылерыі” склалі
такія вопытныя мастакі тэатра, сярод
якіх — Аляксандр Касцючэнка з эскізам
дэкарацый да оперы “Набука” Дж.Вердзі
і макетам да балета “Папялушка” С.Пра-
коф’ева ў Нацыянальным акадэмічным
Вялікім тэатры оперы і балета, Валерый
Рачкоўскі з эскізам дэкарацый да “Прыга-
жуні і пачвары” А.Жугжды ў тэатры ля-
лек Ольштына (Польшча) і эскізам лялек
да спектакля “Марынка-крапіўніца”
А.Вольскага і П.Макаля ў Беларускім
дзяржаўным тэатры лялек, Віктар Ціма-
фееў з макетам і эскізамі дэкарацый і
касцюмаў да “Ветрагонаў” У.Галубка ў
Нацыянальным акадэмічным драматыч-
ным тэатры імя Якуба Коласа і іншыя.

Прыемнай асаблівасцю сёлетняй
выстаўкі стаў і магутны выхад на твор-
чую авансцэну маладых тэатральных
мастакоў, што натуральным чынам ад-
люстроўвае існуючае становішча ў
сучасным беларускім тэатры: за
апошнія два-тры гады менавіта
яны, нядаўнія выпускнікі Ба-
рыса Герлавана, сталі ў мно-
гіх выпадках “рабіць моду”.
Пацвярджаючы той факт,
што творчы імпэт, з аднаго
боку, і валоданне сва-
ёй прафесіяй, з інша-
га, — здольныя даваць
плённыя вынікі, якія мы і

атрымалі магчымасць уба-
чыць на выстаўцы. 

Сярод іх — Алеся Сна-
пок, якая цягам сезона
працуе галоўным маста-
ком Нацыянальнага акадэ-
мічнага драматычнага тэ-
атра імя Максіма Горкага,
Андрэй Меранкоў, Дар’я
Волкава, Вольга Грыцаева,
Ігар Анісенка, Таццяна Не-
рсісян, Валянціна Праўдзі-
на. Кожны з іх ужо заявіў аб
сваім творчым стылі ў тэ-
атры, і іх новыя работы,
безумоўна, даюць дадатко-

вую глебу для далейшых разважаняў на
гэты конт. 

На жаль, як і ў мінулым годзе, не так
шмат на выстаўцы было прадстаўлена ра-
бот, ажыццёўленых на сцэнах абласных
тэатраў. Сярод гарадоў, тэатры якіх адзна-
чыліся на выстаўцы, — Віцебск і Магілёў,
куды былі запрошаны сталічныя сцэног-
рафы. Толькі Гродзенскі абласны драма-
тычны тэатр прадставіў работы свайго
мастака Таццяны  Сакалоўскай: макет,
эскізы дэкарацый і касцюмаў да спектакля
“Прымакі” паводле Янкі Купалы. 

Т.К.
На здымках: І.Анісенка. Макет

да спектакля “Хам” паводле
рамана Э.Ажэшка.;

Т.Сакалоўская. Макет да
спектакля “Прымакі” паводле

Янкі Купалы.

Напачатку быў… 
сцэнограф 

Днямі ў Магілёўскім аб-
ласным тэатры лялек ад-
быўся мастацкі савет, на
якім была зацверджана
п’еса рэжысёра Вячаслава
Корнева паводле аповесці
Уладзіміра Караткевіча
“Дзікае паляванне караля
Стаха” і разглядаліся эскі-
зы дэкарацыі да яе. Дзяку-
ючы рашэнню Савета і
фонду Прэзідэнта Рэспуб-
лікі Беларусь па падтрым-
цы культуры і мастацтва,
гэты спектакль пабачыць
свет у чэрвені 2010 года. 

Рэжысёр тэатра Вячаслаў Корнеў да-
ўно выношваў ідэю ўвасаблення сродка-
мі тэатра лялек аповесці Уладзіміра Ка-
раткевіча “Дзікае паляванне караля Ста-
ха”. Варта адзначыць, што пастаноўка
твора класіка на сцэне Тэатра лялек у на-
шай рэспубліцы адбудзецца ўпершыню.

Творчыя задумы рэжысёра спектакля
даюць падставы  меркаваць, што новы
праект будзе цікавы для сучаснага гледа-
ча. Гэта пацвярджае і тое, што ў творчай

скарбонцы рэжысёра шмат выдатных ра-
бот: “Вій” (“народная хлусня з песнямі і
пужалкамі”), прымеркаваны да 200-год-
дзя з дня нараджэння М.Гогаля,  камедыя
“Паўлінка” (“народныя гульні з лялька-
мі”), спектакль “Папялушка” (“вясёлая
готыка”), які пастаўлены ў вельмі цікавай
сучаснай інтэрпрэтацыі па матывах казкі
братоў Грым, а таксама іншыя, не менш
цікавыя для гледачоў, творы. 

Арыгінальныя мастацкія знаходкі
імкнецца задзейнічаць у працы над спек-
таклем “Дзікае паляванне караля Стаха”
галоўны мастак тэатра Галіна Ігнацьева.
Музычным афармленнем пастаноўкі
зоймецца Анжэла Дамахоўская, якая
з’яўляецца адначасова і куратарам пра-
екта. Таксама вялікія спадзяванні ўскла-
дзены і на прафесійныя здольнасці акцё-
раў тэатра, сярод якіх — вядучыя май-
стры сцэны Н.Бачкарова, Г.Барысава,
Н.Суворава, Т.Зэлікава, Г.Лазуціна, улада-
льнік “Крыштальнага Анёлка” і медаля
Францыска Скарыны М.Сцешыц.   

Іна ПУДЗЯНКОВА,
кіраўнік літаратурнай часткі 

Магілёўскага абласнога 
тэатра лялек

Кароль Стах — 
у Магілёве

Ды толькі па заканчэнні спектакля
размовы сярод гледачоў у большасці
сваёй тычыліся таго, як… нечакана і
эфектна на сцэне было перададзена
спальванне вёскі. Мастак спектакля Ба-
рыс Герлаван, які заўсёды славіўся
ўменнем ствараць маштабную і мета-
фарычную сцэнаграфічную прастору,
выкарыстаў гэтым разам найноўшыя
оптыка-валаконныя тэхналогіі. Таму
эпізод знішчэння Петухоў сваёй гіперрэ-
алістычнасцю ўспрыняцця насамрэч
зрабіў на гледачоў абсалютна нечака-
нае ўражанне (цягам усёй дзеі рэшткі

дамоў — бярвенні — тлелі не ўмоўна-
тэатральна, а практычна “па-сапраў-
днаму”). Але ж ці толькі гэта мусіла
быць творчым вынікам спектакля?..

Між іншым, чаканне прэм’еры ў
Купалаўскім мела пад сабой некалькі
творчых інтрыг. Не так даўно паводле
гэтай жа аповесці А.Адамовіча — “Ня-
мко” — расійскім кінарэжысёрам Мі-
хаілам Сегалам быў зняты фільм
“Франц + Паліна” з цікавымі і яркімі
работамі і беларускіх акцёраў (у пры-
ватнасці, Тамара Міронава ў абодвух
версіях — кінематаграфічнай і тэатра-
льнай — сыграла маці Паліны, Кучары-
ху). Меркавалася, што тэатральная вер-
сія аповесці стане своеасаблівым ды-
ялогам з кінаработай. Тым больш, што,
у адрозненне ад фільма, дзе ў галоў-
ных ролях былі занятыя расіянка і не-
мец, на Купалаўскай сцэне перад гле-
дачамі мусілі паўстаць дзве пары
айчынных маладых і яркіх тэатральных
акцёраў: Раман Падаляка са Святланай
Анікей і Аляксандр Казела з Валянці-
най Гарцуевай (балазе пра кожнага з іх,
нягледзячы на небагаты пакуль тэатра-
льны багаж, ужо сёння можна пісаць
асобныя творчыя партрэты). 

Ды толькі самай вялікай “інтры-
гай”, так і не разгаданай мною  нават у
фінале, сталася галоўнае пытанне: пра
што спектакль? Выкарыстоўваючы
даволі распаўсюджаны для
ваенных спектакляў пры-
ём “фіксацыі” сцэн, рэ-
жысёр Аляксандр Гар-
цуеў раскладвае пе-
рад намі своеасаб-
лівы ваенны
“ ф о т а -

альбом”. Тут —  ворагі з грамафонам і
губным гармонікам, бежанцы і канцла-
герны калючы дрот, спаленая вёска і ча-
роды амаль не адрозных паміж сабой
атрадаў партызанаў, уласаўцаў, а па-
зней — МГБістаў… Здаецца, ён спрабуе
выцягнуць на свет самыя распаўсюджа-
ныя традыцыі і стэрэатыпы тэатральна-
га ўвасаблення ваеннай тэматыкі,
але — з якой мэтай?

Далей гэты “камплект  ведаў” пра
вайну практычна не раскрываецца, так
і застаючыся на ўзроўні знакаў, зразу-
мелых пакаленню 70-х гадоў мінулага

стагоддзя, але абсалютна архаічных і з
гэтай прычыны практычна неўспрыма-
льных для гледача сучаснага. Бадай,
адзіная акцёрская работа, якая вылуча-
ецца на гэтым фоне, — вобраз пажы-
лой бежанкі ў выкананні Зінаіды Зубко-
вай. Поўная глыбокага і глыбіннага пе-
ражывання за жыццё, але зусім не
ўласнае, а — людское, за чалавечнасць
увогуле, яе гераіня сталася своеасаблі-
вым архетыпам Жанчыны, што пра-
йшла праз вайну, здолеўшы, з аднаго
боку, запомніць усе яе жахі і нягоды, а
з іншага — не дазволіць сабе і тым, хто
аказваўся побач, забыцца на ўласную
чалавечую прыроду і страціць яе.

У згаданым вышэй фільме рэжы-
сёр, выносячы ў назву імёны двух галоў-
ных герояў, адпаведна гэтаму будуе і
экранны аповед — з пазіцый расказу
гісторыі “Рамэа і Джульеты” ваеннага
часу. Аляксандр Гарцуеў, называючы
спектакль руска-беларускім амафонам
“Не мой”, пераакцэнтоўвае нашу ўвагу
на асобу Франца — салдата вермахта,
які, не падпарадкаваўшыся загаду, вы-
ратаваў беларускую дзяўчыну, абараня-

ючы сваё каханне да яе.
Кім ён стаў пасля гэта-
га? Маналог пра ўлас-

ную “нічыйнасць” і ба-
лючасць адчування
гэтай сваёй “адсут-
насці”, неіснавання

бліжэй да
ф і н а л у

спектакля гучыць з вуснаў  персанажа
Рамана Падалякі. Аднак рэжысёр не
падводзіць нас да яго, бо цягам усіх па-
пярэдніх дзей асоба Франца, яго ўнут-
раныя перажыванні практычна аніяк
не выяўляюцца — акцёру прапануецца
існаваць у звыклым для яго “амплуа”
чужынца (нагадаем, у нядаўнім спек-
таклі “Translations” Раман Падаляка
таксама іграў ролю закаханага ў мясц-
овую ірландскую дзяўчыну рамантыч-
нага англічаніна). Дзе шукаць прычыны
гэтага: у тым, што Гарцуеў не рызыкнуў
стварыць спектакль пра душэўныя пе-

ражыванні Франца, альбо проста эма-
цыянальнае памкненне за нешараго-
вым вобразам не знайшло ў ягонай рэ-
жысёрскай “аператыўнай памяці” ад-
паведных пастановачных рашэнняў?..

Млявасць вобраза Франца з ліш-
кам кампенсуе Паліна ў выкананні
Святланы Анікей. Яе гераіня — з тых,
што сапраўды здольныя не толькі
“спыніць на скаку каня”, але і самой
упрэгчыся ў вазок, каб уратаваць каха-
нага. Актрысе ўдалося востра і эмацы-
янальна адчуць і ўвасобіць усю праніз-
лівасць адначасовага спалучэння такіх
эмоцый, як паралізуючы жах і невера-
годнае жаданне жыць. Акурат гэтым
акцёрская ігра Святланы Анікей у мно-
гім і апраўдвае адсутнасць рэжысёр-
скага “падмурка” для іх з Францам ва-
еннай эпапеі. Бо па ходзе спектакля
мы не былі сведкамі ні нараджэння іх
кахання (проста, рамантычна настро-
еная дзяўчына ўночы заляпіла апляву-
ху надта смеламу хлопцу), ні ўзнікнен-
ня пачуцця ўдзячнасці ворагу, якому
яна ратуе жыццё ўзамен уратаванага
ейнага. Здаецца, гераіня Анікей успры-
мае і самога Франца не столькі як асо-
бу і мужчыну, колькі — як падсвядомы
абавязак выратаваць Жыццё, заха-
ваць у сабе, у сваёй душы чалавеч-
насць. Акурат гэтая яе магутная эма-
цыянальная зараджанасць на жыццё і
становіцца той “птушкай Феніксам”,
якая пасля кожнай новай сцэны, што
не абяцае аніякага іншага фіналу,
акрамя смерці, дае сілы адраджацца
наноў і ёй, і яе Францу. 

…У фінале героі спектакля з “ся-
мейнай фотакарткі” прамаўляюць да
нас, гледачоў, простыя словы пра тое,
што мы сваім жыццём абавязаны тым,
хто прайшоў вайну. Перад намі — аксі-
ёма, якую не патрэбна даказваць. Але
казаць пра гэта і сёння можна толькі
праз уласны эмацыянальны боль і
жывое суперажыванне тым, хто
прайшоў вайну і захаваў для нас
Жыццё, — і ніяк іначай.

Т.К.
На здымках: 

сцэны са спектакля “Не мой”.
Фота Аляксандра ДЗМІТРЫЕВА

Напярэдадні святкавання Вялікай Перамогі Нацыянальны
акадэмічны тэатр імя Янкі Купалы прадставіў прэм’еру —
спектакль “Не мой” паводле Алеся Адамовіча. Пад час гра-
мадскага прагляду зала Купалаўскага ледзь змясціла ўсіх
ахвотных пазнаёміцца з новай тэатральнай работай, пры-
свечанай тэме Вялікай Айчыннай вайны, убачыць увасобле-
ныя на сцэне “памкненні душы”, якія падштурхнулі рэжысё-
ра Аляксандра Гарцуева звярнуцца да гэтага матэрыялу.

13 мая ў галерэі Музея гісторыі беларускага кіно адкрылася
выстаўка работ тэатральных мастакоў “Вынікі сезона 2009 —
2010”. Яе арганізатарамі, па-традыцыі, выступілі Міністэр-
ства культуры Рэспублікі Беларусь, Беларускі саюз мастакоў,
Беларускі саюз тэатральных дзеячаў і Музей гісторыі кіно.  

“Не мой”:
агонь і дым

У райвыканкамаўскай “лятуч-
цы”, зыніцыяванай “К”, прынялі
ўдзел намеснік старшыні 
Расонскага раённага выканаўчага
камітэта Галіна ПАДВІЦЕЛЬСКАЯ,
начальнік аддзела культуры Свят-
лана ВОЛКАВА, начальнік аддзела
фізічнай культуры, спорту і турыз-
му Аксана ПАТАПАВА, а таксама
старшыня Дзяржаўнай прырода-
ахоўнай установы “Эка-Росы”,
падпарадкаванай райвыканкаму,
старшыня філіяла Грамадскай
арганізацыі “Адпачынак у вёсцы”
і ўладальніца адной з аграсядзіб
рэгіёна Ала ХАРЭНЬ.

Юрый ЧАРНЯКЕВІЧ:
— Давайце пачнём нашу гутарку

з турыстычных перспектыў гарадско-
га пасёлка. Бо кожны прыезджы, на-
туральна, спачатку наведвае Расоны,
а потым скіроўваецца ў раён...

Галіна ПАДВІЦЕЛЬСКАЯ:
— Сёння мы рамантуем гасціні-

цу. Яна ў нас вельмі вялікая і за са-
вецкім часам выкарыстоўвалася не
напоўніцу. Другі паверх да нядаўняга
часу займаў аддзел унутраных спраў.

Цяпер памяшканні вызваліліся, і мы
вядзём там рамонтныя работы.
Завершым іх бліжэйшым часам. Як і
ў рэстаране, што мяркуем адраман-
таваць з адначасовым уводам кафэ.
Хутка запрацуе і прыватная страўня
з гасцінічнымі нумарамі на ўездзе ў
Расоны. Вельмі спадзяёмся на фізку-
льтурна-аздараўленчы комплекс з
басейнам, які распачне сваю працу
напрыканцы бягучага года.   

Юрый ЧАРНЯКЕВІЧ:
— Раённы Цэнтр культуры сёння

— таксама ў рыштаваннях. А туды,
пагадзіцеся, маглі б завітваць шматлі-
кія турысты для прагляду разнастай-
ных канцэртных праграм. На жаль,
няма пакуль такой магчымасці...

Святлана ВОЛКАВА:
— РЦК на капітальным рамонце —

з мінулага года. Асвоілі летась 500 мі-
льёнаў рублёў, сёлета будзе выдатка-
вана яшчэ амаль мільярд. Паводле
плана, увядзём РЦК у дзеянне ў 2011-м. 

Юрый ЧАРНЯКЕВІЧ:
— Чакае рамонту і яшчэ адна

прывабная для турыстаў установа
культуры — Дом рамёстваў. У но-

вым будынку, што днямі перадалі
РДР, як я даведаўся, ёсць праблемы з
асвятленнем і ацяпленнем. Калі не
вырашыць гэтыя пытанні, дык ці
можна будзе казаць пра належнае
функцыянаванне ўстановы?

Святлана ВОЛКАВА:
— Мы яшчэ не паспелі туды пе-

раехаць, бо Дом рамёстваў раней за-
ймаў чатыры пакоі ў Расонскай
ДШМ. На новым месцы размесцім
салон-краму, этнаграфічны музей і
гурток разьбы па дрэве. Як атаба-
рымся ў гэтым будынку, дык зробім
цякучы рамонт (у нас прадугледжа-
на на гэта 30 мільёнаў рублёў). Да па-
чатку халадоў уходзімся.

Юрый ЧАРНЯКЕВІЧ:
— Адсюль, напэўна, і пачнём гу-

тарку пра заўсюдную праблему ўсіх
аддзелаў культуры — продаж сувені-
раў для турыстаў. 

Галіна ПАДВІЦЕЛЬСКАЯ:
— Сапраўды, раней з продажам

сувеніраў у нас былі праблемы. Але ў
мінулым годзе адкрылі салон-краму,
прадаём вырабы рамеснікаў у Рас-
онах, а таксама творы традыцыйнага
мастацтва. Яны карыстаюцца попы-
там у наведвальнікаў аграсядзіб. Гэты
накірунак лічу вельмі перспектыўным.  

Святлана ВОЛКАВА:
— Зарабілі з дапамогай салона-

крамы летась адзін мільён дзвесце
тысяч рублёў, а за чатыры месяцы гэ-
тага года — ужо 600 тысяч.  На “За-

борскім фэсце” сувеніры заўсёды
раскупляюцца… 

Юрый ЧАРНЯКЕВІЧ:
— А чаму б не праводзіць своеа-

саблівыя “майстар-класы” для тых
жа замежнікаў у аграсядзібах, дзе
яны маглі б стварыць выраб з гліны
ці саломкі сваімі рукамі? Іх таксама
можна арганізаваць на платнай
аснове. І, як сведчыць практыка
іншых рэгіёнаў (згадайма тую ж Ва-
ложыншчыну), праца народных май-
строў пастаянна прыцягвае ўвагу ту-
рыста, асабліва — замежнага. І яшчэ.
У Дома рамёстваў ёсць два філіялы
на раёне, а вось сувеніры рэалізу-

юцца толькі ў райцэнтры. А можна ж
прадаваць творы майстроў і ў філі-
ялах, і ў прыватных кафэ на раёне, і
арганізаваць продаж у аграсядзі-
бах… 

Галіна ПАДВІЦЕЛЬСКАЯ:
— У філіялах пакуль яго не пла-

нуем. А вось у іншых месцах раёна
продаж сувеніраў майстроў РДР ужо
наладжаны. Напрыклад, у вёсцы
Юхавічы. 

Святлана ВОЛКАВА:
— Распачалі гэтую працу ў лю-

тым, ужо прадалі там сувеніраў на
300 тысяч.

Юрый ЧАРНЯКЕВІЧ:
— Паездзіў па раёне і пабачыў,

што дарогі ў вас не надта добрыя для
турыстычных шпацыраў. Не да ўсіх
аграсядзіб, як даведаўся, пракладзе-
ны асфальт…

Аксана ПАТАПАВА:
— Асфальт патрэбны, на маю

думку, для мінчан, а вось замежнік
нават задаволены, што едзе па
гравійцы. Мы нават спецыяльна
маршрут для замежнікаў пракла-
даем па неасфальтаваных даро-
гах, бо гэта цікавіць іншаземцаў.
Ператвараем, такім чынам, свой
мінус у плюс.

Галіна ПАДВІЦЕЛЬСКАЯ:
— Наш раён датацыйны на 60

працэнтаў, таму не ўсё ад нас зале-
жыць. У мінулым годзе паклалі 11
кіламетраў асфальту. 

Юрый ЧАРНЯКЕВІЧ:
— Райвыканкам пайшоў па

шляху развіцця агратурызму. Тры
гады таму, калі “К” пісала пра Рас-
оны, у раёне было толькі чатыры
аграсядзібы. Цяпер іх — дваццаць

дзве. Прагрэс — відавочны.
Аксана ПАТАПАВА:
— У нас няма гасцініц, турбаз, та-

му і вырашылі развіваць сетку сель-
скіх сядзіб. Цяпер два населеныя пун-
кты раёна — Клясціцы і Забор’е —
могуць прыняць у сваіх сядзібах да 30
чалавек. 

Юрый ЧАРНЯКЕВІЧ:
— А як узаемадзейнічае аддзел

культуры з аграсядзібамі?
Святлана ВОЛКАВА:
— Напрыклад, народны фальк-

лорны ансамбль “Крыніца” не-

аднойчы сустракаў велатурыстаў, па-
казваў абрад “Талака”. Праўда, бяс-
платна. 

Дарэчы, адразу пасля “лятучкі”
наведаўся ў Янкавіцкі СДК да ўдзе-
льнікаў “Крыніцы”. Аказалася, што
калектыў не толькі на бясплатнай
аснове спявае песні для заезджых
турыстаў, паказвае ім разнастайныя
абрады, але нават… арганізуе для
прыезджых чай з салодкім сталом!

Дзіўная рэч, калі ўлічыць, што для
Янкавіцкага СДК ніхто не адмяняў
план платных паслуг! Адказу на пы-
танне, чаму так адбываецца, я так і
не атрымаў.

Юрый ЧАРНЯКЕВІЧ:
— Атрымліваецца, што толькі

“Крыніцу” і запрашаюць уладальнікі
аграсядзіб, але народных ансамбляў
у раёне — тры.  З іх дапамогай
спектр культурных паслуг на мар-
шрутах значна павялічваўся б. І пры-
кладаў таму па раёнах Беларусі
шмат.

Галіна ПАДВІЦЕЛЬСКАЯ:
— Безумоўна, рэзерв для аддзе-

ла культуры — нявыкарыстаны. Доб-
ры калектыў ёсць у аграгарадку “Ся-
ляўшчына” — “Спадчына”. Ён, пра-
ўда, не народны, але якасна можа
выканаць любую творчую праграму. 

Святлана ВОЛКАВА:
— Падалі дакументы на прысва-

енне звання “народны” калектыву
“Вечарына” з Клясціцаў. Хутка будзем
рыхтаваць дакументы і на прысва-
енне звання яшчэ аднаму калектыву.

Юрый ЧАРНЯКЕВІЧ:
— Але згаданыя калектывы на

турыстычнай дзялянцы, на жаль, па-
куль не працуюць… 

Галіна ПАДВІЦЕЛЬСКАЯ:
— Што да планаў, дык у раёне

з’явяцца ў гэтым годзе яшчэ два до-
мікі паляўнічага. Два гады таму ад-
дзел спорту і турызму адкрыў турыс-
тычны цэнтр у вёсцы Межна: там аб-
сталяваны шэсць спальных месцаў,
да таго ж, у нас ёсць палаткі, і мы мо-
жам прапанаваць усё патрэбнае ту-
рыстычнае начынне. Па лініі ДПУ
“Эка-Росы” нам засталося аформіць
Цэнтр экалагічнага выхавання ў вёс-
цы Забор’е: там запланавана ства-
рыць яшчэ шэсць спальных месцаў
для гасцей.

Аксана ПАТАПАВА:
— А ўвогуле ў нас наступны “тур-

пакет”: пражыванне і харчаванне за-
бяспечваюць сельскія сядзібы, а ад-
дзел культуры аказвае шэраг забаў-
ляльных паслуг. 

Святлана ВОЛКАВА:
— Мы падрыхтавалі шэраг пра-

грам па каляндарна-абрадавым
цыкле: Каляды, Новы год, вяселле,
радзіны, зажынкі, дажынкі… І на
кожны ў нас распрацавана калькуля-
цыя: гэта нашы новыя віды платных
паслуг. Калі прывозім сваім тран-
спартам калектыў, дык гэта адна рас-
цэнка, а калі даюць транспарт улада-
льнікі аграсядзіб — іншая. І гэта пра-
ктыкуецца ва ўсіх 22 падобных уста-
новах.

Ала ХАРЭНЬ:
— Райвыканкамаўская ўстанова

“Эка-Росы”, створаная яшчэ ў 2005 го-
дзе, ставіць сваімі задачамі захаванне
і зберажэнне прыродаахоўных заказ-
нікаў і спрыянне развіццю агра-, эка-
турызму ў рэгіёне. І мы цесна супра-
цоўнічаем у гэтым плане з аддзелам

“К” зноў звяртаецца да тэмы турызму. І найперш нашу га-
зету цікавіць унёсак кожнага з аддзелаў культуры Беларусі
ў выкананне Нацыянальнай праграмы развіцця турызму.
Бо, як сведчаць шматлікія матэрыялы, што друкаваліся ў
“Культуры”, кавалак турыстычнага “пірага” культработні-
кі краіны пакуль толькі пачынаюць “каштаваць на смак”. 
Пра Расонскі раён мы пісалі тры гады таму. Калі гаворка
вялася пра музейную справу, закранулі і турыстычную
сферу. Газета распавяла аб тым, што даволі вялікім попы-
там у наведвальнікаў раёна карыстаецца маршрут “Блакіт-
ныя каралі Расонаў”, платныя экскурсіі ў Музей партызан-
скага побыту пад адкрытым небам, які размешчаны ля
вёскі Роўнае Поле, Фестываль сельскага турызму “Заборскі
фэст”…
Мінула тры гады. Што ж змянілася? Пры ўсіх відавочных
станоўчых прыкладах працы (у раёне наладжаны выраб і
продаж сувеніраў, задзейнічаны народны калектыў для аб-
слугоўвання прыезджых, вядуцца платныя музейныя экс-
курсіі па раёне), як падалося, не ўсе магчымасці аддзела
выкарыстоўваюцца напоўніцу. 
Як сведчыць народная мудрасць, няма мяжы дасканаласці.
Таму і артыкул гэты варта ўспрымаць не як спробу пошуку
пралікаў мясцовага аддзела культуры ў турыстычнай сфе-
ры, а як чарговую нагоду разам паразважаць над перспек-
тывамі сумеснай працы райвыканкамаўскіх структур у вы-
рашэнні надзённых задач.

Пад час камандзіроўкі ў Расоны і Расонскі раён гутарыў
з жыхарамі краю рознага ўзросту і сацыяльнага стату-
са. Як падалося, тэма турызму хвалюе кожнага мясц-
овага жыхара. Тым больш, перспектывы ў развіцці гэ-
тай галіны сацыякультурнага жыцця раёна — вялікія. 

Кацярына, студэнтка-завочніца, жыхарка г. п. Расоны:
— Замежнікі да нас ездзяць. Ды і мінчане — таксама. Мае сябры з Мін-

ска прыязджалі ў Расоны на зімовыя канікулы ў госці, наведалі вёску Роў-
нае Поле, дзе — партызанскія зямлянкі, пакаштавалі там юшкі. І сувеніры
набылі, і з нашай прыроды дзівіліся. Але… Гасцей давялося размясціць у ся-
бе: месцаў у гасцініцы не было. Ды і цяпер — таксама, бо ў гасцініцы — ра-
монт. Рамантуецца адзіны ў гарпасёлку рэстаран, дзе, ведаю, будзе і кафэ.
А чаму няма больш кафэшак у нас? І калі ж скончацца рамонты?.. 

Сяргей, рабочы, жыхар г. п. Расоны:
— Адметнасць нашага раёна — вандроўкі на партызанскія зямлянкі,

альбо ў вёску Межна — у Музей партызанскага руху. Гэта вельмі добра, але
хочацца нечага новага. Можа, пабудаваць домік Шляхціча Завальні, бо ў
нас у раёне ёсць возера Нешчарда, ля якога, у вёсцы Мурагі, нарадзіўся Ян
Баршчэўскі?.. Або пусціць цеплаход па адным з нашых азёраў. Было б ціка-
ва і мясцовым жыхарам, і прыезджым…

Генадзь, жыхар аграгарадка “Клясціцы”:
— У Клясціцах — аж шэсць аграсядзіб! Але, як мне падаецца, вельмі

мала тут прапаноўваюць паслуг: шпацыр па лесе ды рыбалка. Да таго ж, і
дарогі ў нас не вельмі добрыя, асабліва — восенню, калі дажджы. І тут не
магу не пацікавіцца: ці будуць калі-небудзь пракладаць асфальт у раёне?
Гэта, пэўна, прывабіла б больш турыстаў у наш край…

Марыя, жыхарка аграгарадка “Клясціцы”:
— Гасцей у нашай вёсцы шмат, бо прырода ў нас некранутая і разна-

стайная, ды і праца для сяльчан такім чынам знаходзіцца. Але, на маю дум-
ку, дрэнна, што няма ўказальнікаў ні да аграсядзіб, ні да гістарычных і ту-
рыстычна-прывабных мясцін Расоншчыны. Лічу гэта вялікім пралікам
мясцовага кіраўніцтва…

Народ пытаецца і прапануе

“Калі паедуць турысты?”

Адраджэнне і развіццё сяла:
сацыякультурны зрэз

з а к о н  к р э а т ы в у :

Расонскі  РЦК пакуль на рамонце.

Райвыканкамаўская  “лятучка” з “К”

На шляху ад “Блакітных караляў”
да Музея Баршчэўскага 

Без указальніка 
Шляхціча

культуры. Так, у аграсядзібах прапа-
ноўваем нашым наведвальнікам шэ-
раг паслуг, расказваем, што можна за-
казаць правядзенне абрадаў, альбо з
дапамогай народнага калектыву пра-
весці вечарыны для турыстаў. 

Юрый ЧАРНЯКЕВІЧ:
— Але я пабываў у двух аграся-

дзібах у Клясціцах, і не бачыў нідзе
расцэнак на такія паслугі аддзела ку-
льтуры. Трэба, як падаецца, каб у
кожнай аграсядзібе знаходзіўся на
бачным месцы прайс-ліст з расцэнка-
мі на паслугі, можа, нават асобна на
турыстычныя і на культурныя. Тады і
запатрабаванасць іх была б значна
большая. Карацей, неабходны і па-
трэбны, на маю думку, рэклама і
маркетынг. Бо, упэўнены, заказва-
юць у вас правядзенне абрадаў не
так ужо і шмат чалавек. Напрыклад,
наколькі запатрабаваны вясельны
традыцыйны абрад на Расоншчыне? 

Галіна ПАДВІЦЕЛЬСКАЯ:
— Пакуль што не надта. За два га-

ды, напрыклад, яго заказалі толькі
двойчы. 

Святлана ВОЛКАВА:
— Гэта цалкам увесь абрад.

Але пад час рэгістрацыі шлюбу ў
сельскіх установах культуры часта
заказваюць правядзенне цырымо-
ніі з элементамі вясельнага абра-
ду.

Галіна ПАДВІЦЕЛЬСКАЯ:
— Трэба ўзмацняць работу ў гэ-

тым накірунку, развіваць фальклор-
ныя платныя паслугі. Тут самае га-
лоўнае — прывучыць нашых людзей
да гэтага, бо раней мы імкнуліся асу-
часніць вёску, а цяпер людзей трэба
скіроўваць да мясцовых традыцый,
да каранёў… А заказваюць такія аб-
рады, у асноўным, замежнікі: ім гэта
цікава.

Юрый ЧАРНЯКЕВІЧ:
— А што да перспектывы, новых

відаў паслуг? Трэба ж неяк прыцяг-
ваць турыстаў… І аддзел культуры
тут не павінен заставацца ўбаку…

Галіна ПАДВІЦЕЛЬСКАЯ:
— У сакавіку зладзілі Дзень ры-

бака. Былі ў нас прыезджыя з Грод-
на, Мінска, Полацка. Праводзілі спа-
борніцтвы па падлёднай рыбалцы.
Праўда, без аддзела культуры. Тан-
чыць паміж палонак, пагадзіцеся, і
цяжкавата, і страшна.

Святлана ВОЛКАВА:
— Але калі будзем праводзіць

летні Дзень рыбака, абавязкова
падключыцца і аддзел культуры. Бу-
дзем адказваць за ўсю вечаровую
праграму ў палатачным гарадку, а
таксама — за культурнае абслугоў-
ванне тых, хто паселіцца ў аграся-
дзібах.

Галіна ПАДВІЦЕЛЬСКАЯ:
— Зімой рабілі першую спро-

бу — святочнае мерапрыемства “Рэ-
зідэнцыя Дзеда Мароза”. І там былі
задзейнічаны культработнікі з Крас-
напольскага СДК. Школьнікі плацілі
па 15 тысяч, але ахвотна туды ехалі.  

Юрый ЧАРНЯКЕВІЧ:
— Гэта ўсё, канешне ж, добра.

Але рэзідэнцыі Дзеда Мароза існу-
юць ужо  на Гомельшчыне і на
Брэстчыне. Навошта вам “за вушы
прыцягнутае”, калі свайго цікавага
матэрыялу хапае?

Святлана ВОЛКАВА:
— Там былі казачныя персанажы,

дзяцей чакаў салодкі стол. Зарабілі та-
кім чынам каля мільёна рублёў. Але
гэта першая спроба. Наступным
разам, упэўнена, заробім больш…

Або вось яшчэ адзін прыклад но-
вай паслугі: спектакль, што ладзім
для экскурсантаў у Музеі партызан-

скага побыту. І каштуе гэтая паслуга
нямала: 256 тысяч рублёў. У гэтым
мерапрыемстве — 70 удзельнікаў!

Юрый ЧАРНЯКЕВІЧ:
— Але пра гэта “К” пісала яшчэ тры

гады таму. Упэўнены, цяпер названы
музейны маршрут не так запатрабава-
ны: усе школьнікі і ўвогуле жыхары
райцэнтра там, пэўна, ужо пабывалі.

Святлана ВОЛКАВА:
— Так, раней шмат ездзілі, цяпер

ужо — не надта ахвотна. У 2007 —

2008 гадах паслуга была надзвычай
запатрабаванай.

Юрый ЧАРНЯКЕВІЧ:
— Дык трэба прапаноўваць но-

выя тэатралізацыі, адкрываць но-
выя маршруты.

Святлана ВОЛКАВА:
— Адкрылі ў мінулым годзе му-

зейны маршрут у вёску Межна: там
у нас ёсць экспазіцыя ад Музея ба-
явой садружнасці.

Падумалася: калі людзі менш
пачалі ездзіць у партызанскі музей
пад адкрытым небам, дык
культработнікам варта рабіць тыя
ж тэатралізацыі і ў Межне, і ў агра-
сядзібах. Ладзіць арыгінальныя
мерапрыемствы, пра якія турысты
будуць доўга згадваць: арганіза-
ваць там выстаўку зброі часоў Вя-
лікай Айчыннай вайны, фатагра-
фаваць турыстаў у вайсковай
форме, даць ім патрымаць той жа

ППШ у руках, пусціць чаўны або
плыты з турыстамі па партызан-
скім возеры, прадаставіць
магчымасць пажыць у зямлян-
цы… Нагадаем, пра сапраўдныя
“рэцэпты партызанскага выжы-
вання” часоў Вялікай Айчыннай
вайны мы распавялі ў мінулым ну-
мары.

Галіна ПАДВІЦЕЛЬСКАЯ:
— Трэба, каб аддзел культуры

больш працаваў над рэкламай сваіх

паслуг, раскручваў новыя маршру-
ты… 

Юрый ЧАРНЯКЕВІЧ:
— Яшчэ раз згадаю пра рэкламу.

Пад час паездкі па раёне не бачыў
ніводнага ўказальніка да тых
аб’ектаў, якія цікавыя турыстам, ня-
ма і знаку таго, што ёсць столькі
аграсядзіб…

Ала ХАРЭНЬ:
— Рэкламы — малавата. Спадзя-

юся, паступова зробім, каб да кож-
най аграсядзібы ў нас з’явіўся ўказа-
льнік.  

Галіна ПАДВІЦЕЛЬСКАЯ:
— Асноўная наша рэклама ідзе

праз Інтэрнет, бо менавіта яна най-
больш дзейсная. Рэкламуем сябе ў
абласных і раённых газетах, выдаём
буклеты на чатырох мовах штогод,
выпусцілі прэзентацыйны дыск. Ды і
на ўездзе ў раён і ў саміх Расонах у
нас стаяць бігборды, дзе ёсць інфар-
мацыя і пра сядзібы, і пра музеі, а
таксама змешчаны кантактныя тэле-
фоны. Хутка паставім яшчэ чатыры
падобныя бігборды.

Юрый ЧАРНЯКЕВІЧ:
— Турыстычныя буклеты можна

рабіць і ў цэнтральнай бібліятэцы го-
рада. У іншых раёнах
распаўсюджана наступная практы-
ка: праводзіць краязнаўчыя чытанні,
піарыць свой край усімі магчымымі
сродкамі...

Аксана ПАТАПАВА:
— Буклеты нам рабіла Нацыяна-

льнае агенцтва па турызме, а дыскі
мы самі рыхтавалі. І разыходзіцца
ўся гэтая рэкламная прадукцыя ве-
льмі добра.

Юрый ЧАРНЯКЕВІЧ:
— Яшчэ адна праблема, якую не

магу абмінуць: як падаецца, слаба
наладжана работа па “раскрутцы”
знакамітых імёнаў вашага раёна.

Да прыкладу, таго ж Яна Баршчэў-
скага. Няма нічога складанага ў
тым, каб абсталяваць хатку каля
Нешчарды, зрабіць там невялічкую
гасцініцу. Можна праводзіць аніма-
цыйныя мерапрыемствы, як ро-
бяць гэта на Ашмяншчыне… І ў тым
— яшчэ адзін рэзерв для аддзела ку-
льтуры. Трэба толькі падключыць да
справы метадыстаў раённага мета-
дычнага цэнтра. Вось гэта быў бы
крэатыў! 

Галіна ПАДВІЦЕЛЬСКАЯ:
— Усё так! Сёлета ўвялі тры но-

выя турыстычныя маршруты, куды
ўвайшлі і мясціны, звязаныя з Янам
Баршчэўскім. У Мурагах, дзе нара-
дзіўся пісьменнік, стаіць помнік у яго
гонар, ёсць музейная экспазіцыя ў
сельскай бібліятэцы вёскі Гарбачэ-
ва… 

Юрый ЧАРНЯКЕВІЧ:
— У вас, да таго ж, — два заказ-

нікі на тэрыторыі раёна, дзе мнос-
тва лекавых раслін, прычым вельмі
рэдкіх. Чаму б не стварыць, як у Іва-
наўскім раёне ў вёсцы Стрэльна, Му-
зей народнай медыцыны? Збіраць
зёлкі, прадаваць розныя зборы,
частаваць гарбатай заезджых турыс-
таў...

Галіна ПАДВІЦЕЛЬСКАЯ:
— Мы, канешне, пра гэта думалі,

і пачалі па школах рабіць фітабары,
дзе прапануюць такія чаі. Будзем
ствараць іх і ва ўстановах культуры. 

Аксана ПАТАПАВА:
— Сапраўды, замежнікі цяпер,

кажучы па-добраму, “завернуты” на
экалогіі. Памятаю, прыязджалі да
нас немцы, спыніліся мы ў лесе, яны
там знайшлі коніка ў траве — дык
мы потым цягам паўгадзіны не маг-
лі “ўсадзіць” іх  у аўтобус... 

Зёлкавую гарбату мне прапа-
навалі ў адной з аграсядзіб раёна,
паказалі нават невялікую хатку, дзе
створаны Музей траў. У прыватні-
каў тут ужо ёсць сушылка і трава-
рэзка... Калі па шчырасці, дык мяр-
кую, што прыватнік павінен пазы-
чаць ідэі ў культасветніка, а не на-
адварот…

Юрый ЧАРНЯКЕВІЧ:
— Уладзімір Шаляговіч, началь-

нік аддзела культуры Іванаўскага ра-
ёна, распавядаў мне, што ў Стрэль-
не, побач з Музеем народнай мед-
ыцыны, плануецца пабудова невялі-
кага кафэ, якое будзе прапаноўваць
традыцыйныя беларускія стравы і,
натуральна, лекавую гарбату для ту-
рыстаў. Хоць у самім музеі ўжо ця-
пер можна пакаштаваць раслінны
збор і адпачыць пад водар лекавых
траў. Таму і на Расоншчыне, калі ўжо
ствараць падобныя турыстычна-ку-
льтурныя аб’екты, трэба, як свед-
чыць вопыт, дбаць і пра належную
інфраструктуру.

Галіна ПАДВІЦЕЛЬСКАЯ:
— Ёсць у нас задумка зрабіць на

возеры Нешчарда нешта накшталт
невялікай гасцініцы. Але ўсё ўпіра-
ецца ў грошы. Або вось яшчэ такі
план: стварыць этнаграфічную вёску
ў якасці турыстычнага маршруту.
Мы ўжо і месца падшукалі — вёска
Роўнае Поле: там шмат кінутых да-
моў і жывуць толькі некалькі чала-
век, пенсіянераў. А там жа побач —
партызанскі музей пад адкрытым
небам. Трэба шукаць спонсараў пад
гэты праект. У ім, натуральна, будзе
задзейнічана і культура, і народныя
ансамблі.  

Юрый ЧАРНЯКЕВІЧ:
— У Петрыкаўскім раёне знай-

шлі стары цеплаход — збіраюцца
яго рамантаваць і катаць  на ім ту-
рыстаў. Тое ж самае — у Івацэвіцкім
раёне, на Выганаўскім возеры. У не-
каторых раёнах працуюць турыс-
тычныя паромы. 

Аксана ПАТАПАВА:
— А мы водныя туры ладзім на

байдарках. 
Галіна ПАДВІЦЕЛЬСКАЯ:
— Увогуле, пагаджаюся, што

аддзелу культуры трэба працаваць
у напрамку пашырэння новых ві-
даў паслуг. Я лічу, што перспекты-
вы для развіцця турызму ў нашым
раёне ёсць. Першапачатковае ста-
наўленне мы ўжо прайшлі, база
ёсць, трэба развіваць дзейнасць
усіх аддзелаў па ўдасканаленні
працы ў турыстычнай сферы і да-
ваць канкрэтныя вынікі. 

Юрый ЧАРНЯКЕВІЧ, 
наш спецыяльны карэспандэнт

Мінск — Расонскі раён — Мінск
Фота аўтара

ф а р м а т  я к а с ц і

У вёсцы Янкавічы пры
мясцовым СДК арганіза-
ваны народны фальклор-
ны ансамбль “Крыніца”.
Узначальвае яго цягам
ужо больш як трыццаці га-
доў Надзея Кавалёва.

Калектыў, які складаецца з 14
чалавек,  з’яўляецца актыўным
удзельнікам раённых, абласных і
рэспубліканскіх мерапрыемстваў,
па запрашэннях прыватных улада-
льнікаў аграсядзіб выступае са сва-
імі разнастайнымі праграмамі.
Праўда, плату за свае выступленні
“крыніцаўцы” маюць невялікую:
білет каштуе ўсяго тысячу рублёў.
Ды, як прызналася мне кіраўніца
ансамбля, неяк не прызвычаіліся
яны яшчэ да таго, каб браць грошы
за свае спевы.

— Будзем пашыраць платныя
канцэрты, — казала мне Надзея Ка-
валёва, — але неяк саромеемся па-
трабаваць плату за свае выступленні.

Але ці варта саромецца? Ка-
лектыў спявае настолькі яскрава і
захапляльна, што ногі самі просяц-
ца ў скокі. Варта, на маю думку, за-
ймаць тую нішу ў сферы турыстыч-
нага абслугоўвання, якая яшчэ не
занята ні прыватнікамі, ні іншымі
ансамблямі раёна.

Праблемы ў “Крыніцы” — на-
відавоку: дрэнны баян, не стае
яшчэ аднаго камплекта касцюмаў
з лёну. На жаль, фінансавыя маг-
чымасці аддзела культуры не мо-
гуць задаволіць усе патрэбы
ансамбля.

Але хутка фінансавае становіш-
ча  палепшыцца. Нядаўна “Крыніца”
ўдзельнічала ў сумесным праекце
Праграмы развіцця ААН (ПРААН) і
Еўрапейскага саюза “Устойлівае раз-
віццё на мясцовым узроўні”. Узро-
вень падрыхтоўкі спевакоў з Рас-
оншчыны высока ацанілі ў Еўропе:
калектыў атрымаў малы грант за
актыўны ўдзел у развіцці агратурыз-
му ў раёне.

На гэтыя грошы калектыў плануе
набыць баян і новыя касцюмы, а так-
сама аб’ехаць увесь раён, каб сабраць
фальклор для пашырэння рэпертуару. 

Пад час райвыканкамаўскай “лятучкі”: Святлана Волкава, Аксана Патапава, Галіна Падвіцельская, Ала Харэнь.

Завальню не адшукаеш

Дэталь да агульнай карціны

Так народны фальклорны ансамбль “Крыніца” 
Янкавіцкага СДК сустракае турыстаў. 

У Еўропе слухаюць “Крыніцу”

Адкрыла семінар-практыкум
намеснік дырэктара Інстытута па-
вышэння кваліфікацыі і перапад-
рыхтоўкі кадраў Ванда Дуброва.
Яна пазнаёміла ўдзельнікаў семі-
нара з новымі кірункамі і прапа-
новамі па формах  перападрых-
тоўкі спецыялістаў сацыякультур-
най сферы. Намеснік начальніка
аддзела інавацыйных тэхналогій у
сацыякультурнай дзейнасці ІПКПК
Лілія Жмачынская адзначыла, што
праблематыка, якой прысвечаны
семінар-практыкум, разглядалася
на канферэнцыях і іншых сустрэ-
чах з практыкамі неаднаразова,
але  ў такім разгорнутым фарма-
це сітуацыя аналізуецца ўпершы-
ню.

Тон рабоце семінара задало
цікавае і ёмістае выступленне да-
цэнта кафедры дзяржаўнага бу-
даўніцтва Акадэміі  кіравання
пры Прэзідэнце Рэспублікі Бела-
русь Віктара Ярмоленкава. Высту-
поўца распавёў прысутным пра
нашу краіну ў кантэксце пераходу
да ўстойлівага сацыяльна-экана-
мічнага развіцця.

Вывераны баланс “прыро-
да — грамадства”, рацыянальнае
выкарыстанне рэсурсаў, прадума-
нае нарошчванне вытворчасці і

абавязак перад будучымі пака-
леннямі аб захаванні духоўных
каштоўнасцей — менавіта на гэ-
тых “кітах” і трымаецца перспек-
тыўная ўстойлівасць нашага раз-
віцця. Немалаважная роля тут на-
лежыць аддзелам культуры. Да
прыкладу, першая такая стратэгія
для сельскай тэрыторыі была рас-
працавана ў свой час для горада
Дзісна Міёрскага раёна. Гэткая ж
канцэпцыя рыхтуецца і для Ле-
пельскага рэгіёна.

Кожнае мястэчка павінна
мець брэнд, прыродны або гісто-
рыка-культурны аб’ект, вакол
якога наладжваецца культурная
работа, развіваецца эка- і аграту-
рызм. Дарэчы, пра абавязковую
анімацыйнасць такіх брэндавых
аб’ектаў з актыўным удзелам мяс-
цовых аддзелаў культуры “К” пі-
ша далёка не першы год.

Па меркаванні дацэнта ка-
федры этналогіі і фальклору
БДУКіМ Івана Крука, уся беларус-
кая сакральная “геаграфія” —
святыя мясціны, капішчы, гаючыя
крыніцы і асобныя валуны — так-
сама павінна стаць эпіцэнтрам
брэндавых творчых намаганняў
нашых работнікаў культуры. Та-
кая еднасць з прыродай і гісторы-

яй Беларусі апрача духоўных на-
быткаў прынясе і грашовыя дыві-
дэнды.

Пра формы працы ўстаноў
культуры па экалагічным выха-
ванні насельніцтва гаварыла пра-
фесар кафедры педагогікі і сацы-
якультурнай дзейнасці БДУКіМ
Надзея Самерсава. А начальнікі
аддзелаў культуры Любанскага
райвыканкама Васіль Каткавец і
Глыбоцкага райвыканкама Рыма
Муравей падзяліліся з прысутны-
мі вопытам работы клубных і біб-
ліятэчных устаноў.

Удзельнікі семінара-практы-
кума атрымалі на электронных
носьбітах нарматыўна-прававыя
дакументы па метадычным супра-
ваджэнні працы ўстаноў культуры
і аматарскіх калектываў, прыклад-
ныя палажэнні аб стварэнні новых
варыятыўных і інтэграваных ты-
паў і мадэлей устаноў клубнага
тыпу,  лепшыя сцэнарыі клубных
мерапрыемстваў і сцэнарна-мета-
дычныя матэрыялы па арганіза-
цыі работы з рознымі катэгорыя-
мі сельскага насельніцтва. Удзель-
нікам семінара былі раздадзены
пакеты прафесійнай і сцэнарна-
метадычнай літаратуры.

Андрэй СТАРЖЫНСКІ

Стратэгія развіцця
для рэгіёна

Летась у Полацку ладзіўся Абласны
фестываль аматарскіх тэатраў. Сярод узор-
ных калектываў “Вясёлка” заняла на Віцеб-
шчыне другое месца. Сёлета ў жыцці юных
артыстаў адбылася чарговая яркая падзея:
з прэм’ерным спектаклем “Янка — сялян-
скі сын” паводле беларускіх народных ка-
зак “Вясёлка” выступіла на сцэне Нацыя-
нальнага акадэмічнага драматычнага тэат-
ра імя Якуба Коласа ў Віцебску.

Артысты ўзорнага тэатра з Барані сёлета
бралі ўдзел у традыцыйным “Школьным тэ-

атры”. Выступленне нашых артыстаў было
высока ацэнена. А ў маі мы мяркуем пака-
заць свае спектаклі на сцэнічных пляцоўках
Оршы і Дуброўна.

Наладжванне выязных платных спек-
такляў дае дадатковую магчымасць для раз-
віцця нашай матэрыяльна-тэхнічнай базы.
Такім чынам абнаўляем і дэкарацыі, і касцю-
мы.

Людміла САСНІЦКАЯ, 
рэжысёр узорнага тэатра “Вясёлка”

Палаца культуры г. Барань 

Сёння ў раёне інфармацый-
на-дасугавым абслугоўваннем
насельніцтва аграгарадкоў зай-
маюцца 13 бібліятэк, з якіх 6
камп’ютэрызаваны. Паслугамі Ка-
бакоўскай бібліятэкі карыстаюц-
ца 450 чытачоў, з іх  120 — дзеці.
Кніжны фонд у 18 тысяч экзем-
пляраў задавальняе чытацкі по-
пыт студэнтаў, спецыялістаў і ра-
бочых аграпрамысловага ком-
плексу, пенсіянераў з аграгарадка
“Кабакоўскі”. 

Работнікі ЦБС прыехалі да ка-
легі — бібліятэкара Раісы Неліпо-
віч для таго, каб пераняць яе во-
пыт работы па супрацоўніцтве са
школай. Далучэнне моладзі да чы-
тання — галоўны прыярытэт уста-
новы. Кнігалюбы малодшага і ся-
рэдняга школьнага ўзросту маюць
маляўнічы куток для чытання, а
скрынка з літаратурай імітуе
драўляны міні-грузавічок. 

Каб навучэнцы атрымлівалі
якасныя веды, у бібліятэцы дзей-
нічаюць выстаўкі, тэматычныя па-

ліцы “Кнігі-старажылы”, “Новыя
кнігі? Мне!”, “Мы — за здаровы
лад жыцця. А ты?”, “Гэтыя кнігі
ведаюць усё”,  “Рознакаляровая
зямля Беларусі”.

Цягам навучальнага года біб-
ліятэкар праводзіць гутаркі, біблі-
ятэчныя ўрокі. У краязнаўчым
кутку бібліятэкі “Я гэты край Ра-
дзімаю заву” змешчаны разнас-
тайны матэрыял па гісторыі раё-
на, вёсак, эканоміцы і сацыяль-
ным жыцці, аб знакамітых земля-
ках, ветэранах Вялікай Айчыннай
вайны і старажылах. 

На жаль, вясковыя бібліятэкі
не могуць пахваліцца стабільным
папаўненнем фонду літаратурай
па сельскай гаспадарцы, педагогі-
цы, медыцыне. Бібліятэкі аграга-
радкоў камплектуюцца значна
лепш. Бібліятэкар Раіса Неліповіч
прапанавала ўвазе сваіх калег та-
кія кнігі. 

Кабакоўская бібліятэка ім-
кнецца далучаць да сістэмнага
прафесійнага чытання вясковых

настаўнікаў. Апошнія творча суп-
рацоўнічаюць з установай. Для
ўдзельнікаў семінара маладыя
настаўніцы Раіса Мелех, Іна Нелі-
повіч падрыхтавалі прэзентацыю
краязнаўчага відэароліка “Куто-
чак роднай зямлі”, а таксама пра-
ілюстравалі мультымедыяматэ-
рыялам тэатралізаванае літара-
турна-экалагічнае свята кнігі “Усе
фарбы нашай зямлі”.

Дырэктар ЦБС Ірына Макарэ-
віч адзначыла граматай самы
чытаючы клас. Работнікі аддзела
бібліятэчнага маркетынгу рэка-
мендавалі бібліятэкарам мета-
дычныя навінкі па папулярыза-
цыі галіновай літаратуры. А з
рук старшыні Першамайскага
сельвыканкама Валерыя Шупені-
ка ўстанова атрымала ксеракс.

Ала ДРАГАН,
загадчык аддзела 

бібліятэчнага  маркетынгу
Бярозаўскай ЦБС

На здымку: у Кабакоўскай
сельскай бібліятэцы.

Семінар распачалі творцы

Інстытут павышэння кваліфікацыі  і перападрыхтоўкі кадраў Беларускага
дзяржаўнага універсітэта культуры і мастацтваў правёў чарговы Рэспублікан-
скі семінар-практыкум для начальнікаў  раённых аддзелаў культуры, дырэкта-
раў раённых метадычных цэнтраў народнай творчасці, кіраўнікоў СДК і сельс-
кіх клубаў, новых спецыялізаваных  варыятыўных і інтэграваных устаноў
культуры. Гэтым разам семінар быў прысвечаны асаблівасцям дзейнасці
сельскіх устаноў культуры ў сучасных сацыяльна-эканамічных умовах.

Пад час абласнога
месячніка “Біблі-
ятэка — шлях у
будучыню” Бяро-
заўская ЦБС пра-
вяла ў Кабакоў-
скай сельскай біб-
ліятэцы семінар.
Яго тэма — “Аг-
рагарадоцкая біб-
ліятэка ў дапамо-
гу інфармацый-
най падтрымцы
н а в у ч а л ь н а г а
працэсу”.

Кніжкі з… грузавічка

Акцёры і рэжысёры дзесяці
школьных тэатраў з Віцеб-
ска сабраліся ў Нацыяналь-
ным акадэмічным драма-
тычным тэатры імя Якуба
Коласа. Тут прайшлі трады-
цыйныя школьныя сцэніч-
ныя чытанні.

У гэтым годзе “Школьны тэатр” прахо-
дзіў  чатырнаццаты раз. На Малой сцэне тэ-
атра прафесійнае журы з мастацтвазнаў-
цаў, акцёраў, журналістаў, прадстаўнікоў
аддзела адукацыі, якое ўзначаліў мастацкі
кіраўнік Коласаўскага тэатра Рыд Таліпаў,
прагледзела дзесяць конкурсных і дзве па-
законкурсныя работы. Згодна з Палажэн-
нем, трапіць на конкурс могуць толькі
спектаклі паводле п’ес беларускіх драма-
тургаў, але шанц паказацца журы і гледа-
чам маюць і лепшыя калектывы, што пра-
цуюць з замежнымі аўтарамі. 

На “Школьным тэатры-14” былі прад-
стаўлены інсцэніроўкі твораў, п’есы і ўрыўкі
з п’ес Д.Балыка, У.Бутрамеева, А.Дыбчы,
К.Губарэвіча, С.Кавалёва,  У.Караткевіча,
А.Паповай, Л.Родзевіча і пастаноўкі мала-
дых аўтараў. Асобным блокам з трох спек-
такляў была “агучана” тэма 65-годдзя Вялі-
кай Перамогі. Маладзёжныя праблемы ўзні-

маліся ў спектаклях “Белы анёл з чорнымі
крыламі” Д.Балыка ў аўтарскай рабоце “Ля-
лечны тэатр” Вікторыі Сурковай. Беларуская
класіка пераасэнсоўвалася ў інсцэніроўцы
апавядання У.Караткевіча “Паляшук”.

Гран-пры Чытанняў журы аднагалосна
прысудзіла спектаклю “Пясчаны замак” па
п’есе С.Кавалёва, якую прадставіла на кон-

курс узорная тэатральная студыя “Дарослыя
дзеці” гімназіі № 8 (кіраўнік і рэжысёр —
А.Раманава). “Дарослыя дзеці” паказалі спек-
такль, што можна аналізаваць, разважаць
пра яго ансамблевасць, сцэнаграфію, праз
якую нечакана раскрываецца тэма імгнен-
насці і нетрываласці ўсяго, што зроблена ча-
лавекам. Нагадаем, п’есу “Пясчаны замак”
наша газета друкавала ў “Куфры-радцы”.

Ці варта ж будаваць пясчаныя замкі?
Школьны тэатр, па сутнасці, — пясчаны за-
мак. Пастаноўка, што ствараюць цягам не-
калькіх месяцаў, паказваецца максімум
тры разы,  акцёрскія склады штогод змяня-
юцца, і рэжысёры, якія толькі-толькі нечага
дамагліся, вымушаны пачынаць усё наноў.
Але тое, што Чытанні праводзяцца  чатыр-
наццаты раз, сведчыць, што гэтыя замкі-
спектаклі — патрэбныя. 

Алена МАЛЬЧЭЎСКАЯ
Віцебск

Пра “дарослых дзяцей”

Дзіцячаму тэатру
“Вясёлка” Палаца
культуры горада Ба-
рань — 10 гадоў. У
калектыве — 25
хлопчыкаў і дзяўчы-
нак ва ўзросце 7 —
16 гадоў. У 2004-м
“Вясёлка” стала
дыпламантам гарад-
скога фестывалю
“Тэатральная вяс-
на”, а праз год тэатр
атрымаў званне
ўзорнага.

Калектыў тэатра “Вясёлка”.

Сустрэчай з творчымі людзь-
мі і калектывамі раёна па-
чаўся чарговы семінар ра-
ботнікаў клубных устаноў,
які адбыўся ў Столінскім га-
радскім доме культуры.

Галоўнымі героямі сустрэчы сталі на-
родны майстар, лаўрэат спецыяльнай прэ-
міі Прэзідэнта краіны дзеячам культуры і
мастацтва Іван Супрунчык, які працуе ў эт-
награфічным музеі ў вёсцы Цераблічы;
выкладчык мастацкага аддзялення Рэчыц-
кай школы мастацтваў, стыпендыят спецы-
яльнага фонду Кіраўніка дзяржавы па пад-
трымцы таленавітай моладзі Сяргей Мі-

сюн, а таксама кіраўнік народнага хору ве-
тэранаў вайны і працы Столінскага ГДК Дзі-
на  Бажко… 

Іван Супрунчык працуе толькі сякерай.
У ГДК была аформлена выстаўка работ
майстра “Адвечная прыгажосць дрэва”.  

Сяргей Місюн удасканальваў здольнасці
ў Мінскім мастацкім вучылішчы, працаваў
над афармленнем фасада Нацыянальнай
бібліятэкі.  Прафесійныя здольнасці талена-
вітага мастака ацэнены і на Століншчыне: ён
стаў лаўрэатам раённага конкурсу “Малады
чалавек 2008 года” ў галіне культуры, пера-
можцам Рэспубліканскага конкурсу мала-
дых талентаў “Зорка ўзышла над Беларуссю”
ў намінацыі “Графіка. Жывапіс”. 

Пра творчую актыўнасць Дзіны Бажко
“К” пісала ўжо. Хор ветэранаў  выканаў шэ-
раг патрыятычных песень. У іх ліку — “Сто-
лінскі край”, што стаў гімнам раёна (словы
самадзейнага паэта, кампазітара і мастака
Паўла Куліка з Церабяжова).

А потым пачалася тэарэтычная частка
семінара: “Патрыятычнае выхаванне на-
сельніцтва сродкамі культурнага баўлення
часу”. 

Галіна ГАШЧУК
Столін

На здымку: Сяргей Місюн.

База абнаўлення

Уладзімір  Ліпскі заўжды быў
“сваім у краіне дзяцінства”. Мена-
віта так ён назваў свой творчы ве-
чар, які ўчора адбыўся ў Беларус-
кай дзяржаўнай філармоніі. Па-
этычнае і празаічнае, сур’ёзнае і
жартоўнае, спеўнае і сцэнічнае сло-
ва гучала са сцэны вядучай канцэр-
тнай установы краіны. І кожны з
выступоўцаў дадаваў свой штрых
да творчага партрэта Уладзіміра
Сцяпанавіча.

А яшчэ адну грань свайго та-
ленту пісьменнік сам прадставіў
нядаўна: кнігай “Янкаў вянок: дзе-
цям пра Янку Купалу”. Ён не про-
ста распавёў школьнікам пра на-
роднага Песняра, “беларускай пес-
ні ўладара”, але і апрабаваў жанр
“займальнай біяграфіі для мале-
нькіх” у айчыннай літаратурнай
прасторы.

Пра гэта і распавёў Уладзімір Сця-
панавіч на нашых старонках.

Чырвоная кніга Акопаў

— Перш чым узяцца за пяро, я па-
вінен быў глыбока ўсвядоміць, што
Купала — наш геній. Ён, па сутнасці,
стварыў не толькі айчынную літарату-
ру. Купала — адзін з найактыўнейшых
стваральнікаў літаратурнай мовы.
Мяне заўсёды, прызнаюся, здзіўляла
гэта, бо чалавек, па сутнасці, нідзе не
вучыўся,  не прайшоў ні школы, ні сту-
дэнцкай праграмы ў поўным аб’ёме. 

Ведаеце, аднойчы я праехаў той
дарогай, па якой Купала вёз хаваць
свайго бацьку ў вёску Корань на Ла-
гойшчыне — гэта кіламетраў двац-
цаць ад той сядзібы, дзе сям’я на той
час жыла. Я ехаў на машыне, а ён жа
тады — возам.  Уяўляю, колькі пера-
жыў юнак за гэтую памінальную  да-
рогу… 

Я перачытаў увесь акадэмічны
збор твораў Купалы, удумваючыся ў
кожны верш: чаму ён яго напісаў, ка-
му той прысвечаны, што за гэтым
стаяла. У яго няма “пустых” вершаў,
як часам у сучасных паэтаў.  Я не то-
лькі перачытаў усе ягоныя творы,
але яшчэ і амаль усё, што пісалі пра
творцу даследчыкі, краязнаўцы —
усе ўспаміны пра Купалу. Праехаў і
па многіх  мясцінах, дзе ён бываў,
асабліва па Лагойшчыне, сустракаўся
з людзьмі. 

Асабліва ўсхвалявалі мяне Ако-
пы, а для Купалы гэтая вёсачка  бы-
ла, што для Пушкіна — Міхайлаў-
скае. Я нават даведаўся,  якія травы і
дрэвы з тых мясцін занесены ў Чыр-
воную кнігу. 

Залаты сімвал

— На жаль, у творчай і жыццёвай
біяграфіі Янкі Купалы ёсць і такія мо-
манты, якія мала вядомыя даследчы-
кам. Жыццё паэта складвалася ня-
проста, драматычна, а ў самым кан-
цы — трагічна. Да сёння ніхто не ве-
дае, як жа ўсё здарылася ў той гасціні-
цы “Масква”…  Магчыма, калі-не-
будь хтосьці зможа раскрыць гэтую
таямніцу. Гэта яшчэ  гісторыкі мусяць
разгадаць.

Заўважу без залішняй сціпласці:
хоць купалазнаўства ў нас развіта да-
волі шырока, тым не менш, і мне, зда-
ецца, удалося нешта адкрыць. Вось,
напрыклад, дакладнае імя маці
Песняра. Яе звалі Бянігна, — напісана:
Богуміла. Вельмі прыгожае імя. 

Сярод іншага, я знайшоў азначэнне
герба Луцэвічаў, а таксама —  тлума-
чэнне, чаму нага воіна на ім размеш-
чана на кароне. Аказваецца, гісторыя
гэтага герба такая. Кароль польскі над-
аў гэты сімвал свайму воіну за тое, што
той выратаваў яго двойчы: першы раз
воін аддаў свайго каня каралю, а дру-
гім разам яны абодва былі паланёны,
закаваны ў драўляныя калодкі, і воін
адсёк сабе нагу, каб выратаваць свай-
го правадыра. Таму на версе гэтага
сімвала залатая нага — як сімвал вер-
насці. Луцэвічы нездарма абралі сабе
такі герб: ён найлепшым чынам харак-
тарызуе іхні род — няскораных, чыс-
тых, адданых сваёй зямлі людзей.

Некранутая паліца

— Даўно чакае даследавання
жыццяпіс спадарожніцы Купалы —
Уладзіславы Францаўны. Пра яе,
мне здаецца, можна напісаць цэлую
кнігу. Яна прысвяціла яму жыццё,
шмат дапамагала паэту. Нават та-
кая дэталь: яна кожную раніцу
гатавала на чалавек дзесяць — пят-
наццаць абед. Хто з сённяшніх жо-
нак будзе займацца гэтым? Да Купа-
лы маглі зайсці, ён мог кагосьці за-
прасіць… Ён жа любіў гасцей. І по-
тым, жонка Купалы працавала ў дзі-
цячым садку, прыводзіла дзяцей.
Яна нават падрыхтавала некалькі
зборнікаў для малых. Пра яе, паўта-
раю, магла б быць вельмі цікавая
кніга, не маленькая. І яна павінна
быць! У музеі паэта, дарэчы, —  цэ-
лая некранутая паліца перапіскі Ку-
палы з жонкай!

Невядомы Навагрудак

— Урэшце, Купалу можна адкры-
ваць і адкрываць. Ну, вось я пісаў пра
Навагрудак, і даведаўся, што нейкі
час Купала быў на гэтай зямлі. Я не
ўнікаў у дэталі, як пісьменнік трапіў
туды, але нейкі час ён усё ж там жыў і
працаваў. Напісаў там два вершы: “З
кірмашу” і “Пра світанне”. І вось так,
даследуючы, праходзіш па ўсім жыцці
паэта: дзе ён напісаў верш, што  яго
натхніла. Яшчэ можна напісаць цэлы
цыкл “Дзяцям пра Янку Купалу”. Хай
мая кніга будзе пачаткам у купалаз-
наўстве для дзяцей, для юнацтва. 

Занатавала Марыя АКУЛІК, 
студэнтка Інстытута 

журналістыкі БДУ
Фота Юрыя ІВАНОВА

У Дзяржаўным літаратур-
ным музеі Янкі  Купалы
працуе выстаўка  “Віленскія
вобразы”.

На ёй экспануюцца работы С.Геруса,
М.Селешчука, Б.Малкіна, У.Масленікава,
Л.Рана  і іншых.

Некаторыя з удзельнікаў  выстаўкі вучы-
ліся ў Вільнюсе, сталіцы Літоўскай ССР. Даку-
ментам той эпохі з’яўляецца, да прыкладу, се-
рыя літаграфій і малюнкаў Сямёна Геруса, вя-
домага беларускага графіка, выпускніка Дзяр-
жаўнага мастацкага інстытута Літоўскай ССР. 

На выстаўцы, сярод іншых, таксама
прадстаўлена работа маладой мастачкі, на-
шчадка роду Луцэвічаў — Н.Табушавай.

Віленскія
вобразы

У мастацкай галерэі “Уні-
версітэт культуры” працуе
выстаўка, удзел у якой бя-
руць польскі жывапісец
Кшыштаф Рапса і наш зям-
ляк Аляксей Богустаў, які
таксама прадставіў работы
сваіх студэнтаў з кафедры
выяўленчага мастацтва Гро-
дзенскага дзяржаўнага уні-
версітэта імя Янкі Купалы.

Выстаўка праводзіцца ў адказ на экспазі-
цыю твораў Кшыштафа Рапса і Аляксея Бо-
густава, што прайшла ў жніўні мінулага года
ў галерэі “Альтэр” польскага горада Кашалін.

К.Рапса працуе ў накірунку сучаснага
еўрапейскага жывапісу, дзе галоўнымі вы-
яўленчымі сродкамі з’яўляюцца колер і экс-
прэсія.  А.Богустаў, прафесар кафедры вы-
яўленчага мастацтва ГрДУ імя Янкі Купалы,
прадстаўляе жывапісныя і графічныя рабо-
ты, якія грунтуюцца на  рэалістычнай трады-
цыі і прывабліваюць гледача задуменна-па-
этычнымі вобразамі беларускай прыроды. 

“Галоўная ідэя выстаўкі, — адзначае ды-
рэктар мастацкай галерэі “Універсітэт куль-
туры” Дзяніс Барсукоў, — спалучэнне ў адной
экспазіцыйнай прасторы работ двух маста-
коў-жывапісцаў, прадстаўнікоў розных краін
і мастацкіх школ, чыя творчасць радыкальна
адрозніваецца”. 

У адказ 
на “Альтэр”

У рамках сацыяльна-куль-
турнага праекта  “Чалавек
нараджаецца, каб жыць…” у
Дзяржаўным музеі  гісторыі
беларускай літаратуры ад-
быўся вечар памяці “Вайна ў
лёсе пісьменніка”, прысвеча-
ны 110-й гадавіне з дня нара-
джэння класіка беларускай
літаратуры Кузьмы Чорнага. 

Да  гэтай даты створана літаратурна-да-
кументальная выстаўка  аднаго дня, прысве-
чаная жыццю і творчасці пісьменніка. Сярод
экспанатаў вылучаюцца ліст Кузьмы Чорна-
га, адрасаваны Кандрату Крапіве і Міхасю
Лынькову (1941 г.), а таксама фотаздымкі,
кнігі з дарчымі надпісамі, асабістыя рэчы.

Спецыяльна для імпрэзы музей адра-
мантаваў піяніна, якое знаходзілася ў сям’і
пісьменніка і на якім браў акорды сам твор-
ца, бо меў добры музычны слых. І менавіта
на гэтым мерапрыемстве яно гучала ўпер-
шыню ў сценах установы. 

Вядомы  беларускі паэт, удзельнік Вялі-
кай  Айчыннай вайны, франтавік, Мікола
Аўрамчык непасрэдна быў знаёмы з Кузь-
мой Чорным. Мікалай Якаўлевіч чула і пра-
нікнёна, вельмі падрабязна, распавёў пра
свае сустрэчы з пісьменнікам.

Надзея ЯШКІНА,  
старшы  навуковы супрацоўнік

Дзяржаўнага музея  гісторыі 
беларускай літаратуры

Гучала 
ўпершыню

У рамках акцыі, прымеркаванай да Міжнароднага
дня музеяў, адбудзецца адразу некалькі запаміналь-
ных падзей на пляцоўках Дзяржаўнага літаратурна-
мемарыяльнага музея Якуба Коласа.

Пасляваенная сядзіба народнага паэта Беларусі ўяўляла з сябе своеа-
саблівы аазіс у цэнтры Мінска. Ці не кожная раслінка на Коласавым пад-
ворку мела сэнс — ад блакітнавокіх незабудак да жыццястромкіх соснаў.
Асаблівае ж месца займала кампазіцыя з чатырох дубоў і бярозы — дрэў,
якія сімвалізавалі членаў сям’і вялікага Песняра: жонку, сыноў і яго само-
га. 

Але старэюць і хварэюць кучаравыя хвоі. Не вытрымала бязлітаснага
цячэння часу і бярэзінка. Яе, зусім кволую, гадаваў сам Якуб Колас. Ды ко-
лькі гадоў таму сціхла ейнае шапаценне: бяроза ссохлася, і дрэва вымуша-
ны былі прыбраць.

15 мая, а 18-й гадзіне, у рамках “Ночы музеяў” у Дзяржаўным літара-
турна-мемарыяльным музеі Якуба Коласа пройдзе сімвалічная акцыя
“Няхай квітнее дрэва дружбы!” з аднаўленнем кампазіцыі з чатырох ду-
боў і бярозы. На ўрачыстае дзейства запрашаюцца паслы краін, якія так
ці інакш звязаны з лёсам вялікага сына беларускай зямлі: Украіны, Расіі,
Польшчы, Літвы, Францыі… Сумесная пасадка дрэва прадстаўнікамі па-
сольстваў паклікана сімвалізаваць сяброўства паміж народамі, узаемасу-
вязь іх культур, значнасць асобы Якуба Коласа ў справе захавання міру.

А сярод багатай на сюрпрызы праграмы музейных мерапрыемстваў
своеасаблівае месца зойме новая форма работы ўстановы — “Кватэрнік у
дзядзькі Якуба” з удзелам маладых паэтаў і музыкантаў.

…і “Кватэрнік 
у дзядзькі Якуба”

25 550 дзён… Наколькі вялікая гэтая лічба? Напярэдадні свайго юбілею арыфметыкай заняў-
ся знакаміты пісьменнік, старшыня Праўлення Беларускага дзіцячага фонду, лаўрэат Дзяр-
жаўнай прэміі Рэспублікі Беларусь, галоўны рэдактар часопіса “Вясёлка” Уладзімір Ліпскі. Ён
падлічыў: 25 550 дзён — гэта акурат 70 гадоў.
Са значнай вяхой жыццёвага шляху павіншаваў пісьменніка і грамадскага дзеяча Прэзідэнт Рэ-
спублікі Беларусь Аляксандр Лукашэнка. Пра гэта паведаміла Прэс-служба Кіраўніка дзяржавы.
“Вас паважаюць за актыўную грамадзянскую пазіцыю і шматгадовую работу на пасадзе стар-
шыні Праўлення Беларускага дзіцячага фонду, дзякуючы якой змяніліся да лепшага лёсы мно-
гіх маленькіх грамадзян нашай краіны, — адзначаецца, у прыватнасці, у віншаванні. — Напі-
саныя Вамі кнігі падабаюцца юным і дарослым чытачам, таму што яны прасякнуты любоўю
да роднай зямлі і яе народа, непарыўна звязаны з гераічнай гісторыяй Беларусі, вучаць шана-
ваць Радзіму, быць добрымі і справядлівымі”. Аляксандр Лукашэнка пажадаў юбіляру такса-
ма невычэрпнага натхнення, творчых поспехаў, здароўя, бадзёрасці і аптымізму.
...А калі рабіўся кадр, што аздабляе артыкул, Уладзімір Сцяпанавіч падзяліўся радасцю:  ягоны
том пра Янку Купалу выліўся ў цэлую серыю пазнаваўчых партрэтаў класікаў. І наступнай
стане кніга пра Якуба Коласа. “Таму месца здымак каля помніка Коласу — зусім не
выпадковае”, — усміхнуўся пісьменнік.

“Здаецца, я не абышоў ніводнай 
тэмы, звязанай з Янкам Купалам. 
Наступны том серыі —
пра Якуба Коласа”

Тым часам

Кастусь АНТАНОВІЧ

Існуе легенда, нібы Сынкавіцкую
царкву заснаваў вялікі князь Вітаўт у
знак удзячнасці за тое, што ў мясц-
овых пушчах ён уратаваўся ад пагоні
Ягайлы. У той жа час, паводле звес-
так гісторыкаў, гэты храм паўстаў на
пачатку XVI ст., і што вельмі верагод-
на, на грошы гетмана Канстанціна
Астрожскага.

Мала хто ведае пра яшчэ адну
адметнасць ваколіц гэтай вёскі —
шматлікія курганы. Іх даследаван-
нем яшчэ ў ХІХ ст. займаўся вядомы

археолаг Фёдар Пакроўскі, які хоць і
нарадзіўся ў Кастрамской вобласці
Расіі, але сваю дзейнасць прысвяціў
менавіта нашаму краю: выкладаў у
Мінскім духоўным вучылішчы, а ў
1884 — 1902 гг. быў захавальнікам

знакамітага Віленскага музея стара-
жытнасцей, склаў апісанне яго фон-
даў.

Па выніках  раскопак вучоны
склаў археалагічныя карты Гродзен-
скай, Віленскай і Ковенскай губер-
няў, за што быў узнагароджаны Вялі-
кім сярэбраным медалём Рускага
археалагічнага таварыства. 

Яго намаганнямі ў 1895 г.  у Віль-
ні з друку выходзіць кніга “Археала-
гічная карта Гродзенскай губерні”,
якая дазваляе сёння даведацца пра

страчаныя або маладаследаваныя
скарбы нашага народа. Паводле да-
ных Ф.Пакроўскага, каля вёскі Сынка-
вічы тагачаснага Слонімскага павета
налічвалася некалькі дзесяткаў курга-
ноў — пахаванняў глыбокай стара-

жытнасці. У прыватнасці, усяго за па-
ўвярсты на паўночны ўсход ад цар-
квы, ва ўрочышчы Дубова, напрыкан-
цы ХІХ ст. яшчэ знаходзіліся чатыры
курганы. Адзін з іх, авальнай формы,
меў у акружнасці 20 сажняў. Сярод
іншых пахавальных насыпаў вылуча-
ліся курганы ў форме ўсечанага кону-
са з упадзінамі на версе, а таксама
прадаўгаватага чатырохкутніка. 

У гэтым жа накірунку, але трохі
далей ад папярэдніх курганоў —
метраў на 500, — ва ўрочышчы 
Кашчэеў вучоны вызначыў і іншую
групу. Гэтыя курганы размешчаны па
схіле ідучых уздоўж ракі Бярозы
ўзгоркаў. Большасць з іх была ўжо на
той час ці то знішчана, ці то пашко-
джана пасевамі. Па звестках Пакроў-
скага, ацалела ўсяго толькі дзесяць
курганоў. Адзін з іх, авальны, меў у
акружнасці 23 сажняў, а на яго версе
захаваліся два невялікія паглыблен-
ні і тры камені. Як адзначыў вучоны
ў сваёй кнізе, пад час сяўбы на па-
летках, што знаходзіліся на гэтых
курганах, сялянам часта трапляліся

чалавечыя астанкі, а аднойчы нават
быў знойдзены скураны бот, у якім
змяшчаўся складны жалезны нож. 

За некалькі вёрстаў на поўнач ад
Сынкавічаў Пакроўскі налічыў да 30
курганоў рознай формы, паверхня
якіх была выкладзена камянямі. На
гэтым жа месцы вучоны выявіў сто-
лькі ж каменных пліт. На адной з іх
адлюстраваны крыж, а таксама раз-
мешчаны два абчасаныя каменныя
крыжы. 

У 1887 г. ва ўрочышчы Кашчэеў
сялянамі быў знойдзены каменны
малаток са свідравінай і яшчэ дзве
аналагічныя знаходкі на палях непа-
далёк. Цікавы факт падмеціў архе-
олаг. Аказваецца, каменныя сякеры
мясцовыя жыхары лічылі за стрэлы
Перуна і сцвярджалі, што тыя з’яўля-
юцца на паверхні зямлі толькі праз
12 гадоў пасля ўдару маланкі, пад
час якой яны ўтварыліся і пагрузіліся
ў зямлю. І што зусім падаецца неве-
рагодным — гэтыя стрэлы ў форме
парашку ўжываліся сялянамі ў  якас-
ці лекаў супраць болю ў  жываце.

У 1889 г. на дне возера ў гэтым
жа ўрочышчы селянінам па про-
звішчы Сяхно была знойдзена ме-
талічная сякерка. Яшчэ больш па-
шанцавала іншаму мясцоваму жы-
хару, які ў 1880 г. пры апрацоўцы
свайго агарода знайшоў чыгун з за-
латымі і сярэбранымі манетамі, ся-
род якіх былі  імперыялы і паўім-
перыялы. 

Пакроўскі адзначаў, што ў дадзе-
най мясцовасці былі не рэдкімі так-
сама выпадкі знаходак на палях
французскіх, польскіх, шведскіх і рус-
кіх манет XV — XVIII стст. Да таго ж, у
народзе захоўвалася легенда пра
існаванне скарбу пад адной з вежаў
Сынкавіцкай царквы. І хоць яна так і
не пацвердзілася, але ў 1889 г. пад
час рамонту храма быў выяўлены

склеп са шматлікімі чалавечымі
астанкамі, а таксама знойдзена віда-
вочна старадаўняя ікона — “Пацалу-
нак Іуды”.  

Для тых, хто пабываў у Сынкаві-
чах, можа падацца дзіўным, чаму ў
такую грунтоўную кнігу вядомага
археолага не быў уключаны яшчэ
адзін цікавы аб’ект — вінакурня.
Але, як ні дзіўна, яна была пабудава-
на толькі на пачатку ХХ ст. і не ўяў-
ляла з сябе асаблівай гістарычнай
каштоўнасці. Сёння ж муры коліш-
няй вінакурні, што надзвычай добра
захаваліся, таксама як і некаторае
абсталяванне ўнутры будынка, не
могуць не заінтрыгаваць цікаўных
турыстаў. На жаль, пакуль у Дзяржаў-
ны спіс гісторыка-культурных каш-
тоўнасцей Рэспублікі Беларусь не
ўключаны ні старажытныя курган-
ныя могільнікі, ні вінакурня, якой
ужо больш за сто гадоў.  

К.А.
На здымках: будынак колішняй

вінакурні; царква Архангела
Міхаіла ў Сынкавічах.

Імперыялы
Таямніцы дзесяці курганоў

Адным з галоўных сімва-
лаў духоўнай мужнасці
нашага народа ўжо не
адно стагоддзе лічыцца
святая Сафія Слуцкая —
апошняя прадстаўніца
старажытнага шляхецка-
га роду Алелькавічаў. 

Гэтай дабрачын-
най і рашучай князёў-
не, кананізаванай
Праваслаўнай Цар-
квой, быў прысвечаны
шэраг мастацкіх тво-
раў, у тым ліку такіх
знакамітых пісьменні-
каў, як Юзэф Крашэў-
скі і Уладзіслаў Сыра-
комля. У цэнтры іх сю-
жэтаў — драматычная
гісторыя шлюбу Сафіі
Слуцкай і Януша Радзі-
віла, якому з-за сваркі
з апекунамі нявесты
князямі Хадкевічамі
напярэдадні вяселля
давялося адваёўваць
сваю каханую нават пры дапамозе гар-
мат.   

Першая пастаноўка драмы Уладзіс-
лава Сыракомлі “Магнаты і сірата.
Соф’я, князёўна Слуцкая” адбылася на
кракаўскай сцэне ў 1859-м, і толькі ця-
пер, у перакладзе на беларускую мову,
ажыццёўлена яе ўвасабленне і ў нашай
краіне. Да 420-годдзя з дня нараджэння
славутай князёўны, абаронцы правас-
лаўя на нашых землях, на Першым на-

цыянальным канале Беларускага радыё
ў праекце “Тэатр Беларускага радыё”
адбылася прэм’ера радыёспектакля ў
дзвюх частках па аднайменнай гіста-
рычнай драме аднаго з пачынальнікаў
новай беларускай літаратуры.

Па словах рэжысёра пастаноўкі
Алега Вінярскага, твор Уладзіслава Сы-
ракомлі прысвечаны рэальным падзе-

ям беларускай гіс-
торыі і мае выраз-
нае патрыятычнае
гучанне. Сама дзея
ў спектаклі адбыва-
ецца ў 1600 годзе ў
Вільні. 

У творчую групу
радыёпастаноўкі
ўвайшлі пераклад-
чык Ірына Багдано-
віч, гукарэжысёр Ва-
лерый Бяляеў і рэ-
дактар Галіна Шаб-
лінская. Ролі выкон-
ваюць народны
артыст СССР, народ-
ны артыст Беларусі
Генадзь Аўсяннікаў,
народны артыст Бе-

ларусі Арнольд Памазан, заслужаныя
артысты нашай краіны Уладзімір Рагаў-
цоў, Георгій Маляўскі, Тамара Нікалаева,
Леанід Улашчанка, Андрэй Душачкін,
артысты Сяргей Кавальскі, Віталь Краў-
чанка, Андрэй Кавальчук, Валерый Шуш-
кевіч, Аляксандр Кашпераў, Андрэй За-
харэвіч і Аляксей Чарнігін. У галоўных
ролях — Кацярына Яворская і Аляк-
сандр Гарцуеў.

Праз 150 гадоў

з Сынкавічаў

Турыстычная вядомасць вёскі Сынкавічы, што ў Зэльвен-
скім раёне Гродзеншчыны, найперш звязана са старадаў-
няй царквой Архангела Міхаіла XVІ ст., якая спалучыла
найбольш выразныя рысы заходнееўрапейскага і візан-
тыйскага дойлідства і з’яўляецца адным з нешматлікіх
прыкладаў абарончага храма. Да таго ж, стылёвыя асаб-
лівасці раманскай архітэктуры, эпохі готыкі і нават эле-
ментаў рэнесансу былі пераасэнсаваны будаўнікамі ў
адпаведнасці з традыцыямі беларускага дойлідства.

Ікона святой Сафіі Слуцкай.

Справа ў тым, што праўнучка
Хруцкага Ядвіга Мацееўская (так-
сама мастачка), жывучы ў Кіеве,
неаднойчы наведвала Полацк, ці-
кавілася лёсам і творчасцю
прадзеда, які жыў і тварыў у ма-
ёнтку Захарнічы (Полацкі раён). А
пасля смерці завяшчала свае ра-
боты перадаць Полацкаму му-
зею-запаведніку. У 1998 годзе 720
палотнаў Ядвігі Мацееўскай былі
перададзены з Украіны на Бела-
русь…

Рыхтуючыся да персаналь-
най выстаўкі праўнучкі мастака,
адбіраючы шэраг палотнаў для
Нацыянальнага мастацкага му-
зея, каб прадставіць іх пад час
святкавання 200-годдзя Івана
Хруцкага побач з работамі
славутага продка Мацееўскай, Лары-
са Лысенка натрапіла на партрэт Ад-
ама Міцкевіча. Па манеры пісьма,
стылі і настроі праца істотна адроз-
нівалася ад твораў Мацееўскай. Да-
лей — болей. У кнізе пра Хруцкага
Ларыса Лысенка ўбачыла варыянтны
партрэт Міцкевіча (пэндзля Хруцка-
га), які захоўваецца ў Пецярбургу —
у Музеі рускай літаратуры. Камп’ю-
тэрнае накладанне пацвердзіла ідэн-
тычнасць памераў абедзвюх выяў.

У сярэдзіне красавіка Нацыяналь-
ная акадэмія навук Беларусі правяла

лазерную матэрыялазнаўчую экспер-
тызу полацкай загадкі. Вынік наступны:
дата стварэння партрэта — 1850-я га-
ды. Напісаць партрэт Адама Міцкевіча
Ядвіга Мацееўская не магла, бо нара-
дзілася ў 1916-м. Палатно належыць
пэндзлю Івана Хруцкага? Мастакі, як вя-
дома, рабілі паўторы сваіх карцін... Ла-
рыса Лысенка не спяшаецца з выснова-
мі, але вельмі спадзяецца на пацвяр-
джэнне сваёй версіі, бо карцін Хруцкага
ў фондах мастацкай галерэі Нацыяна-
льнага Полацкага гісторыка-культурна-
га музея-запаведніка пакуль няма.

Неўзабаве чакаецца шэраг дадат-
ковых экспертыз полацкай загадкі, што
правядуць спецыялісты Нацыянальна-
га мастацкага музея Рэспублікі Бела-
русь. Менавіта яны пацвердзяць або
абвергнуць здагадку.

І яшчэ адна цікавостка: па словах
Ларысы Лысенка, на зваротным баку
партрэта Міцкевіча знаходзіцца... на-
цюрморт. Абодва адлюстраванні — не-
дапрацаваныя, незавершаныя. Кара-

цей, палатно літаральна з усіх бакоў —
спрэс загадкавае. Якімі будуць адгадкі?

Я.Р.
На здымках: дзве работы,
знойдзеныя  ў сховішчах 

Нацыянальнага Полацкага 
гісторыка-культурнага музея-

запаведніка.

Хруцкі? Падобна на тое!
Супрацоўнікі Нацыянальнага Полацкага гісторыка-культурнага
музея-запаведніка выказалі версію, што партрэт Адама Міцкеві-
ча, які знаходзіцца ў фондах мясцовай мастацкай галерэі, нале-
жыць пэндзлю… Івана Хруцкага. Сітуацыю для “К” патлумачыла
загадчык мастацкай галерэі музея-запаведніка Ларыса Лысенка.



Слуцк, або Што параіў прафесар?

Дык вось, Кандрат Карсалін нарадзіў-
ся 9 сакавіка 1809 года ў  Слуцку ў мяшчан-
скай сям’і. Ён рана захапіўся  маляваннем
і ўжо ў 12-гадовым узросце самавукам па-
чаў пісаць іконы. А праз два гады стаў па-
мочнікам слуцкага іканапісца. У развіцці
яго мастацкага таленту дапамагла яму, як
ён сам прызнаваўся пазней, “капіроўка з
больш мастацкіх твораў і ўласны густ”.
Хлопчыка заўважыў настаўнік малявання
і жывапісу мясцовай гімназіі Томаш Гес. Гэ-
ты высаказдольны чалавек быў выхаван-
цам Віленскай мастацкай школы, вучнем
Я.Рустэма. І менавіта пад яго кіраўніцтвам
малады Кандрат робіць першыя прафе-
сійныя крокі ў засваенні жанраў карціны і
партрэта. Пазней Карсалін у адказах на
апытальнік Акадэміі мастацтваў пісаў:
“Па партрэтным жывапісе я карыстаўся
некаторымі парадамі настаўніка маля-
вання і чыстапісання пры Слуцкай гімна-
зіі — мастака Геса” (Цэнтральны гістарыч-
ны архіў у Пецярбургу, ф. Імператарскай
Акадэміі мастацтваў, оп. 14, д. 72-К, л. 21).

Цяжка сказаць, колькі доўжыліся іхнія
творчыя стасункі ў Слуцку, бо далейшыя
сляды знаходжання Карсаліна выяўляюц-
ца… у горадзе Арле. Вядома, што на ар-
лоўскай выстаўцы 1835 года ён прадставіў
некалькі партрэтаў, у тым ліку генерал-
маёра Прытвіца і ягонай жонкі, графіні
Зотавай, генерал-маёра Карпава і афіцэ-
раў Елізаветградскага гусарскага палка.
Праз два гады, праязджаючы Арол, гэтыя
партрэты пабачыў канферэнц-сакратар
Акадэміі мастацтваў, прафесар Васіль Іва-
навіч Грыгаровіч. Адразу ж адшукаў аўта-
ра і настойліва параіў яму неадкладна кі-
даць заняпалы Арол і ехаць у Пецярбург
для ўдасканалення майстэрства. І Карса-
лін зрабіў так, як параіў прафесар.

Пецярбург, або “Цытата” Карсаліна

Новую старонку свайго жыцця пачаў
з наведвання рысавальнага класа Акадэ-
міі. Хто былі ягоныя педагогі і з кім ён ву-
чыўся — дакладна невядома. Але, прагля-
даючы спіс выкладчыкаў і студэнтаў Ака-
дэміі канца 30-х гадоў ХІХ ст., магу мерка-
ваць, што Карсалін мог вучыцца ў Івана
Аляксеевіча Іванова, Аляксея Ягоравіча
Ягорава,  або Сцяпана Піліпавіча Галакці-
ёнава. Сярод ягоных аднакурснікаў маглі
быць Фама Адаміні, Дзмітрый Савельеў,
Рыгор Бялоў, Сяргей Антонаў, Канстанцін
Куневіч, Раман Клюквін, Канстанцін Афа-
насьеў, Іван Рэймерс, Мікалай Рамазанаў
(стваральнік пасмяротнага скульптурнага
партрэта Гогаля, гарэльефаў для манфе-
ранаўскага помніка Мікалаю І у  Пецяр-
бургу, бюстаў А.Пушкіна, І.Крылова, І.Па-
наева). Большасць імёнаў аднакурснікаў
Карсаліна ўвогуле сёння мала вядомыя
(акрамя, канешне, скульптара Рамазана-
ва), але на акадэмічнай выстаўцы 1836 го-
да Кандрат мог сустрэцца і са студэнтам-
старшакурснікам Акадэміі Іванам Айва-
зоўскім, і з самім Аляксандрам Пушкіным,
які быў вельмі прыкметны на гэтым вер-
нісажы.

Поспехі ў мастацтвах у Карсаліна былі
настолькі відавочныя, што Вучоны савет
восенню 1838 года палічыў сваім абавяз-
кам хадайнічаць перад імператарам Міка-
лаем І аб дапамозе Карсаліну. Справа ў
тым, што творца прадставіў Акадэміі міні-
яцюрны партрэт расійскага цара, “в коем
чистота красок, нежность кисти и вообще
отделка необыкновенная”. Вядома, што ў
гэты час Карсалін многія свае партрэты “в
малом виде” маляваў з натуры, вельмі
добра перадаючы падабенства твараў і іх-
нюю вобразную выразнасць. А тут, відаць,
скарыстаў замест “натуры” партрэт Міка-
лая І пэндзля моднага тады ў Пецярбургу
нямецкага жывапісца Франца Кругера,
які апошні намаляваў у 1836 годзе. Дарэ-
чы, парадных партрэтаў гэтага мастака ў
Эрмітажы шмат. Мабыць, “цытаванне”

Кругера і з’явілася прычынай таго, што ха-
дайніцтва Вучонага савета не дасягнула
мэты: карсалінскі партрэт, які быў пададзе-
ны імператару, не атрымаў ніякай пад-
трымкі і ўзнагароды.

Акрамя ўласна партрэтаў, Карсалін
працаваў і ў іншых жанрах. Так, вядомая
яго акварэль 1838 года, у якой паказана
народная бытавая сцэна: на беразе Бал-
тыйскага мора ў Стрэльні хлопцы і дзяўча-
ты ў святочных строях гуляюць у гарэлкі.
Цудоўна валодаючы малюнкам і ўмен-
нем кампанаваць групы, Карсалін з вялі-
кай жывасцю змог перадаць  у гэтай сцэ-
не  натуральнасць рухаў і жэстаў, дынамі-
ку гульні.

Пекін, або Навошта місіі мастак?

1839-ы стаўся для Карсаліна годам
важных падзей і сур’ёзных змен у жыцці.
5 жніўня за “Аўтапартрэт” і “Мужчынскі
партрэт” Савет Акадэміі прысвоіў яму
званне свабоднага пазакласнага мастака
партрэтнага жывапісу, а праз 10 дзён яго
залічылі кандыдатам на пасаду мастака
Расійскай духоўнай місіі ў Пекіне. І тут трэ-
ба расказаць чытачам пра тое, што ўяўля-
ла з сябе гэтая місія і як, з якой мэтай яна
з’явілася.

Яшчэ ў 1728 годзе Расія і Кітай заклю-
чылі між сабой так званы Кяхцінскі трак-
тат, па якім Расія займела права ўтрымлі-
ваць у Пекіне пастаянную духоўную мі-
сію. Яе персанал, паводле гэтага пагад-
нення, мусіў абнаўляцца  кожныя дзесяць
гадоў. У функцыі місіі ўваходзіла абарона
гандлёвых, эканамічных і культурных ін-
тарэсаў Расійскай імперыі. І аж да сярэдзі-
ны ХІХ ст. гэтая місія была адзіным афі-
цыйным прадстаўніцтвам замежнай
дзяржавы ў Кітаі: яна ў Паднябеснай
прадстаўляла не толькі Праваслаўную
Царкву, але і ўсю Расію,  адыграўшы знач-
ную ролю ў справе станаўлення расійска-
кітайскіх стасункаў. Аднак да гэтага часу
расійская гістарыяграфія не мае абагуль-
ненай навуковай працы па гісторыі пра-
васлаўнай місіі ў Кітаі, якая б асэнсавала
ўсе бакі яе дзейнасці... 

У склад кожнай, штораз наноў фармі-
раванай, місіі Акадэміяй навук уводзіліся
навукоўцы — для вывучэння вялізных,
часта зусім не даследаваных, тэрыторый,
выдатныя спецыялісты ў галіне кітайскай
мовы, а таксама мастакі, чые жывапіс-
ныя, графічныя і акварэльныя творы  цу-
доўна дапоўнілі  апісанні вучоных. У сака-
віку 1825 года Міністэрства замежных
спраў звярнулася да Акадэміі мастацтваў
з прапановай сумесна падрыхтаваць ад-
наго або двух выхаванцаў Акадэміі для

паездкі ў Кітай у складзе чарговай — адзі-
наццатай па ліку — місіі. Цягам пяці гадоў
кандыдатам патрэбна было атрымліваць
грунтоўныя веды ў розных навуках і па-
чатковыя настаўленні ў кітайскай мове,
“знание коей поведет их к необходимым
исследованиям о китайской живописи, о
составлении красок, столь превосходных
по яркости и прочности своей”. Асаблі-

вую ўвагу трэба было скіраваць на ўмен-
не маляваць партрэты і пейзажы з нату-
ры, бо ў час свайго знаходжання  ў Пекіне
“они встретят более случаев заниматься
сими родами искусства, и, что важнее, ус-
пехами в оных могут принести истинную
пользу и славу своему отечеству”.

Першым мастаком, які выказаў жа-
данне паехаць у Кітай, быў выпускнік Ака-
дэміі, пензенец Антон Легашоў. У складзе
11-й місіі ён і яшчэ 12 чалавек прыехалі ў
Пекін вясной 1830 года. Толькі за пяць нас-
тупных гадоў Легашоў намаляваў каля 40
пагрудных партрэтаў найбольш знакамі-
тых грамадзян Кітая, дзесяткі карцін і пей-
зажаў (некалькі твораў знаходзяцца ў Рус-
кім музеі ў Пецярбургу) і шэраг ікон для
Успенскай царквы ў Пекіне.

І вось прыспеў час Карсаліна. У 1840
годзе ён змяніў Легашова і прыбыў у Пе-
кін у складзе 12-й місіі на чале з архіман-
дрытам Палікарпам (Тугарынавым). З
Карсаліным былі маладыя вучоныя І.За-
хараў, А.Чашкевіч, урач А.Татарынаў,
прыстаў М.Любімаў і магістр Казанскага
універсітэта В.Васільеў. Захаваліся
нататкі Васільева, будучага выдатнага ву-
чонага-сінолага, што распавядаюць пра
тое, наколькі спакуслівая была паездка ў
Пекін для яго і ягоных таварышаў, у тым
ліку і для Карсаліна: “…Итак, мы внутри
китайского города, да еще столичного!
Видеть обыкновенные китайские города
нетрудно: в них приезжают и киргиз с
границ омской линии; наши кяхтинские
купцы живут всего в двух шагах от китай-
ского города; русские, плывущие по Аму-
ру, также заезжают в китайский город
Сахалиянь-улу; европейцы давно уже
познакомились с приморскими города-
ми. Но побывать в столице Китая… сос-
тавляло прежде предмет зависти. Как
досадовали европейцы на то, что мы,
русские, одни бываем в Пекине!..”

Іркуцк, або Партрэты і мініяцюры

Аднак жа жыццё ў місіі працякала ў
шматлікіх інтрыгах, сварках, даносах на-
чальству адно на аднаго. Ахвярай пак-
лёпаў  накавана было стаць Карсаліну,
якога прымусілі раней тэрміну пакінуць
Пекін. Што на самой справе здарыла-
ся — невядома. Афіцыйная матыва-
цыя: яго ад’езд быў звязаны “с болез-
нью, приключившеюся от вредного вли-
яния тамошнего климата”. Такім чы-
нам, Карсалін прабыў у Кітаі не больш
за тры гады, хоць яшчэ да 21 жніўня
1846-га працягваў знаходзіцца ў распа-
раджэнні Азіяцкага дэпартамента. Гады
да вяртання ў Пецярбург ён правёў у го-
радзе Іркуцку (што ён там рабіў — так-
сама невядома).

З ліку твораў мастака, прысвечаных
Кітаю, вядомая толькі адна карціна: “Від
на загарадны палац пад Пекінам” (я яе
бачыў у Рускім музеі). Яна была створана
прыкладна ў 1859 — 1860 гадах, і потым
двойчы экспанавалася на выстаўках у
Акадэміі мастацтваў. Малявалася карціна
па натурных замалёўках, якія Карсалін
прывёз з Кітая. На палатне адлюстраваны

пейзаж: лугі, горныя пашы, палі з зелена-
ватымі пасевамі рысу, пералескі, яры, да-
рогі, па якіх павольна рухаюцца запрэжа-
ная конямі павозка, кітаянка ў белым
адзенні на ішаку, побач — ідзе мужчына.
А далей, у перспектыве, на схіле гары, за
дрэвамі, пасвяцца коні. А яшчэ далей вы-
малёўваецца вычварных абрысаў палац
імператарскай летняй рэзідэнцыі Багды-
хана Ван Шэу-шана. Ля гарызонту, у глыбі-
ні празрыстых далячынь, сінее панарама
Пекіна. Прафесіяналізм, дакладнасць ма-
люнка, вытанчаная лёгкасць перспекты-
вы, чысціня і гармонія фарбаў ствараюць
хвалюючую карціну прыроды, выяўляюць
тонкі і паэтычны вобраз далёкай краіны.

Больш нічога з “кітайскай” спадчыны
мастака да нас не дайшло, хоць ёсць свед-
чанне самога Карсаліна, што ў прыстава
Любімава знаходзіліся яго малюнкі “мяс-
цовых відаў і тыпаў”, зробленыя ў час
транзіту праз Манголію. Дзе яны цяпер,
гэтыя малюнкі, невядома, як не вядомы
лёс і яшчэ аднаго вялікага панарамнага
палатна — “Від горада Пекіна”. 

А вось карсалінская серыя мініяцюр-
ных партрэтаў сярэдзіны 1840-х гадоў за-
хавалася. У ёй прадстаўлена больш за 20
тытулаваных чыноўнікаў сенацкай рэвізіі,
якая была накіравана ў 1842-м для рас-
следавання абуральных злоўжыванняў
генерал-губернатара Усходняй Сібіры Ру-
перта. Карсалін маляваў партрэты не на
звычайных для мініяцюрнага жывапісу
пласцінках слановай косці, а на паперы і
не дадаваў да акварэлі гуаш. Ён смела
адышоў ад традыцыйных прыёмаў пар-
трэтнай мініяцюры, якая патрабавала
поўнай і акуратнай завершанасці ўсёй па-
верхні асновы. Партрэты ж Карсаліна на-
пісаны шырока, жвава і выразна, фігуры
разнастайныя ў паваротах і маштабных
суадносінах з памерамі мініяцюры. Ві-
даць, тады ж мастак намаляваў вялікі, з

фігурамі ў поўны рост, групавы партрэт
членаў гэтай сенацкай рэвізіі, які  лічыў
сваёй лепшай работай.

Зноў Пецярбург,  або Нумар “1990”

А як жыў Карсалін пасля вяртання ў
Пецярбург? З-за таго, што ён раней тэр-
міну выйшаў са складу Пекінскай місіі,
пенсіі яго пазбавілі. Праўда, у 1854 годзе
за партрэт обер-свяшчэнніка арміі і флоту
Кутневіча яму было прысвоена званне
акадэміка партрэтнага жывапісу, але гэта
мала што змяніла ў яго жыцці. Перабіваў-
ся на выпадковых уроках і заказах, сярод
чаго пераважалі заказы на царкоўныя аб-
разы.

У 1866 годзе ён стварыў цудоўную іко-
ну Нараджэння Хрыста і ікону Уваскрэсен-
ня Хрыста, якія ўпрыгожылі царкву руска-
га консульства ў японскім горадзе Хакада-
це. Вядомыя і іншыя яго іконы: трох свяці-
целяў і Рыгора Дваяслова для Варшаўскага
сабора. Але хутка з-за хваробы на вочы
мастак працаваць не змог і павінен быў
звярнуцца па дапамогу ў Акадэмію мас-
тацтваў. Па хадайніцтве Г.Гагарына і акадэ-
міка Ф.Бруні яму была выдаткавана пен-
сія з Дзяржаўнага казначэйства ў памеры
16 рублёў 60 капеек. А 3 ліпеня 1872 года
акадэміку і тытулярнаму саветніку К.Кар-
саліну Акадэмія мастацтва выдала свед-
чанне аб службе за нумарам 1990. Гэтая
дата ў рускім і беларускім мастацтвазнаў-
стве, дзе згадваецца імя мастака, лічыцца
годам яго смерці. Існуюць звесткі, што па-
мёр ён у Пецярбургу. Магчыма, і так.

*   *   *
Але выкладчык гісторыі выяўленчага

мастацтва Слуцкай дзіцячай мастацкай
школы Ігар Ціткоўскі гадоў 15 таму дака-
заў, што гэта не зусім дакладна. У Нацыя-
нальным архіве Рэспублікі Беларусь ён
знайшоў некалькі дакументаў, якія абвяр-
гаюць афіцыйна прызнаную дату смерці
Карсаліна. Адзін з дакументаў згадвае імя
Карсаліна як жыхара Слуцка ў справе вык-
лючэння яго з падатковага становішча. Ін-
шы дакумент — ад 1882 года — дазваляе
вызначыць “вольности”, якімі карыстаўся
мастак, што ўвянчаны высокімі званнямі.
Карсалін стаіць пад № 31 у “Списке граж-
данских и военных чиновников, состоя-
щих в отставке, без учреждения над ними
полицейского надзора, проживающих в
Слуцком уезде”. Тут мастак падаецца як
дамаўласнік. Трэці дакумент, магчыма,
дазваляе ўдакладніць дату ягонай смерці.
Хаця і гэта не факт. Дакумент звязаны з
выключэннем мастака са спіса пенсіяне-
раў грамадзянскага ведамства, хоць пра
ягоную смерць у ім нічога не сказана.
Удакладняецца, што тытулярны саветнік,
акадэмік Імператарскай Акадэміі мастац-
тваў Кандрат Карсалін з 1879 па 1883 год
ўключна атрымліваў пенсію: 196 рублёў
штогод — па 16 рублёў 33 капейкі ў месяц.

Паўстае пытанне: дзе ён пражываў і
чым займаўся з 1872 па 1879 гады? Адказу
няма. Але, зыходзячы з архіўных даку-
ментаў, адна акалічнасць — бясспрэчная:
пасля 1879 года і да 1883-га ён знаходзіўся
на радзіме, у Слуцку. Магчыма, незадоўга
да смерці мастак з якіх-небудзь прычын
вярнуўся ў Пецярбург? На такую думку
мяне падштурхнуў той факт, што  знахо-
джанне магілы Карсаліна таксама невя-
домае. Калі б такі шырока вядомы чала-
век, як Карсалін, памёр у правінцыйным
маленькім Слуцку, дык, думаю, смерць
ягоная не была б пакінута па-за ўвагай, і
ён быў бы пахаваны з вялікімі ўшанаван-
нямі. Прынамсі, месца яго пахавання так
хутка  не знікла б з поля грамадскага зро-
ку. Ды і ў мясцовых газетах былі б апублі-
каваны адпаведныя некралогі. Але такіх у
архівах і ў старых газетных падшыўках па-
куль не знойдзена.

Барыс КРЭПАК
На здымках: члены Духоўнай

місіі Расіі ў Пекіне (адзін з іх, як
сведчаць дакументальныя

крыніцы, — Карсалін); К.Карсалін.
“Від на загарадны палац 

пад Пекінам”. 

в я р т а н н е  і м ё н а ў

Слуцк і Пекін
Кандрата Карсаліна

Сёння я распавяду яшчэ пра аднаго таленавітага мастака з Бела-
русі. Імя яго амаль што невядомае не толькі на ягонай радзіме,
але і ў Расіі, дзе ён пражыў большую частку свайго жыцця. Гавор-
ка — пра Кандрата Ільіча Карсаліна, чалавека незвычайнага лё-
су, які прайшоў складаны шлях ад іканапісца-самавука да акадэ-
міка жывапісу і тытулярнага саветніка. Аднак падрабязна праса-
чыць яго жыццёвую і творчую біяграфію немагчыма, бо заха-
валася няшмат не толькі архіўных дакументаў, але і яго твораў.
І ўсё ж паспрабую сёе-тое аднавіць з таго, што ўдалося адшукаць.

Міністэрства культуры Рэспублікі Бе-
ларусь выказвае глыбокія спачуванні род-
ным, блізкім і сябрам заслужанага дзеяча
культуры Беларусі, вядомага журналіста
Тамары Аляксееўны АБАКУМОЎСКАЙ з
прычыны яе смерці.



МУЗЕІ * 

НАЦЫЯНАЛЬНЫ
МАСТАЦКІ МУЗЕЙ
РЭСПУБЛІКІ БЕЛАРУСЬ

г. Мінск,
вул. Леніна, 20.
Тэл.: 227 45 62.
■ Мастацтва
Беларусі 
ХІІ — ХІХ стст.
■ Мастацтва Беларусі
канца ХІХ — пач. ХХІ стст.
■ Мастацтва Расіі 
ХVІІІ — пачатку ХХ стст. 
■ Мастацтва краін 
Усходу ХV — ХХ стст.         
■   Мастацтва краін
Заходняй
і Цэнтральнай 
Еўропы ХVІ — ХХ стст. 
■ Экспазіцыя жывапісу,
скульптуры, графікі
мастакоў 1940-х  — 1980-х гг.
Выстаўкі:
■ З 15 — “Мая
Францыя” Ілоны
Касабука (жывапіс).
■   “Слуцкія паясы”.
■    “Вялікай Перамозе 
65 гадоў” (жывапіс,
графіка, скульптура).
■ “Святыя заступнікі 
ў праваслаўнай іканапісі
XVI — XIX стст.”.
■ “Марк Шагал 
і мастакі еўрапейскага
авангарда”.
■“Нармандыя 
ў жывапісе”.

Філіялы Нацыянальнага
мастацкага музея РБ:

МУЗЕЙ “ДОМ ВАНЬКОВІЧАЎ.
КУЛЬТУРА І МАСТАЦТВА
ПЕРШАЙ ПАЛОВЫ ХІХ ст.”

г. Мінск,
вул. 
Інтэрнацыянальная, 33а. 
Тэл.: 227 87 96.
■ Пастаянная экспазіцыя.
■ Выстаўка “Евангельскія
і біблейскія сюжэты 
ў італьянскай гравюры
XVIII ст.”.

ЗАМКАВЫ КОМПЛЕКС “МІР”

г.п. Мір,
Карэліцкі р-н,
Гродзенская
вобл.
Тэл.: (8–01596) 2 30 35.
■ Пастаянная экспазіцыя.

МУЗЕЙ БЕЛАРУСКАГА
НАРОДНАГА МАСТАЦТВА
ў в. Раўбічы

Спарткомплекс 
“Раўбічы”,
Мінскі р-н.
Тэл.: 507 44 68.
■ Выстаўка “Незвычайнае
ў звычайным”Г.Малочнікава.
■ “Ваўкавыск стары 
і новы”. 

МУЗЕЙ 
В.К. БЯЛЫНІЦКАГА-БІРУЛІ
ў г. МАГІЛЁВЕ

г. Магілёў,
вул. Ленінская, 37. 
Тэл.: 
(8–0222) 22 48 87.

■ Пастаянная экспазіцыя.
■ Выстаўка 
”Cвет дзяцінства. 
Рускі жывапіс 
ХІХ — пачатку ХХ стст.”.

НАЦЫЯНАЛЬНЫ 
ГІСТАРЫЧНЫ МУЗЕЙ
РЭСПУБЛІКІ БЕЛАРУСЬ

г. Мінск, 
вул. К.Маркса, 12.
Тэл.: 227 43 22.
Экспазіцыі: 
■ “Мастацтва 
ў гарадской культуры
ХІХ — пачатку ХХ стст.”. 
■ “Старажытная
Беларусь”.
■ “Беларусь 
XVI — XVIII стст. 
у партрэтах 
і геральдыцы”.
■ ”З крыніц 
адвечнай 
прыгажосці”.

Выстаўкі:
■ “Прылады 
пакарання
Сярэднявечча” 
(“Петрапаўлаўская
крэпасць”, 
Санкт-Пецярбург).
■ “Водбліскі ваеннай
славы” (еўрапейская
зброя 
і вайсковае
абмундзіраванне 
XIX — 1-й пал. ХХ стст.).

Дом-музей І З’езда РСДРП
г. Мінск, пр-т  Незалежнасці, 31а.
Тэл.: 290 68 47.
■ Пастаянная экспазіцыя 
“Гісторыя 
І З’езда РСДРП”.
■ Выстаўка “Вузельчыкі
на памяць”.

ДЗЯРЖАЎНЫ ЛІТАРАТУРНА-
МЕМАРЫЯЛЬНЫ МУЗЕЙ
ЯКУБА КОЛАСА

г. Мінск, вул.
Акадэмічная, 5. 
Тэл.: 294 91 96.
■  Пастаянная 
літаратурна-мемарыяльная
экспазіцыя 
“Якуб Колас. Жыццё і
творчасць”.
■  Тэатралізаваная
экскурсія паводле казак 
Якуба Коласа.
Выстаўкі:
■  “Зямля мая мяне
заве” (да 65-годдзя
Перамогі).

ДЗЯРЖАЎНЫ ЛІТАРАТУРНЫ
МУЗЕЙ  ЯНКІ КУПАЛЫ

г. Мінск, 
вул. Янкі
Купалы, 4.
Тэл.: 227 78 66.
■ Пастаянная экспазіцыя 

“Жыццё і творчасць 
Янкі Купалы”.
■ Выстаўка мастацкіх работ 
з прыватнай калекцыі
А.Радаева і з фонду 
Музея Я.Купалы 
“Віленскія вобразы”.
■ Цыкл музейна-
педагагічных заняткаў 
“Дзядзька Янка, 
добры дзень!”.

ДЗЯРЖАЎНЫ МУЗЕЙ
ГІСТОРЫІ  БЕЛАРУСКАЙ
ЛІТАРАТУРЫ 

г. Мінск,  
вул.
М.Багдановіча, 15.
Тэл.: 334 72 61.
Выстаўкі:
■ “Святло стагоддзяў”.

■ “Асабістая справа”.
■ “Васіль Быкаў. Шлях,
вызначаны лёсам”.
■ ”Спадарожнікі
дзяцінства”.
■  “Дарогамі жыцця”.
■ “Беларускія
пісьменнікі 
ХХ стагоддзя 
ў творах выяўленчага
мастацтве”.

МУЗЕЙ ГІСТОРЫІ ВЯЛІКАЙ
АЙЧЫННАЙ ВАЙНЫ

г. Мінск, 
пр-т  Незалежнасці, 25а.
Тэл: 226 03 98.
Экспазіцыі:
■ Пастаянная экспазіцыя.
Выстаўкі:
■  “Халодная зброя. 
Традыцыі і сучаснасць”.
■ “Нашчадкі Вялікай
Перамогі...” 

■ “Как молоды мы
были... Семейный
альбом” (выстаўка юных
мастакоў Беларусі і Расіі).
Выстаўкі праекта 
“У пошуках страчанага”
У.Ліхадзедава:
■ “Беларусь. Рэха вайны 
ў памяці пакаленняў”.
■ “Беларусь на старых
паштоўках канца 
ХІХ — пачатку ХХ стст.”. 
■     “Мінск: падарожжа 
ў часе”.

ГОМЕЛЬСКІ  ПАЛАЦАВА-
ПАРКАВЫ АНСАМБЛЬ

г. Гомель, 
пл. Леніна, 4.
Тэл.: (8-0232) 74 19 11.
Цэнтральная 
частка палаца

Выстаўкі:
■  “Як Фенікс 
з попелу і руін...”
(фотадакументальная
выстаўка).
■ “Сучасны маскоўскі 
габелен”.
■ Выстаўка І.Айвазоўскага
і мастакоў-марыністаў XIX ст.
“Хваляў шалёных
прыбоем”.
Экспазіцыі:
■ “Культавыя прадметы”.
■ “Загадкавыя фантазіі
мора” (грот палаца).
■■ Экспазіцыя,
прысвечаная
дзяржаўнаму
дзеячу СССР А.Грамыку. 
■  “Чырвоная гасцёўня”.
■  “Зала ўрачыстых
прыёмаў”.
■■    Экспазіцыя 
адкрытага захавання
археалагічнай 
калекцыі музея.
Вежа палаца 
Румянцавых і Паскевічаў 

Гісторыка-мемарыяльная
экспазіцыя
“Уладальнікі Гомельскага
маёнтка Румянцавы 
і Паскевічы”.
Выстаўкі:
■ “Па гарадах і краінах”.
■ “Святыя мясціны
зямлі рускай”
(культавыя прадметы і
работы Андрэя Панкаўца).
Паўночнае крыло палаца
Выстаўкі:
■ “Вобраз
сучасніцы” 

(фотаработы Уладзіміра
Фаяўцова) .
■ “Свет звяроў 
Гомельшчыны”.
■ Працуе куток жывых
экзатычных рэптылій.
Зімовы сад

Свет субтрапічных раслін 
і жывёл.

ГОМЕЛЬСКІ АБЛАСНЫ
МУЗЕЙ ВАЕННАЙ СЛАВЫ 

г. Гомель,
вул. Пушкіна, 5.
Тэл.: (8-0232) 77 60 60.
■ Ваенна-гістарычная
экспазіцыя, прысвечаная
гісторыі Гомельшчыны.
■ Лакальныя экспазіцыі 
ў санітарным вагоне; 
у партызанскай зямлянцы.
■ На тэрыторыі музея
працуе пнеўматычны цір.
Выстаўкі:
■ “Айчынная вайна
1812 года”.
■ “Музей
крыміналістыкі”.
■  Ваенная тэхніка на
адкрытай пляцоўцы.

ГАЛЕРЭІ*

ПАЛАЦ МАСТАЦТВА

г. Мінск,
вул.
Казлова, 3.
Тэл./факс.:  290 60 10.
■ “Фарбы пераможнай
вясны” (да 65-годдзя
Перамогі).

МАСТАЦКАЯ ГАЛЕРЭЯ
“УНІВЕРСІТЭТ КУЛЬТУРЫ”

г. Мінск, 
Кастрычніцкая 
плошча, 1
(Палац Рэспублікі).
Тэл.:  227 26 12.
■ “Энергія колеру”
(работы рэабілітацыйнай
студыі “Палітра”).
■ Польска-беларуская
выстаўка работ Кшыштафа
Рапсы і Аляксея Богустава
(жывапіс і графіка).

ГАЛЕРЭЯ ТЫЗЕНГАУЗА

г. Гродна, 
пл. Тызенгауза, 4.
Тэл./факс: 
(8–0152) 72 27 57.
■ Выстаўка работ
беларускіх мастакоў.
■  Выстаўка жывапісу 
Ірыны Міклашэвіч
“Прыгажосць маёй
зямлі”.

КАРЦІННАЯ  ГАЛЕРЭЯ 
Г.ВАШЧАНКІ

г. Гомель, 
вул. Карповіча, 4. 
Тэл.:  
(8–0232) 77 75 20.
Выстаўкі:
■ “Свет архідэй”.
■ “Кветкі Расіі на
вашых плячах” (шалі і
хусткі з г. Паўлаўскі Пасад)
■ “Жылі-былі” (сучасная
кніжная ілюстрацыя).
■ Выстаўка жывапісу,
графікі і скульптуры 
з фондаў Музея сучаснага
выяўленчага мастацтва
(Мінск).
■ Выстаўка-продаж 
твораў выяўленчага 
мастацтва, сувеніраў 
і тавараў для мастакоў.

з 15 мая да 22 мая
АК

Афіша “К”
ШТОТЫДНЁВАЯ

ГРАМАДСКА —

АСВЕТНІЦКАЯ 

ГАЗЕТА

Выдаецца
з кастрычніка
1991 года

ІДЗЕ
ПАДПІСКА 

Паважаныя чытачы!
УВАГА

!

Культура № 20  15 — 21 мая 2010 г. 

НА ЧЭРВЕНЬ І НАСТУПНЫЯ
МЕСЯЦЫ 2010 ГОДА!

на газету
“Культура”
Падпісныя
індэксы:
індывідуальная
падпіска —
63875,
ведамасная
падпіска —
638752;

на часопіс
“Мастацтва”

Падпісныя 
індэксы:

індывідуальная
падпіска —

74958,
ведамасная
падпіска — 

749582.

ТЭАТРЫ*

НАЦЫЯНАЛЬНЫ 
АКАДЭМІЧНЫ 
ВЯЛІКІ 
ТЭАТР 
ОПЕРЫ 
І БАЛЕТА
РЭСПУБЛІКІ 
БЕЛАРУСЬ

г. Мінск, пл. Парыжскай
камуны, 1. Тэл./факс: 334 11 56.
■ 16 — “Прызванне —
опера!” (юбілейны вечар  
Віктара Чарнабаева).
■ 17 — “Набука” Дж.Вердзі.
■ 19 — “Рыгалета” Дж.Вердзі.
■  21 —  Балеты  ў адной  дзеі:     

“Шапэніяна” 
(на музыку  Ф.Шапена)

“Пахіта” Л.Мінкуса.
“Балеро” М.Равеля.

РЭСПУБЛІКАНСКІ
ТЭАТР 
БЕЛАРУСКАЙ 
ДРАМАТУРГІІ
г. Мінск, 
вул. Крапоткіна, 44.
Тэл./факс: 334 60 08.

■ 15 — “Мужчына на мяжы
нервовага зрыву” Н.Мюлюаха.
■ 15 — “Гісторыя двух сабак”
Я.Конева (дзіцячы спектакль).
■ 17 — “Вандроўнікі ў Нью-
Йорку” А.Папова.
■ 19 — “Неба ў дыяментах”
П.Адамчыкава.
■ 20 — “Рытмы і рыфмы” 
(паэтычна-акустычны канцэрт).

■ 22 — “Квакі і квокі”
Я.Лёгкіна (дзіцячы спектакль).

БЕЛАРУСКІ 
ТЭАТР “ЛЯЛЬКА”
г. Віцебск, вул. Пушкіна, 2.
Тэл.: (8-0212) 36 32 50.
■ 16 — “Хлопчык
Зорка” А.Уайльда.


